
        
            
                
            
        

    
	Ж. ДАМДИН

	 

	БУУН ДУУН - 2

	(баримтат туужийн 3—4-р бүлэг)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1972 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Хатуу бэрхийг туулсан эх орныхоо түүхийн нэгэн жижиг үеийг хүүрнэн өгүүлж, нас ахисан хойноо чандлан туурвисан энэхүү туужаар нам засаг, эх орныхоо цаашдын хөгжлийг бэлгэдэж, нас залуу цус шингэн үр ач нартаа бэлэг болгон барья.

	 

	Зохиогч

	
ГУРАВДУГААР БҮЛЭГ : БУУН ДУУН

	«Дөрвөлжин сүмийн үүдэнд

	Дөрвөн пулемётыг зоогоод 

	Дөтлөөд ирсэн гаминг хө 

	Дөтийн замаар тонилгов...» 

	 

	(Хувьсгалын ууган дуунаас)

	
1. ЗОРИГТ ЦЭРЭГ

	Нэг цэргийн зориг

	Зуун цэргийг зоригжуулнам 

	Зуу зуун цэргээр

	Зуурдын бэрхийг ялнам,

	Нэг цэрэг зоригтой бол 

	Их цэрэг зоригтой

	Их цэрэг зоригтой бол

	Ирэх дайсан аймтгай!

	 

	Өгүүлэх нь:

	Бүрхэг хүйтэн орой, зээглэж босгосон олон майхны үүдэнд утаа, уур бургилан, хоол цай хийж байгаа бололтой. Энд тэндгүй бөөн бөөнөөр аравт, тавьт, зуутынхаа эрэмбэ дараагаар сууцгаасан хүдэр чийрэг эрчүүл дор дороо буу зэвсгээ арчиж янзлан, сэлэм юүгээн шалгаж, хүн бүрий ямар нэг зүйлийг бодон байх нь тулалдах цаг ойртсоны шинж илэрхий. Эрт урьд олон дайны шуургыг ариун хүйс дээрээ өнгөрөөсөн Буур хээрийн тал хэмээх Буурын голын уужим хөндий тэр аяараа амьсгаа даран хүлээх шиг дүнсийж, агт морьд тургилалдан газар цавчлах нь бас л нэгэн зүйлийг зөгнөх мэт.

	— Манай цагаан дээлт баатар тун тайван байх чинь!

	— Тэр чинь ерөөсөө сандардаггүй хүн шүү!

	— Тэгсэн мөртөө мөн ч самбаатай түргэн хөдөлнө шүү!

	— Тэгэхгүй яах вэ, Бөх хүн юм гэх шиг бил ээ!

	— Ээ дээ, тун айхтар бөх байж таарна даа.

	— Жанжин энэ хүнд их сайн юм бил ээ шүү!

	— Аргагүй шүү дээ! Түрүүн, Шар тохой буюу Тайны аралд өвс ачсан олон гаминтай байлдахад манай цагаан дээлт баатар мөн ч гарамгай цавчсан шүү.

	— Хэлээд яах вэ!

	— Өнөөдөр мань хүн их л тайван байна даа. Маргааш өглөө яаж байлдахаа бодож суугаа байх даа.

	— Магад ч үгүй! гэж хэсэг эрчүүл юм бодон, хөлөө жийж хэнэггүй суугаа цагаан нэхий дээлтэй том эрийг харан харан ярилцаж байлаа.

	Өтгөн хар хөмсгөө хааяа буулгасхийж, хурц хоёр нүдээ цавчилгүй Сэлэнгийг өгсүүлэн алс баруун зүг ширтэж, үнэхээр олон зүйлийг бодон суугаа тэр нэгэн хүн бол Монгол ардын журамт цэргийн байлдагч Самбуу1 заан билээ. Тэр сайхан эр, эх нутгаа ширтэн сууж ийн боджээ:

	«Одоо гамингууд бидэнд цохигдоод бут үсрэхдээ хаашаа толгой хандсан зүгт тархана. Тэгэхэд миний нутаг хамгийн ойрхон учир дахин гамингийн хөлд нэрвэгдэх байх даа. Гэтэл бас цагаан цэрэг, зөвхөн манай нутгийг түшихийн тул байлдах гэж бэлтгэж байдаг! Тэднийг дарах гэж Оросын улаан цэрэг орж ирэхдээ мөн л миний нутагт ирнэ. Бид бас Зөвлөлтийн улаан цэрэгтэй хүчин хавсран Баронтой байлдахаар мөн л манай түүгээр очно. Ингээд зүүн урдаас гамин цэрэг, баруунаас цагаантан, хойноос зөвлөлтийн улаан цэрэг, зүүнээс манай ардын журамт цэрэг, эдгээр дөрвөн их хүчтэний чухамхүү гол талбар нь нийт халх монголын зуу гаруй хошуу шавь, олон отгийн дотроос зөвхөн манай нэгэн хошууны дэвсгэр нутаг төдийхөнд буюу нэн ялангуяа Сэлэнгэ, Товхон ханы орчин тойронд болох ажээ. Энэ дайны хөлд хошуу нутаг, хүн ард, хөрөнгө мал их л сүйдэх байх даа. Гэсэн ч бид ялж дийлнэ.

	Харин ялсан тэр цагт хамгийн дурсгалтай, анхны журамт цэргийн хамгийн хүндэт алдар бүхий нутаг бас л манайх байх болно! За яах вэ! Нутаг хошууны минь түмэн олон, түүнээс цааш бүх улс орон минь сайн цаг үзнэ дээ» гэж Самбуу анх журамт цэрэгт элсэхээр ирж байсан үеэ ингэж бодонхон суужээ.

	Тэр нэгэн өглөө үүр манхайж байхад гэрийнхээ үүдэнд сүүтийтэл зогсон хоцорсон гэргий Дарьсүрэнгээ эргэж нэг хараад зүүн зүг давхин одож, сайн морьтойн хэрэг юу билээ гэж жолоо таталгүй довтолсоор, газрын аль ойр дөхмийг даган замнаж, тэр өдөртөө улс амьтан унтахын үес Сүхбаатарын цэргийг олж очиход, харуул нь их л чандлан шалгааж, тэр дор нь Сүхбаатар жанжинд бараалхуулж билээ.

	Сүхбаатар гэж бадируун өндөр гоолиг нуруутай, нарийхан бэлхүүстэй тэгшхэн хөмсөгтэй, хурц нүдтэй хүн угтаж амар мэндийг нь лавлаад,

	— Өнөөдөр гарав уу? Энэ их хүйтэнд даарав уу? гэж садан хамаатан мэт энгийн сайхан хүлээж авч, олон зүйлийг асууж, удтал ярилцсан билээ.

	— Бид ардын журамт цэрэгт өөрийнхөө эр зориг, чин сэтгэл, хань ижлийнхээ халуун нулимс, харц ардынхаа итгэл найдварыг авч ирж байгаа болохоор манай их хэрэг бүтэж ялах нь дамжиггүй! Тийм биз дээ? гэж Сүхбаатар дуугаа гэнэт чангаруулан цог золбоотой өгүүлж Самбууг анх цэрэгтээ авсан нь санагдана.

	Ийм энгийн мөртөө хурц сэргэлэн, ажигч гярхай хүнийг Самбуу урьд нь цөөн үзсэн ажээ. Сүхбаатар жанжин тийм энгийн дотно байдлаар шууд сэтгэлийнхээ үгийг хэлж угтан авсанд Самбуугийн нүдэнд нулимс гүйлгэнэн уярчээ. Ардын журамт цэргийн чин зоригт шударга нэгэн байлдагч ингэж нэмэгдсэн бөгөөд удалгүй цагаан дээлт баатар нэрийг олсон ажээ.

	Алтанд байхад Сүхбаатар, Данзан ламынд өөрийн гэр шиг сууж байсан бөгөөд тэр баян лам хоол хүнс, уналга хөсгөөр их л тус болж байжээ. 

	Тэгэхэд:

	— Одоо бид нэгэн улс төрийг үүсгэн байгуулах гэж байгаа хэрэг тул юуны өмнө тугтай байх хэрэгтэй! Туг бол цэрэг эрсийн сүлд, дайн тулаанд ялалтын зам заадаг, хамаг итгэл найдварыг шингээсэн зүйл байх ёстой гээд тэр даруй туг хийх ажилд орцгоож байсан билээ.

	Тэгэхэд Эрдэнэ вангийн Ганжуур залан, цаасан дээр гоёмсог үсэг урлан бичээд түүнээ хайчилж шар магнаг дээр буруу харуулан наагаад оёход бэлэн болгож байв. Энэ тугийн үгийг Дамбадорж нарын хэдэн хүн зөвлөлдөн зохиож, Сүхбаатар нар сайшааж их л баясаж байсан сан. 

	Тугийг хийж дуусаад Сүхбаатар түүнийг өөрийн гараар босгож, 

	— Энэ туг хэв хэзээд ийм босоо байх болтугай! гэж жигд цагаан шүдээ яралзуулан чанга өгүүлэхэд цэргүүд өөрийн эрхгүй,

	— Тэр ерөөл бат оршиг! гэж нирхийтэл хариулж билээ. 

	Данзан лам, Лосол хоёр туг мялаах сан тавьж идээ будаа амсах зэрэг жижиг ёслол гүйцэтгэж байсан тэр өдөр өнөө өглөөхөн мэт тодхон санагдлаа.

	Самбуу энэ бүхнийг бодож суугаад эргэн харвал, жанжны майхны үүдэнд жанжин туг салхинд дэрвэж, түүний задгай талын дээд сэжүүр зүүн зүг дөлсхийх нь Хиагт руу заах мэт харагдана. 

	Гэтэл,

	— Хүүе цагаан дээлт баатар! Хоолоо ид! гэж нэг хүн дуудаж, Самбуугийн хамаг бодлыг тасалжээ.

	Харвал, галын дэргэд хоол идэхээр сууцгаасан цэргүүдийн захад Сүхбаатар жанжин ирж суугаад Самбууг дуудан инээж байлаа.

	— Ийм л хээгүй сайхан хүндээ! гэж бодсоор Самбуу тэдний зүг очлоо.

	— За Самбуу! Бид өнөө шөнө турш явж Хиагт ороод, өглөө тэр чигтээ тулаанд орох болохоор маргааш оройноос нааш хоол идэж амжихгүй байж мэднэ. Би, чамд шилмэл сайн тарган хонины хаа чануулсан юм. Цадахгүй бол манай майхнаар очоорой! гэж жанжин их л нөхөрсөг өгүүлж Самбууд зай тавьж өөрөө босож явжээ.

	— Жанжин минь, би цадалгүй яах вэ гэж Самбуу хойноос нь яаран өгүүлэв.

	Тэнгэр бүрхэг тул эрт харанхуйлж уул тал ялгагдахын аргагүй болжээ. Дөнгөж хооллож дуусаад жанжны командаар зүүн зүг яаруу хөдөлсөн Ардын журамт цэрэг, аравт, тавьт, зуутаараа буюу хороо хороогоороо ялгаран чив чимээгүй цувран аялав. Үдэш оройхон цасан шуурга эхэлж газрын баримжаа мэдэхэд бэрхтэй болсны дээр цуваа цэргийн сүүлд ачаа хөсгийн түрүүнд яваа хоёр үхэр бууны ногоон тэрэгний хүнд дугуй зузаан хөр хунгарт шигдэж, чирсэн морьд нь арай чарай зүтгэж байлаа. Үүрсэн бууны ам шуурга салхины ташуу үлээлтэд үе үе хонгинон зэвүүн дуугарч морь үргэнэ.

	Зуутын дарга зуутынхаа хажууд, тавьт, аравтуудын дарга нар мөн тавьт, аравт бүрийнхээ дэргэд дув дуугүй явцгаана. Цэргүүд ч дув дуугүй тус тусдаа бодол боджээ. Удахгүй ирэх өглөөний жавар дундуур амь нас, ар гэр, ард олныхоо хувь заяаг шийдэх их тулалдаанд орно гэхээс хүн бүхний сэтгэлд ер бусын бодол төрсөн бололтой. Дув дуугүй бодлогошрон яваа энэ олон эрчүүд, аав, ээж, эхнэр, хүүхэд, зүдүүхэн бор амьдрал, бяцхан эсгий гэрүүдээ санагалзан бодолцох нь мэдээж. Тэдэн дунд Самбуу заан мөн л элдвийг бодсоор сажилж явна. Омголон бор хээр морь нь хазаар даран алхаж явна. «Сүхбаатар жанжин ёстой чин зоригтой хүн» гэж Самбуу заан сэтгэл бахдан явах бөгөөд бусад цэрэг эрчүүд ч бас Сүхбаатарыг бахархах бодол дүүрэн билээ. Сүхбаатар гэгч энгийн даруу энэ хүн, чухам юу бүтээж байгааг түүний цэргүүд нүдээрээ харж яваа тул андахгүй. Улс орон даяар гамингийн хөлд дарлагдан, гэрээс гадагш гарах хүн ховор болж, амь бие хоохойлон уул хаданд дүрвэж байгаа үнэхээрийн хүнд хүчир үед ганцхан энэ хүн л удирдан улс орноо чөлөөлөн мандуулах зорилго сэдэж юунаас ч айхгүй хэрэг ажлаа бүтээх гэж явна. Гагцхүү энэ хүн, олныхоо төлөө алсын моринд дөрөөлж, түмний газраас халуун тусламж олж ирсэн байна. Энэ хүн Чагтай, Хүдэр, Уялга, Хяраан харуулуудаар өөрөө явж анхны цэргүүдээ цуглуулав.

	Алдар цуут партизан цэргүүдээ өөрөө цуглуулан, их аюулын дунд тэмцлийнхээ галыг асааж шинэ цагийн голомтыг бадраасан нь үлгэрлэвээс салхи шуурганы эсрэг чүдэнзний дөл бадраах лугаа адил хэрэг байлаа.

	Шөнө дундаас хойно шуурга бага зэрэг намхран тогтож, бүх цэргийг Хиагт хотноо дөхөн очих үес тэднийг угтаж мэндлэх мэт үүрийн улбар ягаан гэгээ харанхуйн хаяаг сөхөн шууж эхлэв.

	Эрээн хамар өөд өгсөхийн хамт дайралдсан гамингийн харуулуудыг буудан унагалж цааш довтлон, бусад бээрч осгох дөхсөн харуулыг хоромхон зуур устгав. Их цэрэг, Хиагтын баруун Эрээн нурууны өндөрлөг дээр гарч ирэхэд үүр хэдийнээ гэгээрэн тэнгэрийн дорно хагас тэр чигээр улайран байлаа.

	— Манай туг шиг байна! Тийм үү? гэж Сүхбаатар инээмсэглэн, дэргэдэх цэргүүддээ өгүүлж тэр гэгээг ажиглаж байлаа.

	Энэ өдөр бол цагаагчин тахиа жилийн хаврын дунд сарын арван буюу 1921 оны 3 дугаар сарын 18 бөгөөд Хиагтын баруун дээр монголын хувьсгалыг шийдвэрлэх тулааны анхны буун дуу сая нүргэлсэн нь энэ билээ.

	— Урагшаа!

	Морьт цэрэг нижигнэн давхилаа. Эд энэ өглөөний үүрийн сайхан гэгээг их л бэлгэшээж явна. Хоёр үхэр буу зузаан цасанд шигдэн замд хоцорч, хойноос гүйцэж ирэх болоогүй ч гэсэн түүнийг хүлээхгүй шууд дайрахаар зориг шулуусжээ. Пулемёт тачигналаа. Ардын журамт цэргүүдийн толгой дээгүүр хүнд пулемётын сум зай завсаргүй шуугьж өнгөрнө. Гэтэл хэдийн хоёр талаар нь салхи шуурга мэт дайран орсон морьт цэрэг, пулемётын амыг эргүүлэх завдал ч өгөлгүй дэргэд нь очиж, морины давхилт дунд гамингийн хоёр пулемётчин дээр үсрэн бууж, ганц далаймагц пулемёт чимээгүй болжээ. Хиагтын баруун дэв дээрх Дөрвөлжин сүмийн үүдэнд гаргаж зоогоод галлаж байсан гамингийн хоёр пулемётыг ийнхүү эзлэн авч, өөрсдийн хоёр пулемётыг түүн дээр авчран, дөрвөн хүнд пулемёт зэрэгцүүлэн зоогоод, Хиагтаас шороо мэт язганан гарч ирж байгаа үй олон гаминг хяргаж гарлаа.

	Дөрвөлжин сүмийн үүдэнд зоосон дөрвөн пулемёт тачигнаж өглөөний наран ч түүхэнд шинэ үе авчрах энэ Их тулалдааныг тольдох мэт тунгалагхан мандлаа. Ардын журамт цэрэг, Хиагт хотыг алган дээрээ тавьсан юм шиг илхэн өнгийж, мөндөр бороо мэт шүршин буудаж, хуй салхи мэт морьт цэргүүд дайран оров. Хиагт хотод алаг шоргоолж мэт үүрлэн бугшиж байсан арван мянган гамин, хотоо хаян гарч толгой даран урагшаа гүйсэн нь газрын өндөр дээрээс харахад түймрийн цурам, их талд гал нь үл харагдан харлаж ахисаар байх мэт үзэгджээ. Гамингуудын дөрвөн мянгаад морин цэрэг байсан боловч Сүхбаатарын морьт цэргийн өөдөөс ганц удаа дайраад, бут үсрэн зугтав. Ийнхүү гамингийн байр эзгүйрсэн зөгийн үүр мэт, үүд цонх нь онгойн үлдлээ. Хотын гудамжаар монголын морьт цэрэг хурд мэдэн өнгөрөх нь арван мянган гамин байтугай арван түмэн гамин ч алгуурлан тогтох аргагүй мэт үнэхээрийн сүртэй ажээ. 

	Зугтаж гарсан гамингууд Салдааз толгойг бүрхэж, Улаан бургас, Зуун цэргийн дуган, Баян голоор хавтгайран бужигнаж харагдана. Наран дээр хөөрч, бага үд болоход манайхан гамингийн араас дайран цохиж, Нарсны өмнө ба баруун талаас хошуу цэрэг баруун, баруун хойд талаас нь Сумъяа бэйсийн болон цоохор цэрэг дайран орлоо. Тэдний түрүүнд цагаан нэхий дээлийнхээ хормой дэрвүүлсээр Самбуу заан хол тасран дүүлж хамгийн олноороо бөөгнөрсөн гамингууд дунд хаган яран орлоо. Аймшигт тулалдаан ид өрнөж, зугтсан гамин ч гэнэт эргэн, баруун талаар ороон бүсэлж эхлэхийн хамт гамин цэргийн эцсийн хэсэг нь эргэн нөмөрч Хиагт хотыг дахин эзэлж эхлэхэд, ардын журамт цэргийн сум дуусаж, тулалдааны байдалд гэнэтийн эргэлт гарсан тул ухрах тушаал өглөө.

	Ардын журамт цэрэг гэнэтийн ухралт хийж хойд өндөрлөгийг эзлэхэд гагцхүү омголон бор хээр морь унасан Самбуу заан л үлгэрийн баатар мэт үл ухран, газрын хөрсийг бүрхэн хавтгайрсан олон мянган гамин цэргийн дундуур улам цаашлан зам гарган цавчилсаар явааг харахад чухамхүү жинхэнэ баатар эр ийм байдаг бол уу гэм харагдана. Олон бууны нижигнээн, олон хүний бархиралдаан дунд олон арван дайсныг хиар цавчиж, барагдашгүй алдар гавьяат ялалтаар урагш тэмүүлэн байсан гайхамшигт цэрэг морины хамт газарт уналаа... Дайснууд муухай орилолдон, Самбуу руу дайран бүчив. Самбуу хөл дээрээ босож овоорсон дайсныг цавчихыг нь цавчиж, цохихыг нь цохиж, бүр сүүлдээ гартаа өртсөн нэгийг нь барьж аваад хүнийг нь хүнээр нь цохиж, хамгийн эцэст монгол бөхийн гайхам сүр хүчийг гаргаж байсаар түнх ба хөл зэрэг эрхтнээрээ олонтоо шархдан унаж билээ. «Баярласан хэрээ бархирав» гэгчээр гамингууд учир зүггүй орилолдож ум хумгүй дайран орцгоолоо. Гэвч тэдний санаснаар бас болсонгүй, монголын журамт хүү хөдлөх аргагүй боловч гар нь бүтэн тул эцсийнхээ хүчийг шавхан хэд хэдэн гаминг нэгэн дор устгажээ. Дайснууд арга заль хэрэглэн, бугуйл цалам хаяж олноороо түрээ барин оосорлон хүлж, сая Самбуу зааныг тийнхүү чүү чамай дарж авчээ. Монгол ардын журамт цэрэг Сэлэнгэ - Товхон ханы бөх, агуу зоригт арслан их чадалт Самбуу заан дайсны бузар гарт орлоо!

	Дайснууд Самбуу зааныг олныхоо хүчээр дарж аваад амьдаар нь тамлаж эхэллээ. Моринд нэн гарамгай байсныг нь санан санан хорсож, хоёр хөлийг нь амьдаар нь тасар цавчжээ. Энгүй их хүч чадалтай аймшигт хурдан хөдөлж байсныг нь бодон бодон өшиж, хоёр гарыг нь бас амьдаар нь нугалан огтолж хаяжээ. Дараа нь гайхамшигтай мэргэн бууддагт нь өширхөж, хоёр нүдийг нь ухаж, эцэст нь хавиргыг нь хадаж, эрүүг нь заах зэргээр үзэшгүй зэрлэгээр тамлан алж байх энэ үед гэнэт газар тэнгэр нийлэх мэт их тэсрэлт болж, үхэр бууны суманд үй олон гаминг үнсэн товрог болголоо. Энэ тэсрэлт удаа дараагаар нижигнэж, Хиагт руу буцаад, газар бүрхэх мэт бужигнан давшиж байсан гамингийн бөөн дунд Сүхбаатарын цэргийн үхэр бууны сум тэсэрч эхэллээ. Сайн цэргийнхээ өшөөг ингэж авдаг юм гэх шиг Ардын журамт цэргийн үхэр буу саяхан араас нь гүйцэж ирээд, Эрээн хамар дээрээс буудаж байгаа нь энэ билээ.

	Хиагтын зүүн хойд Үетэй өндөр уулан дээрээс бас үхэр буунууд нижигнэж, гайхамшигт мэргэн гал нь гамингийн эхний эгнээнүүдийг нүд ирмэх зуур хиар цохилоо. Цухалдаж сандарсан гамин дарга нар Үетэй өндөр уулыг дурандваас тод өнгийн улаан, шар дээлээ алаглуулсан олон монгол лам цэрэг, хэдэн хүнд их буугаар маш цэцэн галлаж байхыг үзээд хараал тавин чарлалдаж, бараг тэн хагасаа хядуулан, удалгүй баруун өмнө зүг ухаан жолоогүй зугтжээ.

	Их тулалдаан намдсаны хойно журамт цэргүүд Самбуу зааны зэрэг долоон сайхан цэргийн ариун шарилыг оршуулж их л харамсан гашууджээ.

	— Гарзгүй олдох ялалт гэж байдаггүй юм... гэвч Самбуу хайран хүн юм сан даа... гэж Сүхбаатар жанжин хоолой зангируулсхийн намуухан өгүүлэхэд цэрэг бүхний элэг эмтэрч байлаа2.

	Чин зоригт аймшиггүй эрэлхэг жанжин Сүхбаатарын таван зуугаадхан журамт цэрэг Хиагтад бүгсэн арав гаруй мянган гамин цэргийг бут цохин хөөн гаргасан анхны ялалт улс орон даяар цуурайтсан бөгөөд энэ тулалдааны нэгэн онцлог нь ардын журамт цэргээс зөвхөн долоон хүн үрэгджээ. Ийнхүү долоон шилдэг цэргийнхээ алтан амиар Хиагт хотыг арван мянган гамингаас чөлөөлсөн явдал нь хот чөлөөлөн эзэлсэн дэлхийн олон тулалдааны түүхэнд ховор тохиолдол мөн билээ3.

	 

	Их тэмцлийн замд 

	малчин эрчүүд босож

	Эхэн тулгар намаар 

	манлай заагчаа хийж 

	Ир сайтай сэлмээ 

	атаатны хүзүү рүү сунгасан

	Энэ өдрүүдийн явдлаар

	анхны партизан төрсөн юм.

	Зориг шийдвэр хоёр 

	тэдний чанар нь билээ.

	Золбоо хийморь хоёр 

	тэдний гайхамшиг нь билээ.

	Өндөр өргөсөн туг

	замыг заагч нь билээ.

	Өнгөт болд сэлэм

	Заяа шийдэгч нь билээ.

	Энэ сэлэм анх 

	гурван сарын арван найманд

	Эрх чөлөөний төлөө 

	Хиагтын зулай дээр гялалзлаа.

	Эртний хөрш Оростой 

	ах дүүгийн тангараг барилаа.

	Эмтэршгүй ирэн дээр нь 

	адилхан цусаараа баталлаа.

	Орос хүн тэгэхэд

	монгол дээл дор 

	Орчлонгийн шинэ үе өөд 

	монголтой хамт тулалдан

	Үнэн хэрэг ялна,

	монголчуудын зөв гэж

	Үетэй өндөр уулнаас 

	үхэр буугаар тунхагласан

	Ар халхын түүхэнд

	өөр үе эхэлсэн цуурай

	Арван наймны өглөө

	Хиагт руу дайрсан аттак 

	Арслан зоригт Сүхбаатарын 

	аймшиггүй гэгээн царай цөм 

	Ардын партизан бүхний

	сэтгэлд мөнхөд харагддаг юм. 

	Ууган бууны дууг

	Хиагт руу дуугаргаж

	Уухай хашхирсан эрс

	Хиагт хот руу дайрч 

	Удирдагч намын гэрэл

	Хиагтаас анх цацарч

	Улс хувьсгалын түүхэнд 

	Алтанбулаг гэж бичигдлээ.

	Зориг шийдвэр хоёр

	цэрэг эрийн чанар

	Золбоо хийморь хоёр

	цэрэг хүний гайхамшиг! 

	Өндөр өргөсөн туг

	замыг заагч нь билээ.

	Өнгөт болд сэлэм

	заяа шийдэгч нь билээ. 

	Буурай зүдүү олныг минь

	давхар давхар ороосон

	Бум түмэн жилийн

	дарлал зовлонгийн гинжийг 

	Буцалт няцалтгүй шийдсэн

	ардын журамт цэргийн

	Болд сэлмийн ирээр

	анхан энд тасаллаа!

	Хүний зовлонгийн дуу 

	тэнгэрт хадаж байхад

	Хүжийн бяцхан цог шиг

	Бүдэг жижиг гэгээний

	Хүрээ зах нь тэлсээр 

	бүхний хувьсгал болсон

	Хүчирхэг манай ялалт

	Хиагтын газраас эхэллээ.

	Арван мянган гаминг

	аянга адил ниргэхэд

	Арслан зоригт партизанууд

	амин насаа зориуллаа. 

	Аймшиггүй зүрхт тэдний 

	туг шиг түрүүлж явсан 

	Алдар их гавьяаг нь

	түүх бүү мартаг!

	Эрх жаргалын үүдийг

	утаан дундуур нээж

	Эзэн боолын ёсыг

	Уулын үер шиг урсгаж

	Эхний шийдмэг мөрөө

	түүхийн хуудсанд үлдээсэн

	Эгэл тэдний тухай

	хойч үе маань дуулна.

	 

	Ийнхүү Хиагт хот Ардын хувьсгалын анхны ялалтаар гийж, Алтанбулаг гэдэг содон шинэ алдраар дуурьслаа.

	
2. ЖААЛ ХЭЭР

	Харанхуй шөнөд ээдрээ олон 

	Хазаарт моринд эзэн олон 

	Харгуй замд эндэл олон 

	Хагацсан хүнд эмгэнэл олон.

	 

	Өгүүлэх нь:

	— Улаан намынхан, Сүхбаатар гэгчээр толгойлуулан буу зэвсэг машид хүчтэй болоод Орхон, Сэлэнгийн бэлчир хавиас хөдөлж Хиагт хотыг эзлэв. Тэнд байсан нэгэн түм илүү гамин цэрэг хядуулан дарагдаж, үлдсэн хэсэг нь баруун өмнө зүг буруулан шоргоолж мэт бужигнан гарсан гэнэ. Эдүгээ Хиагт хотын ойрх газраар бага сага байлдаан болж буй боловч гамин цэрэг нэгэнт эргэн тулалдахаас өнгөрсөн бөгөөд Сүхбаатар нар нь Оросын улаан цэргээр дэмжүүлэн, Совет буферийн газартай үргэлжийн холбоотой тул хүч чадал маш зузаан. Тэд удахгүй Нийслэл хүрээ болон бүх Монгол орныг дайлан авах санаа буй! гэсэн гэнэтийн сүрлэг мэдээг, Барон Унгерний нууц туршуулын хүмүүс Хиагт чигээс авчран Нийслэл хүрээнээ тараав.

	Барон Унгерн болон түүний цагаан цэргийн эрхтэн дархтнуудад цэлмэг өдрийн аянга мэт санамсаргүй заналхийлэн буусан энэ мэдээг хүрээний монголчууд буюу дөрвөн уулын дундах уужим хөндийд чихтэй бүхэн цай уухын зуур сонсож амжжээ. Энэ мэдээг ардууд сонсоод айхаасаа бишрэх сонирхох нь илүү байлаа.

	— Мөн ч хачин юм даа. Тэр их олон гаминг яаж дийлээ юм бол?

	— Яах юу байх вэ. Дайрч ороод л хядчихаа биз. Манай Ярин баатар, архаг Гончиг нар шиг хүн ганц мянга байвал нэг түмэн гаминг ч амархан шүү дийлэх байлгүй! 

	— Тийм дээ! Үгүй тэр архаг Гончиг чинь өдийд, аягүй бол тэдэн дунд ч яваа юм бил үү хэн мэдэх вэ дээ!

	— Ёстой чухам!

	— Хэр удаан хоногоор дайтаа юм бол?

	— Ганцхан өглөө дайрч ороод л хашаанаас хонь хурга гаргаж байгаа юм шиг гамингуудыг Хиагт хотоос дор нь элдээд гаргачихсан гэх шив!

	— Арай ч худлаа байгаа даа!

	— Нээрэн гэм! Тэр ч байтугай өөрснөө арав хүрэхгүй хүнээ алдаад, гаминг хэдэн мянгаар нь хядчихсан гэнэ лээ. Ёстой үдийн будаа гэсэн үг болжээ.

	— Ай хөөрхий! Болжээ, болж! Тэр Сүхбаатар гэдэг чинь аз хийморь нь шовойж яваа хүн юм даа!

	— Яриад яах вэ! Залуухан ч эр дээ!

	— Хэдий хэрийн насны хүн бэ дээ?

	— За байз. Бадаргуулт төрийн арван есөн онд, маймаа хотод төрсөн гэдэг юм. Могой жилтэй хүн юм даг уу даа!

	— Пээ! Энэ жил хорин долоохон настай хүү юм!

	— Мөн ч залуухан байна шүү!

	— Монголын маань заяа их юм даа! Улс гэрээ өөд татах эр, өөрөө л ингээд гараад ирдэг байна шүү! Энд манай Богд хаан гэж гаминг дарах нь битгий хэл, шоронд нь ороод аргаа барахдаа энэ Барон гэдгийг чинь наана цаана гэж суудаг. Гэтэл хайхрахгүй байсан харцын хүү Сүхбаатар төр улс, түмэн олныхоо төлөө тэнд их хэрэг үүсгэж байдаг!

	— За хош! Наад хэл амаа мэдээтэй бай! Тээр тэнд нэг хотыг байлдсаны дүйвээнд энд шоронгийн тав болох чинь үү?!

	— Одоо энэ Барон жанжин чинь их цэргээ аваад хойшоо хөдлөх юм гэнэлээ.

	— Хэзээ хөдлөх юм бол доо!

	— Удахгүй юм байх аа, их л сандарч байна гэдэг! Ниргэсэн хойно хашхирна гэгч болох нь л дээ!

	— Ай мэдэхгүй! гэсэн ийм яриа Хүрээний айл бүхэнд шахам болж байлаа.

	Энэ үеэр нэгэн харанхуй шөнө Хүрээнээс умар зүгт ганц морьтой хүн чимээгүй гарч одлоо.

	Тэр хүн хүрээ хөдөөгүй үзэгддэг эгэл нэгэн эрийн байдалтай бөгөөд буу зэвсэг үүрсэнгүй, сэлэм жад агссангүй. Ганзаганд нь гурамсан чөдөр, цэмбэн хүрмээс өөр юмгүй бөгөөд гагцхүү том ташуур унжуулан барьж, газрын зөөлнийг дагаж чимээ анир багатай шогшуулнам.

	Гэтэл яг энэ үеэр Хүрээний гудамжаар нэгэн морьтой хүн давхин, Бароны суугаа намхан хөх байшинд ойртон, мориноосоо үсрэн бууж, харуул манаанд хэдэн үг хэлээд дотогш орж,

	— Улааны туршуулын бололтой хүн дөнгөж сая Хүрээнээс хойш гарлаа! гэж мэдэгдэв. 

	Хоромхон болсны дараа гурван морьтой хүн түрүүчийн хүний хойноос яаран довтолж умар зүг шөнийн гүн харанхуй дунд далд орлоо.

	Өглөөний наран модтой уулсын оройд улбар шар овоодой өмсгөх адил үзэсгэлэнтэйеэ тусаж, үймээн ихт орчлон хорвоог гийгүүлэх үес эцэж цуцсан морьтой нэгэн хүн битүү модон дундах хавцлын нэгэн нөмөрт хөлдүү горхины эхэн дээр ирж мориноос буулаа. Энэ бол Дандар ажээ. Дандар морио өвс хазуулан, ойрхон байсан нарийвтар шургаагийг хуга татан авчирч мөсний ирмэг доогуур шургуулан ховх татаад, жирэлзэн байгаа уснаас гар нүүрээ угааж, алгаараа утган уулаа. Гэтэл түүний морь усны чимээ сонсож тэмүүлтэл Дандар морио услан сууж бодол болон уулын толгой ширтэв.

	Түүний сэтгэлд туулж өнгөрүүлсэн сүүлийн хэдэн сарын явдал удаа дараалан орж, «Хүний хувь заяа гэгч хачин ч юм даа» хэмээн бодно. Уул хэцээр амь зууж явсан намрын хонгор өдрүүд, өвлийн эхний цас будрах үеэр нутгаа бараадан Сэлэнгэ - Товхон ханыг чиглэн одсон нь санагдав. Үнэн журмын гэргий Жавзмаа нь орон нутгаа орхин одож, Богдын Хүрээнээ очих зам зуур зөрсөн тул ихэд харуусаж, өдрийн турш уулын нөмөр газар бодол бодон сууж байсан үе санагдана.

	Удалгүй гамингийн үймээн ихсэж, цаг төр түгшүүртэй болсон тул өөрийн болон Жавзмаагийнхаа ах дүү нараар өдөр хоног өнгөрөөж, Хүрээ чигээс Жавзмааг эргээд ирнэ хэмээн хүлээж байсан нь санагдаад, би ч мөн тэнэг хүн юм аа! Бөх хүн тэнэг гэж зарим хүн хэлдэг. Үнэн бол би бас нэг муу бөх шүү санаатай юм байлгүй дээ! гэж ганцаараа инээвхийлэн байснаа царай нь гэнэт хувьсаж «Тэгэхэд л би хүлээж дэмий суухын оронд Хүрээ орж явчихгүй юугаа хийв дээ!» гэж харамсан суулаа. Морь нь ус ууж ханаад сахлаг сайхан борог өвс шир шир хазалж байв. Хавцлын энэ нэгэн газар үдийн нарны ээвэр тул цас бараг үгүй болжээ.

	«Одоо ч хавар боллоо доо! Намайг «Шилэн цонхтын пүүс»-нээс морьд хулгайлж байх үед тун ч бэрх зудтай байж билээ.

	Тэр үеэс хойш мөн ч элдэв замаар явлаа даа. Уул хадаар гэр хийж явахдаа муусайн гаминд ч буудуулчих шахаж явлаа. Харин тэгээд Сүхбаатартай тэр нэгэн өдөр уулзсан маань сайн боллоо гэж элдвийг эргэцүүлэн бодож суусаар цаг нэлээд удсаныг анзаарсангүй.

	За одоо Сүхбаатартаа Хүрээний чухал мэдээг бушуухан хүргэе! Сүхбаатарын мань зорьсон бүхэн сэтгэлчлэн бүтэж байдаг болохоор Сүхбаатарын цэрэг миний хүсэж зорьсон зүйлс бас сэтгэлчлэн бүтэж, нэгэн цагт Жавзмаатайгаа амьд мэнд учрах байлгүй. Хөөрхий тэр минь хаана явдаг бол доо!» гэж бодсоор Дандар мориндоо мордож, хавцлын хажууг ташин гарч хойд зүг чиглэн явлаа. Салхины эрч нугарч, урь унаж байгаа цаг болохоор хээр хөдөө явахад эр хүний сэтгэл сэргэх ажээ.

	Уулнаас бууж намхан толгодын дунд ортол гэнэт баруун өндөр дээгүүр гурван морьтой хүн гарч ирээд хашхиралдан довтлох нь Хүрээнээс түүний гарахыг бароныхан мэдээд хойноос явуулсан нэхүүл бололтой. Дандар ч морио гуядан зугтаж нэгэн хадтай толгойг тойрон нэлээд дор очоод хажуу тийш эргэн далд орох үед бууны сум тун ойрхноор исгэрэн өнгөрөх нь дотор сэрүү даамаар эвгүй чимээтэй боловч Дандар:

	— Бас овоо бууддаг байх нь ээ! Эс л тэнэсэн сум биш юм бол! гэж ганцаараа өгүүлэн давхин оджээ. Гэвч араас нь нэхэн хөөх хүмүүс үлдэн хоцрох байтугай улам улмаар ойртон байгаа нь мэдэгдэж байлаа.

	Иймд энэ чигээрээ явбал асар удалгүй эдний гарт орж чухал мэдээгээ хүргэж чадахгүй болох тул Дандар нэгэн толгой тойрмогц чигээ гэнэт өөрчлөн замаа буруулж үргэлжилсэн их хөвч ой бүхий Ноён уулын зүүн талаас шурган орж газрын ташуу даган мацлаа. Морь нь тийм ч муу морь биш боловч урьд шөнөжин хэтэрхий хол ширүүн довтолсон бас Дандарын бие их хүнд тул дорхноо цуцан амьсгаадаж, модны хормойд арай гэж хүрээд бүр сажиллаа. Уг нь сайн морь юм сан, аргагүй хөгширч дээ! Араас нэхсэн хүмүүс, сая Дандарт ил гарч, доогуур буруу эрж давхисандаа харамсан, морьдоо ташуурдан өгсөж пижигнүүлэн буудлаа. Дандарт тэдний сум аюултай биш, харин морь нь эцэж байгаа явдал нь аюултай байлаа. Энэ морины эцэхийг Дандар анх удаа үзэж байгаа нь энэ ажээ. Цаг хожихын тул Дандар мориноосоо бууж морио бараг чирэх шахам хөтөлж хол хол алхлан явахад морь нь дээрээ хүнгүй тул арай амар болж аяархан шогших шахам явсаар ойн балар гүнд орлоо.

	Тэндээс аль өгсүүр багатай газрыг нь дамжин угаас уул хөвчөөр их явсан хүн тулдаа хойноос яваа хүмүүсийг үл ялих аргаар хууран газар дөтөлсөөр явж үдшийн бүрий болгожээ. Тэр шөнө Дандар огт зогссонгүй. Морио амрааж өөрөө явган явсаар үе үе мордон газрын чигийг барин шогшсоор их л явжээ. Хойноос яваа хүмүүсийн чимээ үе үе сонстох боловч тэд газар мэдэхгүй будилах нь их тул айх зүйлгүй бөгөөд тэдэнд Дандарын чимээ тэр болгон сонстохгүй. Хэрэв тэд мэдье гэж санавал зогсож чагнах хэрэгтэй болно. Иймд Дандар арай хожоотой байлаа. Гэвч энэ чигээр өнөөдрийг ававч маргааш цагаан газар зайлшгүй гарах тул хэрхэх билээ гэдэг түгшүүрт бодол Дандарын сэтгэлээс үл салах ажээ. Үүр гийлээ.

	Дандар модны сийрэгт гарч цагаан газрын баримжааг харж аваад, дараачийн уул хүртэл хаагуур яаж нуугдан зугтахаа төсөөлөв. Араас нэхсэн хүмүүс нэлээд холдож, бодвол тэдний морьд бас эцэв бололтой тул цаг алдалгүй шууд газрын уруу яаран бууж нэгэн шовгорын цаагуур орон, уужим хөндийд дураараа давхин оджээ. Араас нэхсэн хүмүүс үзэгдэхгүй тул сая санаа нь амарч нэгэн уулнаа түр амарч газрын баримжааг бодвол Баянголын өртөөний зүүн чигт байгаа бололтой. Өлсөх ундаасах гэдэг туйлгүй бөгөөд бас морь нь дэлсээд арга барагдан гэлдэрч явав.

	Бага үдийн орчим ойн дотор нэгэн айл байхыг олж очвол нэлээд чинээлэг байрын хямсгардуу хар хүн дуртай дургүй мэндэлжээ. Морь муудсан учраа хэлж, энэ унаж яваа морио өөрт нь үлдээн, оронд нь өөр амар морь унаж явъя хэмээн гуйсанд тэр хүн харин хөх инээд нь хүрэх мэт.

	— Хүү минь, тоглож байна уу, үнэнээсээ хэлж байна уу? гэжээ.

	— Үнэн! гэвэл:

	— Тэгвэл дахиж надад, ер нь энэ нутгийн ямар ч хүнд ийм үг битгий хэл! гээд халгаасангүй.

	Дандар тэднийхээс ганц аяга цай уусан төдий болоод мордож нэгэн хэсэг шигүү модны зах өөд дөхөж явтал гэнэт буун сум исгэрэлдэн өнгөрч зэрэг зэрэг буу пижигнэв. Эргэн харвал нөгөө гурав нь дөрөв болчхоод нэхэн ирсэнд муу морио гуядан шигүү мод руу орох гэж яарлаа. Хөөрхий тэр морь эцсийн хүчээ гарган, овоо хурдан дүүлж амьсгаа нь тулам хөөрөг мэт ихсэж харайх тоолон янцаглан дуугарч явсаар эзэн хүнээ модны захад хүргэж өгтөл дайсны буун сум морийг оножээ.

	Дандар морьтойгоо унахад хөөж яваа хүмүүс хашхиралдах нь сонстов. Дандар хорссондоо, өврөөсөө хуйгүй маузер буугаа гаргаж, ойрх нэгэн модны цаана орж зогсон мод хацарлан буудаж эхэллээ. Хамгийн түрүүнд явсан нь эмээл дээрээсээ холбирон Унав. Дандар хэдэн удаа алдаж буудаад өөртөө ихэд уурлан бүр тулж ирүүлээд буудъя гээд чимээгүй хүлээв. Дайсан ч ойрхон иржээ. Тэд Дандарын байгаа модыг тодорхой сайн онож хараагүй бололтой. Зарим нь түүний зүүн, зарим нь баруун модыг нь явуут буудаж байв.

	Бас Дандарын хөлийн хажууханд ч сум тусаж байлаа. Түрүүчийн хүн үүдэн хоймор хэртэй ирэхэд Дандар:

	— Одоо энэ муу салга гар чи нэг онодог байгаа даа! гэж амандаа шивгэнээд гохоо дарав. 

	Тэр хүн унахад, дараахыг нь Дандар буудах гэсэн нь сумгүй болж хоосон буу бариастай зогсож байлаа. Өврөөс сум авах завдал ч болсонгүй, зугтаад ч хаа холдох вэ! Тэр хоёр явгалан тулж ирээд нэг нь Дандарыг улаан нүүр лүү нь чиглүүлэн буудсан авч оносонгүй. Чихний нь дэргэдүүр халуун сум шүгэл мэт исгэрэн өнгөрөхөд Дандар өөрийн эрхгүй цочжээ. Нөгөө нэг нь Дандарыг амьд барихыг хичээх тул түүнийгээ буудлаа гэж зэмлэж Дандар өөд;

	— Гараа өргө! гэж зандрав. 

	Энэ хүн монголоор тун цэвэр ярьдаг орос царайтай хүн байв. Хоёр дайсан Дандарыг барин авч нэгжиж үзжээ.

	Бууны ам үргэлж өөдөөс нь онгойж харлан байх тул Дандар хөдөлж ер болсонгүй. Ийнхүү нэг нь буу тулгаж байгаад нэг нь Дандарын гарыг ард нь хүлэхээр буугаа мөрлөн нэгэн сур бариад гарыг нь угз татан ард нь гартал буун дуу тасхийж уул модонд цуурайлав. Ингээд л хуурч байгаад бууддаг хэрэг байж гэж бодмогц харвал өмнө нь зогоож байсан орос буугаа алдан унаж байх тул Дандар гэнэт эргэж гарыг нь хүлэх гэж байсан хүнээс гараа угз татан, түүний буун доогуур шурган орж хоёр хөлөөс нь шүүрч аван модонд толгойг нь хага гуядчихжээ. Юу болж байгааг ч ухаарсан юмгүй хамгийн түрүүнд ойр байсан бууг шүүрэн авч ийш тийш хартал хүн огт үзэгдсэнгүй. Хачин юм даа, энэ унасан дайснууд дутуу үхсэн байгаад намайг буудаж байгаа нь энэ гэж өөрийн хүнийг буудчихдаг хэрэг байх нь гэж бодсоор Дандар модны араар нуугдасхийж тэдгээр дайсны хүүрийг ажиглавал бүгд үхсэн бөгөөд яагаад ч тэд буудсан байх нөхцөлгүй ажээ. Ойр хавьд модны мөчир ч үл хөдлөх тул сүүл сүүлдээ Дандарт аягүй зэвүүн бодогдож, нэг л ер бусын зүйл санаанд нь орон айж эхлэв. 

	Ийнхүү тэндээс яаран холдох гэтэл нэгэн хүн:

	— Хүүе хаачих нь вэ! гэж хашхирах нь ойрхон сонстох тул их л цочиж эргэн харвал модны цаанаас буу барьсан өндөр биетэй эрэлхэг маягийн монгол эр хүн гарч ирээд зогсож байжээ.

	Хоёул бие биедээ итгэхгүй шиг холхноос хашхиран ярьж байснаа гэм хоргүйгээ мэдэлцэн уулзжээ.

	Дандарыг дуудсан тэр хүн үс сахал нь их ургасан боловч бие томтой сүрлэг сайхан эр байв. Энэ хүн шинэхэн нэхий дээлтэй, гутлаа ногтлон хүлснийг үзвээс ууланд удсан баймаар аж. Хоёул танилцан элдэв зүйл ярьсаар тэр хүн:

	— Та өнөөдөр явах гэж яарч гүйгээд яах вэ. Тэртэй тэргүй эдний морьд гөлмөө дэрвүүлээд алга болсон тул манайд амраад яв! гээд зүүн тийш уул хэжин явсаар нэлээд зайтай нэгэн их ширэнгэ дотор хадны хонгилын нууц нүхийг өвс, мөчир шилмүүсээр хучиж тохинуулсан оромжид Дандарыг дагуулан оржээ. Энэ нь тэр хүний «манайх» гээд байсан «орон гэр» нь юм санж. Жаахан гал түлж, ангийн мах шарж идэн, уулын цай ууцгаах зуур тэр хүн товч намтраа Дандарт ярьжээ.

	— Намайг Гончиг гэдэг. Өнгөрсөн өвөл гамин алчхаад оргон гарч айлд бүгж байтал бас гамингууд ирж, тэднийг цааш нь харуулан жаал сумтай болж явсаар энд ирж цаг төрийн байдлыг ажиглан орогносон юм.

	Энэ завсар морио гаминд буудуулан явгарлаа. Харин дайн хөлөөс үргэсэн гөрөөс сүүлдээ элбэг боллоо. Би гөрөөс харж жаахан тэнэж яваад өөрийг чинь харж, тэнд баригдаж байхаар нь тэр буу тулгасан хүнийг буудчихсан минь тэр!

	Дандар түүнд цаг төрийн байдлыг нэлээд ярьж өөртэйгөө хамт Сүхбаатар өөд оч гэж ятгажээ.

	Гончиг «Ер нь энэ л хүний үгэнд орох нь зөв байх» гэж бодоод 

	— Би одоо хөдөө нутгаараа ороод унаажиж аваад очъё. Харин намайг очиход Сүхбаатарт уулзуулж өгөөрэй гэв.

	Тэгээд Гончигийн санаанд нэгэн зүйл орсон бололтой, Дандарыг ажиглан харснаа:

	— Жавзмаа гэдэг гэргийтэй Дандар гэдэг хүн та бус уу? гэхэд Дандар:

	— Мөн, мөн гэж дуу алдсанаа гайхах мэт болж, — Тэгээд?.. гэв.

	Гончиг мөнөөхөн хэдэн хоногийн өмнө сонссоноо нэгд нэггүй хүүрнэв. 

	Дандар сүүрс алдаж,

	— За их баярлалаа. Жавзмаа минь ашгүй амьд мэнд л яваа юм байж. Хөөрхий тэр минь намайг эрж цөхрөөд буцаж яваа нь тэр дээ. Хэрэв түүнтэй хэзээ нэгэн цагт уулзвал, миний төлөө бүү зов! Би одоо Хиагтад очно шүү! гэж хэлээрэй гэж захисан гээрэй! гээд Дандарын сэтгэл ихэд тайвширч явахдаа газрын байдлыг Гончигоос сайн асуувал,

	— Та яльгүй зүүгээр явж байна. Эндээс хойхно Тэрэгт шаазгайн нуруу гэж явган хүнд нэг л өдөржийн явах газар байна. Тэнд бүгсэн айл амьтан байгаа байх. Тэндээс унаажаад Хиагт өөдөө явбал дээр гэж газрыг сайн хэлж өгчээ.

	Дандар өглөө эртлэн тэндээс гарч өдрийн турш явган яваад орой нэгэн их хөвч дунд утаа гарч үзэгдэхэд дөхөн очвол цагаан эсгийгээр бүрж, цасаар манасан гурван овоохой байлаа. Гадаа нь морьд харагдана.

	Гарч орж байгаа хүмүүс их л олон тул лав Бароны буюу өөр нэгэн цэргийн туршуул харуул байж болзошгүй гэж бодоод очсонгүй.

	Харин шөнө нь сэм гадаа нь очиж морьд дунд нь ороод цөмөөрөө овоо морьд боловч шилж сонгосоор явж нэгэн жаахан бараан морийг нүдэнд дулаанаар нь хулгайлан, нэг овоохойн хажуугаас хариугүй муу эмээл байсныг авч тохоод сүүдэр мэт чимээгүй арилжээ.

	Маргааш өглөө нь тэндээс их хол газар явж Хиагт дөхсөн тул сайн морь олж унаснаа мэдэн бууж ажиглажээ.

	Тэр морь бахимхан зузаан биетэй, сэрвээгээрээ бөгтөрдүү бөгөөд өргөн ташаатай ембүү хэвийн жаахан хээр морь байлаа.

	Зөв талынх нь гуянд давхар саран тамгатай тул Дандар:

	— Ай хөөрхий, ямар хүний нь унааг мухарлаж орхив доо, зайлуул! гэж нэгэнтээ санаа алдан мордож, за «жаал хээр» минь явъя даа хэмээн Хиагтын зүг их жанжин Сүхбаатар өөд яаран оджээ.

	
3. МОРЬ ОЛДОНО, ХҮН ОЛДОХГҮЙ

	Эргэж хөрвөж байдаг 

	Эрээн бараантай тавилан 

	Эзэн хүмүүнээ сорьж 

	Энэлүүлж цөхрөөх ёс буй. 

	Хүчир тавилангийн өөд 

	Хүний үр тэмцсээр 

	Хүйтэнд хөрж, халуунд халж 

	Хүчлэн хатуужих ёс буй.

	 

	Өгүүлэх нь:

	Дандар Хиагтад дөхөж очоод мориноосоо бууж жижигхэн биетэй, тачирхан үстэй хээр морио шинжиж хэн хүний унаа бол доо? гэсэн шиг бодол төрөн агшин зуур эзэн хүний нь өмнө гэмшингүй сэтгэлд автаж санаа алдав. Тэр үеэр «жаал хээр»-ийг урьд шөнө хулгайд алдсан их хөвч дэх гурван овоохойн нэгнээс хуучивтар хятад ногоон чисчүү дээлтэй, нуруулаг аятайхан бүсгүй гарч ирэн, эргэн тойрны модод дээгүүр тэнгэрийн байдлыг хэзээний гярхай нүдээр ажиглан харах нь ямар нэгэн аян замд зорих гэж байгаа шинж илэрхий.

	Тэндээс өмнө зүг модон дундуур алхлан биеийн чилээг гарган эргэж ирээд санамсаргүй морьд руу харснаа улам лавлуулан харж тунсаг сайхан царайд нь түгшүүрт байдал илрэн, алхаагаа улам хурдасган очлоо. Түүний тэнэгэр цэгцхэн саран хөмсөг гэнэт атиран бууж, дөлгөөн харцат торомгор хар нүд нь гурвалжлан, амаа хагас ангайн морь бүхнийг зүс ширхгээр нь ээлжлэн харсаар нүдэндээ үл итгэх бодолтой, юмны цаагуур наагуур эрэлхийлэн, эргэн тойрон модны дотуур цааш нааш нь дахин давтан харж,

	— Та минь, яасан нүгэлтэй юм бэ! Миний «жаал хээр» алга! гэж чанга өгүүлэн, овоохой өөдөө амьсгаадан цухалдан гүйв.

	Тэр сацуу овоохой дотроос хэдэн хүн гарч ирэн мөн л морьдоо бүртгэн, «жаал хээр»-ийг үгүйлэн ийш тийш харцгаав. Жаал хээрийн эзэн ногоон чисчүү дээлт бүсгүй гэнэт асгартал уйлан,

	— Яасан муухай юм бэ! Очиж очиж намайг өнөөдөр явахыг мэдсэн юм шиг өчнөөн олон морины дотроос миний ганц морийг хулгай авч дээ! Энэ хөвчид бас хулгай байдаг юм байх нь ээ! Халаг, би одоо яана даа!.. Яасан заяагүй төрсөн амьтан бил ээ, би! гэж нулимсандаа цацан байж үглэв. 

	Нэгэн өвгөжөөр хар хүн:

	— Овоохойн гадаа байсан миний муу эмээл алга болжээ! гэж өгүүлэх нь сонстов.

	— Базарваань! Яасан нүгэлтэй юм бэ, та минь! гэж хүн бүхэн дор дороо ямар нэгэн дургүйцсэн үг хэлцгээв. Морины эзэн бүсгүй, газарт сөхрөн сууж уйлан,

	— Энэ хангай Дэлхий нүдтэй юм бол өдий их ядарч яваа ганц бүсгүйн өөрт үлдсэн ганц хань түшиг болсон морийг юунд бусдад унуулав даа! Би одоо яаж Дандарыгаа олно бил ээ!.. гэж аяархан мэгшин өгүүлэхэд түүнээс арай ахмад насны нэгэн эхнэр түүнийг тайтгаруулах гэж хилэн хар гэзэгтэй толгойг нь илбэж,

	— Жавзмаа минь битгий уйл! Чи минь бос, бос! Орж халуун цай ооч! гэхэд Жавзмаа:

	— Би энэ газар хань болсон сайн унаанаасаа хагацаад яаж уйлахгүй байх билээ, Дугаржав минь! гэж улам тунирхан уйлав. 

	Тэр эхнэр:

	— Юу гэсэн үг вэ, морь олдолгүй яах вэ. Би чамайг нутаг руу чинь явуулж өгнө. Одоо юмаа төхөөр! гэхэд бусад нь:

	— Тэг, Жавзмаа минь, явахаа л бод! Морь олдоно шүү дээ! Харин хүн л олдохгүй! гэж ам амандаа өгүүлж бүсгүйг хөтлөн овоохойд орцгоолоо. 

	Нэг хар хүн, нөгөө эхнэр тийш хандаж:

	— Дугаржав аа! Хулгар зээрдийг эмээллэн өгөх үү? гэхэд Дугаржав,

	— Юу гэсэн үг вэ, Самдан минь! Өөрийн хүний нутгаар хол ойрын газраар айж ичиж, яаруу давчуу явах ийм залуу бүсгүй үзэмж бүхий хөнгөн зөөлөн явдалтай, хүч тамир нь баргийн эдэлгээнд үл буурах, нэлээн өдөр сарын шогшоо даах юм унуулахаа мэдэхгүй гэж үү, чи! Жижиг саарал (ногоон) морио эмээллэж өг! гэж захирангуй боловч зөөлөн хэлээд овоохойдоо орлоо. 

	Энэ хээр газар ганц унаагаа хулгайд алдаж гашуудан байгаа Жавзмаа хүүхэн бол өнгөрсөн өвлийн сүүлчээр Нийслэл хүрээнээс хойд зүг гарч өртөө зам бараадан явсаар Баянголын өртөөг дамжиж Өрмөгтийн өртөөний зүүн талаар дөлөн явахдаа хэсэг гаминг холоос хараад морины чадлаар зугтсан ажээ.

	Гамингууд хойноос нь нэхэн хөөсөн боловч Жавзмаагийн жаал хээр хурд сайтай, үнэхээр түшиг болсон морь тул гүйцэгдсэнгүй. Гамингууд хорсохдоо хойноос нь буудсаар байсан тул нэгэн сум Жавзмааг оножээ.

	Цээжин бие нь гэнэт хачин чинэрч, өвөр тал нь халуун оргижээ.

	«Хээр хөдөө хонох хэрэг болбол гал түлж дулаацан, чоно нохой үргээнэ гэж авч явдаг чүдэнз маань өвөрт авалцаагүй байгаа даа?» гэж бодоод морины давхил дунд өврөө суйлан үзвэл гарт нь нойтон юм баригдахад цочиж гараа гарган харвал цус ажээ.

	Ийнхүү өөрийн шархадсаныг мэдэнгүүтээ Жавзмаагийн бие сулран нүд эрээлжилсэн боловч, би энд л унавал дайсны гарт үрэгдэнэ. Дөрөөн дээрээ л тэсээд явбал морь минь нэг газар намайг, хүргэх байх гэж шүд зуун давхисаар Жавзмаагийн бие сүүл сүүлдээ чадалгүй болж мориныхоо дэл рүү бөхийн ганхаж явжээ. Хэрэв нүдээ нээвэл газар дэлхий эрээлжлэн дайвалзаж толгой нь эргэн уначих гээд байх тул нүдээ анин, хоёр гараараа эмээлийнхээ бүүргийг зуурч бөхийн явахад гагцхүү жаал хээр л хааш явах, удаан түргэн алхахаа өөрөө мэджээ. Жавзмааг нэг мэдэхэд морь нь янцгааж байгаа дуулдах бөгөөд нүдээ нээвэл үдэш харанхуй болж, хамаг бие нь чичрэн дагжиж өөрийн мэдэлгүй болж байх тул морин дээр яваагаа бүүр түүр мэдэж, дахин ухаан алджээ. Нэг мэдэхэд нүдэнд нь галын гэгээ харагдах шиг болж бүх бие нь агаарт хөөрч байгаа юм шиг их л ядан амьсгалж, амьсгаа нь хоёр чихэнд нь сүнгэнэн шуугьж байжээ. Хажууд нь хүмүүс ярих боловч чухам юу гэж ярьж байгааг ойлгож чадсангүй. Тэг тэгсээр ухаан орж дуугарч чадахгүй удаан хэвтээд аажимдаа залуу халуун бие нь шархны хорыг давж гарчээ.

	— Хөөрхий амьтан, энэ бүсгүй ес дэх хоног дээрээ ухаан бүрэн орлоо доо! Еэ, хорин нэгэн Дар эх минь өршөө! гэж дуу алдан толгойн нь дэргэд сууж байсан хүнийг анх олж харсан бөгөөд энэ нь Дугаржав гэгч хүүхэн байжээ.

	Ийнхүү Жавзмаа, жаал хээр мориныхоо ачаар тэрхүү бүгсэн айлуудыг олж очиж, тэдний гар дээр сувилуулан тэнхэрч тэнд гурван сар болжээ. Энэ нь төөрсөөр төөрсөөр төрөлдөө гэгчийн үлгэр болжээ.

	Энэ Дугаржав гэгч хүүхэн, Жавзмаагийн нутгийн хүн болохоор үл барам, сайн яривал садан болох хүн байсан ажээ.

	Тийнхүү биеэ гүйцэд тэнхэрсэн төд орон нутгаа бараадна гэж ярилцан шийдээд яг гарах гэж байтал хайртай унааг нь харанхуй шөнө үл мэдэгдэх юм аваад явчихжээ.

	— Хайран морь юм сан даа. Гэвч морь байтугай хүнээсээ хагацаад яваа хүн дээ хэмээн өгүүлээд Дугаржав эгчийнхээ жижиг саарал гэгч, орон нутагтаа нэр цуутай сайн мориор энэ өдөртөө Богдын Хүрээнээс анх гарсан лугаа адил болж аваад өөрийн нутаг Товхон ханы зүг одсон учир ийн бөлгөө.

4. ГАНЦААРДСАН ТЭМЦЭЛ

	Өөдөө хаясан чулуу толгой дээр 

	Өөрөө хийсэн үйлийн үр өөртөө 

	Идсэн эрүү хувхайран гутав 

	Ирсэн замаараа хавтгайран буцав.

	Зайлшгүй ирэх үхэл өөдөө 

	Замнаж яваа ялагдсан дайсан 

	Занал хорсол, уур цухлаараа 

	Замбуулинг шатаахад бэлэн явав.

	 

	Өгүүлэх нь:

	Хангай нутгийн нэгэн нууцгайдуухан ганц өвөлжөөнд хоёр гэр байна. Хавар хэдийн болсон гэвч цаг дулаарч цас хайлах нь их л хойрго, өвлийн, амьсгал хэвээрээ тул өвөлжөөнөөс гараагүй бололтой. Тэднийхэн мал ахуйгаар ч ховор, ядуу тарчигхан суудаг айлууд бололтой. Нэгэн гэрт нь эмгэн өвгөн хоёр, бага хөвгүүний хамт, нөгөө гэрт нь хижээл насны авгай, хориод насны охин, түүний ах зузаан бор залуу ийм хүмүүс энэ хоёр гэрт суух ажээ. Үдээс хойхон хэрд тэднийхний гадаа нэгэн хүн ирж, нутгийн заншлаар:

	— Нохой хорь оо! хэмээн намуухан дуугарсанд жаал охин гарч харвал, бие том өндөр, өнгө цагаан нэхий дээлтэй, дайз сум, том хутга зүүсэн, буутай нэгэн сүрлэг сайхан эр байв.

	— Хүүе! Та чинь Гончиг гуай юу даа? Амар байна уу, та? хэмээн мэндлэв. 

	Гончиг хариу мэндлээд гэрт оров. Гэрийнхэн түүнийг их л найрсаг угтаж идээ цай барьж элдэв сониныг асуулцан яриа хөөрөө бололцов. Энэ Гончиг бол өнгөрсөн өвлөөс хойш уул хэцээр нутаг, ургаа модоор гэр болгон яваа хүн ажээ. Энэ хүн, тэр нэгэн өдөр Дандарын хэлсэн ёсоор хэд хоногийн өмнө Сүхбаатар жанжны цэрэгт элсэхээр тэр зүг явтал Хиагтын байлдаанаас дүрвэн гарч баруун зүг барин уул хадаар дамжин ахиж дөхөж явсан хэсэг гамин цэрэг өөрсдийн аймшиг бүхий замдаа хэрэг түвэг үүтгэхээс болгоомжлон явсаар нэлээд холдож, хөдөө хээрийн алс бөглүү нутагт хүрмэгц сая уур хорслоо гаргаж Ивэнгийн голын Хуурай зүүвч хэмээх газар өвөлжиж байсан гуч гаруй өрх айлын хөгшин залуу, хөрөв нялх, эр эм нийлсэн зуу гаруй хүнийг хоёр том гэрт чигжин хийж амьдаар нь шатаан алжээ.

	Эдгээр хөөрхийлөлтэй өнгөрсөн хүмүүсийн сургийг Гончиг зам зуур сонсмогц тэдгээрийн ариун өшөө авахаар нэгэнт санаа шийдэж гамингийн явах зам мөрийг орон нутгаа сайн мэдэхийн хувиар, энэ шөнө үүгээр гарцаагүй дайран ирэхийг сайн мэдээд бололцоо бүхий энэ хоёр гэрт урьдчилан ирж ийнхүү сэм отон хүлээж буй хүн ажээ.

	— Гончиг, чи одоо Хүрээ рүү буцах уу? гэсэнд Гончиг:

	— Яалтай бол доо. Буцаж магадгүй хэмээн нэлээд тээнэгэлзэнгүй маягтай өгүүлэнгүүт, түүний дотор ийн сэтгэрүүн:

	Богдын Хүрээний шуугиант амьдрал, хятад Ши Юанз, тэнд үргэлж ший үзэж явдаг, баруун дамнуурчны Цээ хуар хэмээх мэлтгэнэсэн хар нүдтэй гунхсан сайхан эрлийз хүүхнийг гэнэт бүүр түүрхэн бодлоо.

	Тэр дандаа: «Би ч архаг Гончигийгоо л дагаад явъя даа, тэгэхгүй бол энэ олон харчуул ер явуулахгүй шүү!» гээд хажууд халуу оргин наалддаг сан.

	Архаг Гончиг ч мөн олон удаа Богдын Хүрээний Вангай, Сэцэн тойны их чөлөөгөөр талцсан лам нарын их зодоонд оролцож дандаа ялж явсан тул Хүрээ даяар нэртэй билээ.

	Залуу цагийн алдар цолоо дуурьсгаж явсан тэр газраа эргэж очих сон гэж хурдан морь, уяа руу өөрөө очдог мэт, өөрийн эрхгүй хүснэм.

	Залуу нас, бяр чадал, омог зориг ч хэвээр бөгөөд Хүрээнээс гарснаас хойш их л удаж, их л зүдэрч яваа санагдана. Гэвч одоо гамингууд Хүрээнээс байтугай, монгол нутгаас хөөгдөж байгаа сурагтай. Энэ үнэн болов уу? гэж архаг, Гончиг өөрөөсөө асууна.

	Энэ үнэн билээ. Хиагтаас ихэнх хувиа хядуулж баруун өмнө зүгт зугтаж гарсан гамингууд шархадсан араатан мэт зам зуурын юм бүхнийг сүйтгэн урагшилж явна. Жинхэнэ буцах замаасаа нэлээд баруунаар хэлбийж, Хүрээнээс алсуур тойрон дээрэм тонуулаар хөлжих гэсэн тэр дайсныг Хүрээ бас мэдэж байсан учраас Богдын Хүрээнээс хатан баатар Магсаржаваар удирдуулсан хүрээ цэрэг, мөн өмнө хязгаарын сайд Балжинням бэйсийн цэргүүд зүүн ба өмнөөс нь угтан Хөдөөн цав, Улаан-хаданы зэрэг газраар отож хүлээн байсан ажээ. Гамингууд энэ тухай мэдээ ч үгүй, зайлшгүй тосох үхэл рүүгээ өдөр шөнөгүй яаран, улам улам гэмт хэрэг нэмэн тарьсаар явна. Тэд зам зуурд Дорж цагдаа нарын зэрэг дал гаруй хүмүүс, мөн Хуурай зүүвчийн 100 гаруй хүмүүсийг тус тус бөөгнөрүүлэн тууж нэгэн айлын их гэрт зэвсгийн хүчээр оруулж түгжээд гаднаас нь галлажээ.

	Ийнхүү галд амьдаараа шатан үхэж буй тэдгээр том жижиг олон хүний орилох бархирах гаслангийн муухай цуу зүрх шимшрэм агаарт хадаж, дахиад л монгол хүний цус урслаа.

	Буудаж алаад идэж баралгүй орхисон хонь мал энд тэндгүй хэвтэх болжээ.

	Алах гэж дутуу буудаад шархлуулан улангасуулсан үхэр ч давхиж явах үзэгдэнэ. Шатсан гэр, амь үрэгдсэн эхнэр хүүхэд, зам дээр хаяж орхисон эд бараа энд тэндгүй үзэгдэнэ.

	— Гончиг гуай! Та дуулж байна уу? гэж тэр айлын бүсгүй шивгэнэн өгүүлэхэд чагнан хэвтмэр болж байсан Гончиг босон харайж, шөнийн шуурга салхинд бургасны орой шуугин сүнгэнэхийн зэрэгцээ, алсад олон хүн шуугилдах сонсогдоно. Гончиг даруй босож бушуухан хувцаслаад гэрийнхнийг бушуу босоцгоо хэмээн яаруулж өөрөө түрүүлэн гарлаа. Гадаа тас харанхуй, салхи гэдэг жигтэйхэн ширүүн ажээ. Гончиг нөгөө гэрт гүйн орж, тэр айлын гурван хүнийг бас босгож санд мэнд нөмгөн нүцгэн шахам гаргаад амь хоргодуулан нуужээ. Алсад шуугилдах хүмүүс гамин лав мөнийг урьдаас бэлтгэн хүлээсэн Гончиг сайн танин мэджээ. Олон гамин ирж яваа чимээ нь улам улам ойртсоор байлаа.

	Гончиг орой харж авсан нэгэн тэрэгний арлаас хоёр хусан хөндөл сугалан авч, бөх эсэхийг нь шалгаж үзээд хоёр гартаа бэлэн барьж, буу сумаа бэлэн болгож биедээ агуулжээ. Хураалттай барааны цаана хүлээв. Гэр доторх дэнг унтрааж, ор дэвсгэр дээр хүн унтаж байгаа маягаар хоосон дээл хөнжил овойлгон хучаад орхив. Энэ шөнийн хүйтэн нүүр нүдгүй салхинд голдоо ортол даарсан гамингууд айл байхыг үзээд бушуухан орж дулаацан хоол ундыг нь цөлмөөд эцэст нь гэр барааг нь шатааж орхих гэж яаран гүйлдлээ. Гар нь мэдээгүй болтлоо бээрсэн тул тэд буугаа сугандаа хавчуулж ихэнх нь үүрч, хоёр гараа урдаа эвхэн бөгтийж, хөл нь эцсэн тул тушаатай юм шиг дор дороо шогшин гүйлдэж баахан гамин бараалан шуугилдан орж ирлээ. Ирэх мөртөө баруун том гэрийн үүд балбан онгойлгож ухаан сөгөөгүй чихэлдэн ороод, нэг гамин гэрийн гадаа сүүмгэнэн үлдмэгц «дүүрсэн хэрэг» гэж Гончиг үсрэн очиж түүнийг ганц цохиод нам унагажээ. Гэтэл уван цуван гарч ирсэн гамин болгоныг тэрэгний хатсан том хусан хөндлөөр ганц ганцхан цохиж нам унаган байлаа. Нөгөө гэрийн хархүү эр хүн гэсэндээ Гончигийн ард зогсож тийнхүү цохигдон унасан гамин бүрийг хөлөөс нь чирч холдуулан зайлуулж байв. Энэ үед аз ирэхэд цасан шуурга улам хүчтэй болж, гэрт шуугилдан байгаа хүмүүст гадаа чухам юу ч болж байсан мэдэгдэхээргүй байв. Ингэснээр Гончиг, хорь гаруй гамингийн нугасыг ав адилхан тас цохиж хүүрийг нөгөө залуутай хамжиж тэр шөнөдөө тэргээр ачиж бургасны шугуй дахь будааны хуучин зооринуудад хэд хэдээр нь хийж далдлав. Завшаан болоход тэр муухай мөр улыг цас баллаж өгчээ.

	Тэдний бүх буу сум, хэрэгслийг утаатай хар эсгийд боож мөн будааны хуучин зооринд хийж булав.

	Олон гол горхи нийлж өргөн мөрөн болдог шиг зүг зовхис бүрээс олон аавын хөвгүүд, Сүхбаатар нарт элсэн нийлж ардын журамт цэрэг бүрэлдэн бүхийд архаг Гончиг тэндээс Хиагтад хүрэлцэн очжээ. Тэр юуны урьд Дандарыг сураглан учирч, улмаар Сүхбаатарт бараалхаад, дайсны эсрэг ганц биеийнхээ урьдах тэмцэл газар авахгүй гэдгийг номнуулж ухаараад тийнхүү нийтийн хүчинд хамтдан, Сүхбаатарын гавшгай цэргийн нэгэн байлдагч болов.

	
5. УЛААН ДЭЭЛТ

	Долоон өнгөөр солонголсон 

	Дорно зүгийн элдэв ёслол 

	Дотор нууц нь үл мэдэгдэх 

	Долоон жорын цагаачид 

	Донслон үймсэн тэр цагт 

	Дор дороосоо ундарч байлаа.

	 

	Өгүүлэх нь:

	Нохой хуцаж, морин төвөргөөн ойртов. Гал тогоогоор оролдон байсан авгай хүүхнүүд уулга алдан залбирав.

	— Бас л нөгөө Петрушк мэтийн амьтад яваа юм болов уу гэж өгүүлцгээн гартал, дөрвөн морьтой хүн ирээд зогсож байна. Бүгдээрээ буу үүрч, хөмсөг зангиджээ. Тэдний эхэн талд нэгэн цовоолог маягийн хүн морин дээрээ хөндөлсөн,

	— За та нар маргааш Номун ханы хийдийн майдар эргэхэд очиж, их багагүй, хөгшин залуу, эр эмгүй цөм оролцоно шүү! Майдарт очихгүй байвал уу! гээд морио гуядан ухасхийж давхин одоцгоожээ. 

	Удалгүй өөр хот айлын гадаа очиж мөн л Майдар зарлаж хашхиран явнам. Энэ хүн цагаан хурган папах малгай, хурган дотортой улаан торгон дээл, шар дурдан бүстэй бөгөөд монгол өмд, монгол гуталтай ажээ. Тав арваар нь хавчаартай сум хийдэг, дөрвөлжилж оёсон булигаар дайз бүслэн; хуучин муу хүрэн хуйт винтов үүрчээ. Гарт нь орос хийцийн сүлжмэл суран ташуур харагдана. Дагалдаж яваа гурван хүн нь бас л газар дороос гарч ирсэн юм шиг энэ нутагт үзэгдээгүй хачин ажээ. Тэд нь өрөөсөн нүдгүй хөх цахар, хазгар буриад, бас өрөөсөн гараа сойсон орос, ийм хүмүүс бөгөөд үүрсэн буунуудыг үзвээс иш мод нь далбарсан, зарим газраа төмөр нь зэвэрсэн, ер хуучирч муудахын туйлд хүрчээ. Энэ хэсэг хүмүүс сүсэг бишрэлийн үүднээс буюу эсхүл өөр ямар нэгэн учраар ийнхүү зүтгэл гаргаж, хүн бүхнийг майдар үзүүлэх гэж зарлан хэсэж гүйцгээж яваа нь энэ ажээ.

	Номун ханы хийдийн майдар, хаврын дунд сарын арван долооны үеэр бараг тогтмол эргэдэг билээ. Энэ майдрыг бусад хүрээ хийдийнхээс илүү сайхан болдог гэлцэж, өөр нутаг хошуунаас ч хүмүүс олон олноороо зорин ирж үздэг. Тиймээс ч тэр улаан дээлтэй хүн, майдрыг шамдан зарлаж явсан биз ээ. Улаан дээлтийн зарласны маргааш Нинждолби хийдийн майдар, тогтсон уламжлалт цагтаа эхэллээ. Үнэхээр ч олон хүн цугларлаа. Майдар эргэх тусгай замыг урьдаас цэвэрлэн засаж үдлэх дөрвөн газарт асар, майхан зэргийг засаж бэлджээ. Майдар эхлээд урд үд гэж сонин үзүүштэй юм болох тул тэнд мөргөлчин маш олноор цугларан хүлээж байлаа. Энэ үеэр Цогчин дуганы өмнө тусгайлан засамжилж чимэглэсэн үзэсгэлэн төгөлдөр дөрвөн дугуйтай сайхан том гоё тэрэг байна. Түүн дээр маш гоёмсог зассан тусгай байранд майдар хэмээх тохой илүү алт шармал бурхныг хамба, цорж тэргүүтэй олон ихэс лам нар залан авчирч, Майдар бурхны магтаал зэргийг хөглөн аялж уншина. Дараагаар лус найман аймгийг номхотгох газрын эзэн садил хэмээх буга согоо хоёр гарч маш чадамгайгаар цамнан (бүжиглэж) олон нийтийг сонирхуулан дотогш орно.

	Майдрыг өмнө зүг хандуулан, аажмаар хөдөлгөн, урд үд дээр очмогц лам нар мөрлөн сууж, нэгэн жигд аястай намуун боловч сүрлэг дуугаар ном уншиж сайн цагийн мянган бурхны дөтгөөр зэрэг нь болох шашин амьтны тусын тулд бурхны хүрдийг эргүүлэн ном номлосон бурхан багшийн удаад энэ хорвоод заларч хамаг амьтныг тэтгэгч майдрын гэгээний алдрыг дуудан магтах хурал хурж, майдрыг сонирхогчдод үзүүлэх сонин тоглолтууд эхэллээ. Хамгийн түрүүнд жирийн маягтай, анчин хөх өвгөн гарч ирсэн нь хариугүй бөгтөр, хар хөх нүүр, түүний өмссөн баг нь үрчгэр, урт сахалтай бөгөөд хуучин хөх эрээн даавуу дээлтэй, бас нум сум хэрэглэжээ. Түүний эмгэн гэж хазганан навталзсан нэг муу чавганц, бас нэг муу хөгшин хар нохой хөтлөн гарч ирээд, энэ гурав хүний элэг хөшмөөр инээдэмтэй бүжгэрхүү юм хийж ан гөрөө хайж, мөр хайн шиншилж, чимээ чагнаж байгаа зэрэг, нэгэн ядуу анчин айлын амьдралыг дүрсэлсэн, үг дуугүй инээдэмт хөдөлгөөнүүд хийх ажээ.

	Энэ нь майдар үзэгчдийг хөгжөөн баясгагч бөгөөд өвгөн нь үнэхээрийн мулгуу будилуу нэгэн анчин мэт, чавганц нь бас үнэхээр нэг уймарсан үглээ чавганцын дүр гаргаж, нөгөөх нохойд тоглож байгаа (баг өмсгөл бүхий) хүн нь айлын тэжээвэр нохойн аяг занг чадмаг дуурайх ажээ. Үүнийг үзэгч олон тэр жилийн дажин самуун, зовлон зүдрэлийг түр мартан, ан гөрөө хийж аж төрөн суудаг амгалан цаг үеэ дурсан инээж шуугих аж.

	Гэтэл хоёр хохимой, хоёр азар гарч ирлээ. Хүний араг ясыг дүрсэлсэн үзлийн муухай цагаан ёрог хувцастай, хувхай ясан толгойг яг дуурайлган хийсэн багтай тэр хохийг харсан бүхэн хирдхийн цочиж, үхээрийн газрын тухай, үй олон амь үрэгдэгсдийн тухай гэнэт дурсан бодож, айж хэлмэгдэн дув дуугүй боллоо. Бас азар гэж жигтэйхэн муухай царайтай, барсгар хөх амьтан, нүд нь цагаан улаанаар алаглан эргэлдэж, соёо шүд нь ярзайгаад, хэлж баршгүй муухай дүртэй байв.

	Мөнөөх хоёр хохийг анчин өвгөний чавганц гэнэт харж, айж цочин үсэрч унаад, анчин өвгөн бас хармагц зугтан гүйж, азрыг мэдэлгүй очиж наалдсанаа бас түүнээс үхэтхийтлээ цочих зэрэг элдэв инээдэмтэй явдал үзүүлсэнд цугларсан олон, нүднээсээ нулимс гартал хөхөрч байлаа. Энэ хохимой, азрын цамууд тус бүр өөр өөрийн дэгээр бүжиж байх ажээ. Цугларагсдын дунд нөгөөх «Улаан дээлт» маань, орос, буриад, цахар нийлсэн есөн хачин хүн дагуулаад ирчихсэн, чанга чанга инээн зогсож байлаа. Нэлээд тоглоод хохимой, азар далд орж майдар урд үд дээрээсээ баруунаа эргэн хөдөллөө.

	Энэ хийдийн майдар их олон чимэг бүхий тэрэгнүүд тойрон явахын дотор гоёмсог том сайхан тэрэгтэй гол майдар түүний дунд нь алгуурхан хөдөлж явах бөгөөд урд нь таван өнгийн урт хадаг солонголуулан чимж татсан ажээ. Хамгийн түрүүнд намжрын донир гэж бүгдийг удирдах ямбаны хувцастай лам машид ярвагар бөгөөд төв ихэмсэг дүртэй алхан, араас нь янз бүрийн сайхан үнэртэй хүрэн хүж зэргийг асаасан бойпор, хатгуур мод тэргүүтнийг барьсан хэдэн лам явна. Тэдний хойноос янз бүрийн хөгжим, сайхан дуутай алтан амсарт мөнгөн бишгүүр, аргил зэс бүрээ, хэнгэрэг цан, сэлнэн (том цан) зэрэг, үлээдэг балбадаг эсэн бусын хөгжим нийлээд сүр жавхлантай хачин сонин аялгууг цуурайлуулан явна.

	Хөгжмийн хойноос хоёр цогчин гэсгүй, хамба, цорж болон том лам нар ном уншиж алгуурхан алхах бөгөөд тэдний араас майдрын ногоон морины цээж цухуйсан гоёмсог том тэргийг өчнөөн төчнөөн хүн түрэх хөтлөх зэргээр явуулна. Ийнхүү явсаар, үзэгч олон даган залбирсаар баруун үд дээр ирэхэд анчин хөх өвгөн, түүний чавганц, нохой гурав мөн л хүнийг инээлгэсээр тэдэнтэй хамт баруун үд дээр очлоо. Баруун үдэд хоёр шаам (буга, согоо) гарч машид уран гоёмсог сүр жавхаатай харайн дүүлэн бүжиглэв. Хөгжим ч сүртэй түрэн дуугарч буга, согооны баг өмсгөл бүхий хоёр хүн үнэхээр амьд сэргэлэн буга согоо дүүлж байгаа шиг үсрэн цахилж, харайн цамнаж байхыг харсан бүхэн туйлаас бахархан гайхах ажээ.

	Улаан дээлт хүн маань майдар үзэж байгаа хүмүүс дунд тамхи худалдаж явлаа.

	— Хямдхан өглөө, хө! Тал дүнс нэг мориор л өгчихнө гэж тэр нэлээд маймаа арилжаа хийдэг дадлагатай хүний байдлаар ер салахгүй шаардах тул хүмүүс тал дүнсэн тамхи мориор авч байхыг үзлээ.

	Тэр үед дайн хөлийн улмаас тамхи тасарч ховордсон цаг байлаа. Гэтэл нөгөө майдрын тоглолтод шаам бүжиглэхийг анчин хөх өвгөн үзээд дуурайж үсрэх гэж инээдтэйгээр унаж, эмгэн нь очиж зэмлэж байгаа бололтой, хоёул ноцолдох зэргээр алиалж байлаа. Том тавагтай идээ талбихуйд буга согоо хоёр бүжиглэн харайж дуусаад тэр идээнээс тус тус атган авч ийш тийш нь цацаад орлоо. Өвгөн чавганц хоёр түүнийг булаацалдан ноцолдож өвгөн нь дарж хэвтчихээд эмгэн нь түүнийг тойрон гүйх зэргээр марзганан инээлгэж байхад нохой нь тэр самбаанд бүгдийг түүж идэх дүр үзүүлэх ажээ. Энэ нь уулын анг өөр хоорондоо дэмий булаацалдан харамлаж, эцэст нь нохойн идэш болдог гэсэн санаа мэт...

	Майдар баруун үдээс урьдын адил хөдлөн, ёс горимоо гүйцэтгэн сүр бараатай явна. Улаан дээлт ч тэр самбаанд арилжаа маймаа хийж, залуу эр эм хүмүүсийн нэр усыг асуух зэргээр явна. Өвгөн чавганц нохой гурав ч улс амьтныг үймүүлэн инээлгэж алиалсаар хойд үд дээр ирлээ.

	Энд Товхон ханы савдаг (эзэн)-ийг дүрсэлсэн нэгэн сүрлэг сайхан эр гарч ирлээ. Тэр эр отго жинстэй малгай бүхий маш уран хийцтэй гоё баг өмсөж, урт сайхан хар гэзэг унжуулан, хэт хутга бүхий гоёмсог дээл, хар торгон хүрэм, эрээн угалзтай гоёмсог гутал зэрэг монгол хувцасны аль дээдийг өмсөж нум сум агссан байлаа. Түүний цамнах нь үнэхээрийн эрмэг сүрлэг бөгөөд уран гоё тул хүмүүс алмайран харж хүүхнүүд дуу алдан ширтнэм.

	Гэтэл анчин хөх өвгөний чавганц тэр сүрлэг сайхан эрэмгий эрийг үзэж, учиргүй сүйд болон даган гүйж түүнд сэтгэл алдан самбаганаж амьтны элгийг хөшөөж гүйцлээ. Түүний аяглаж маяглаж элдэв арга саам эрж ядаж байгаа нь үнэхээрийн савсаг хөнгөн эм хүний байдлыг яг дуурайсан тул зарим тиймэрхүү зантай хүүхнүүд ичиж нүүрээ хийх газар олж ядан байх ажээ. Гэтэл өвгөн түүнийг сая мэдээд хардаж сүйд болон эгээ л муу чавганцаа алчих нь холгүй аяглаж байхыг хүмүүс хөхрөн шоолон байж таашаан үзлээ. Эцэст нь тэр савдаг идээ жимсийг нь мөргөлчдөд цацаж өгөөд замдаа тээглэсэн өвгөн чавганц хоёрыг өшиглөж зайлуулан орхиод орлоо. Майдар ч тэндээс хөдөлж зүүн үд дээр очлоо. Өдөр ч оройхон боллоо. Зүүн үд дээр нэгэн сайхан цав цагаан буга гарч уран гоё хөдөлгөөнтэй бүжиг хийлээ. Өвгөн түүнийг агнах гээд нүд нь олж үзэхгүй саравчилж ядан нохойдоо зааж өгөх зэргээр инээдэмтэй явдал үзүүллээ. Өвгөн хэдий мэрийж гэтэвч халтирч бүдэрч чимээ гаргаад бугыг үргээж, эмгэн нь гасалж, нохой нь байж ядаж байх жишээтэй олон сонин хөдөлгөөн гаргаж эцэст нь цагаан буга буцаж орлоо. Ийнхүү майдар урд үд дээр очоод майдрын эргэлт дуусах нь энэ ажээ.

	Майдар дуусав уу, үгүй юү нөгөө улаан дээлт маань амьтан бүхнийг үймүүлэн, эр хүн бүхнээс аль ойр өртсөнийг цэрэгт татна гэж барьж авлаа. Бас залуу бүсгүйчүүдийг барьж авч цэргийн хувцас майхан, туг дарцаг хүртэл оёулна гэж сандраалаа. Түүний нэр Назуул банди гэдэг ажээ. Өдөрт нь тэр тамхины наймаа хийсэн боловч олсон хожсон нь бага бөгөөд тал тамхийг мориор өгнө гэж аргаа алдсан хэд хэдэн хүнээс муухан морьд салгаж авсан боловч зарим залуухан эхнэрийг тамхи гуйхад бүтэн дүнс хүртэл зүгээр өгч байхыг хүмүүс хэдийнээ ажигласан тул мөн тэр аясыг нь тааруулж яаж ийгээд цэрэгт баригдаж явчхалгүй аргалан мултарч харьцгаажээ. Бас хүүхнүүд ч гэсэн Назуул бандийг элдэв нэгэн үгээр аргалан хуурсаар эцэст нь улаан дээлт хэдхэн тооны эрчүүлийг цэрэгт авлаа гэж дагуулан явсан бөгөөд тэндээс нэлээд холдож далд ороод,

	— За та нар дуудахад бэлэн байгаарай! гээд гэр гэрт нь тарааж явуулжээ.

	«Улаан дээлт» хэмээн нэршсэн, Назуул банди гэгч нэгэн тийм хачин хүн тэр үймээний хажуугаар тэгж анх бий болсон билээ. Түүний хаанаас ирсэн, хаана байрлаж байдгийг хэн ч үл мэднэм.

	
6. ДАЙНЫ ХАЖУУГААР ДАЖИН

	Цас зуд болоход араатан, ноход таргалдаг 

	Цаг төр үймэхэд

	Адгийн самуунууд завшдаг.

	 

	Өгүүлэх нь:

	Уул тал нам гүм, тогтуун сайхан өдөр болж хаврын аяс мартсанаа гэнэт сая л санасан юм шиг эхэлж байгаа бололтой. Тэнгэрийн тогтуун аятайханд өвөлжөөгөө эргэж, эртээр санд мэнд оройтож нүүхдээ сайн янзлалгүй орхисон зүйлээ жаахан аялуулж засна гээд тэрэгчин Лувсанжанцан өвөлжөө рүүгээ шогшуулж явна.

	Тэнгэр дулаан сайхан, наран сэтгэлд тааламжтайяа ээх ажээ. Лувсанжанцан өвөлжөөндөө ойртон ирвэл нэг морь уяатай харагдана. «Юун морь энд уяатай байдаг бил ээ?» гэж гайхсаар очвол, тохмын хөлстэй нэгэн морь, цулбуураараа өвөлжөөний шонгоос уяатай, чөдөртэй байна. Цааш нь харвал дотор бууц дээр нэгэн хүн унтаж байна. Тэр хүн дэвсгэр дэвсэж хөнжил нөмрөн гэртээ байгаа мэт тухтайяа нойрсож байлаа.

	«Юун хүн энд ингэж унтаж байдаг хэрэг бил ээ?» гэж жигтэй гайхан сэжиглэж ойртон харвал харин өнөөх «Улаан дээлт» биеэрээ мөн ажээ. Лувсанжанцан түүнийг таних мөртөө айж бушуухан эргээд давхин оджээ. Үүнийг сонссон хүмүүс улаан дээлтийн тухай янз бүрээр, тааж ядан хэлэлцэх боллоо. Зарим нь оронгүй оргодол, замгүй завхуул байлгүй гэнэ. Зарим нь яаж ч болохгүй ясны хулгайч амьтан байх гэлцэнэ. Бас зарим нь цагаан буюу ямар нэгэн их цэргийн туршуул байж таарна. Юу ч хийж мэдэх хүн гэж сэжиглэнэ. Ямар боловч улаан дээлт учир нь үл мэдэгдэх сэжигт хүн гэдэг нь тодорхой. Хэн боловч түүнийг нэг л базаахгүй явдал гаргаж мэдэх хүн хэмээн сэжиглэнэ. Үнэхээр ч базаахгүй явдлын эх үүсвэр болсон тэр хүн айлд буугаад, «За энэ хавьд цэрэгт татах хүн хэний хэн гэгч хаана байгааг хэлж өг!» гэж чавганц хүүхнүүдийг бархируулж уйлуулж, гөрмөл суран ташуураар ороолгох зэрэг бага сага хэрэг хийж, бас цэргийн агтад хэрэглэх морь авна гэж үргэлж сандаргах тул хүмүүс олигтой морьдоо нууж ууланд хариулдаг болжээ.

	Улаан дээлт үүнийг мэдээд улам ч гаарч, Хорло хүндийн эзгүйг далимдуулан тэднийд давхиж очоод гадаа нь байсан жороо алаг морийг булаан аваад явчихжээ. Бас Сахалын Дэндэвийн гэдэг айлд ороод зүв зүгээр сууж байснаа авдар дээр нь ил байсан өрөөл булигаарыг харчих мөртөө,

	— Иш! Энэ чинь ямар сайхан эд вэ! Би булигаар эрээд явсан юм гээд хуйлж аваад явчихжээ. 

	Эзнийг нь уурлаж хориглоход өөдөөс нь буу чиглүүлж нэг айлгаад, тэр чигтээ давхиж одсон ажээ.

	Ийнхүү улаан дээлтийн хэрэг явдал улам чангарсаар нэг өдөр Эрдэнэ вангийн шар Гаваагийн хүү Гомбожавынд очоод гадаа нь уяатай байсан орон нутагтаа нэр цуутай сайхан хээр морийг нь авна гэж загнажээ.

	— Би чамд өгөх гэж аваагүй морь доо! гэж Гомбожав хэнэг ч үгүй тоглоом шоглоомын завсраар өгүүлсэнд улаан дээлт хамт явсан өрөөсөн нүдэт цахартай элбэж байгаад гөрмөл суран ташуураар Гомбожавыг усан шалхаг болтол зодож хаячхаад тэр морийг нь авч давхиад замдаа нэгэн айлаар орж гэр дэх хүмүүсийг буу тулган байж хөөж гаргаад охиныг нь хүчирхэн дарласан ажээ. 

	Түүний дараа нөгөө хэдэн дутуу тахир хүмүүсээ дагуулан нутгийн айлуудыг хэсэж хамаг юмыг нь цөлмөн дээрэмдээд явчихсан байлаа. Гэвч нутгийн хүмүүс түүний эсрэг хөдөлж нэг л хараахан болохгүй. Бас улаан дээлт гэнэт гэнэтхэн үзэгдэхээс бус хаана яваа нь ч мэдэгдэхгүй тул түүнтэй хөөцөлдөж байх бололцоо завгүй байжээ.

	Улаан дээлт, эр чадалтай хүмүүс бүхий газраар бас тэгтлээ явахгүй аль чадал бүл муутай газраар голдуу явахаа тэр сайн мэддэг хашир этгээд байлаа. Заримдаа барьж авсан хүн, хурааж авсан юмаа хайхрахгүй орхичихно. Заримдаа хүн алахаас ч буцахгүй загнана. Ер түүний аяыг олоход тун бэрх ажээ.

	
7. ДОГШДЫН ДОГШИН ЦЭРЭГ

	Гандаж цоносон өвсөнд 

	Гал ойртуулж болдоггүй 

	Гань галзуу хүмүүст 

	Зэвсэг бариулж болдоггүй.

	 

	Өгүүлэх нь:

	— Босоод! Давай, давай! гэж хангинасан чанга дуу өрөө дүүрэхэд дуг нойрондоо таатай сайхан амарч байсан хэдэн хүн сэрж ядан, нүд анилдан байтал хучлагыг нь хуу татан, шүд янгинам хүйтэн ус, нойрмог халуун бие дээр шалхийтэл цацахад, цочиж сандарсан тэд босон харайж зарим нь орноосоо унаж байлаа. Учрыг олж ядан нүдээ нээж харвал ахлах цэрэг Жамбал хэдийн хувцаслаад зэр зэвсгээ агсчихсан ташаа тулан зогсож байлаа. Түүний дэргэд том хувинтай ус, гарт нь шанага харагдана.

	— Юу болов? гэж хэлмэгдэн цочин сэрж сандарсан орос, буриад хэдэн цэрэг бараг нэгэн зэрэг асууваас:

	— Юу, юу болов гэж! Өнөөдөр бид аян замд хөдлөхөө март аа юу!? Давай, давай! гэж Жамбал, Барон жанжин өөрөө ороод ирсэн юм шиг шавдуухан загнаж байлаа. Тэр хэдэн цэрэг үг дуугүй яаран хувцаслажээ. Тэд Жамбалын үгнээс огт гардаггүй бөгөөд гарах ч арга байхгүй! Жамбал бол Барон жанжинд нүүр талтай, элдэвт заль мэхтэй, юу ч болж байсан өрөвдөх түдгэлзэх гэж байхгүй, хэрэв буудъя гэж бодвол хэнийг ч дор нь буудах хүн болжээ. 

	Тиймээс тэд өөр хоорондоо:

	— Энэ тасархай хөмсөгт чинь бидэндээ л тохирсон жанжин байгаа юм. Дургүйг нь л хүргэхгүй, жаахан, хөөргөөд явбал болох хүн! гэлцэж оросоор ярина.

	Харин Жамбал оросоор «Давай, Давай!» гэхээс өөр үг хараахан цээжлээгүй тул тэр яриаг мэдэхгүй дэмий л толгой дохин инээж:

	— Зөв! гэдэг билээ.

	Тэндээс бүгд хашаан дотор гарцгаахад бусад хөх туйпуу байшингаас сая боссон цэргүүд арав хориороо гарч байлаа. Хашааны зүүн хажуугийн жижигхэн шавар байшинд Жамбалынхны хоол ундыг хийдэг нэгэн бөгтөр хужаа бий билээ. Тэр энэ өглөө Жамбалын тушаалаар нарийн махан хуурга хийж шинэ мантуу жигнээд их л завгүй бээцгэнэн гүйж байн байн бохир шилэн цонхоороо шагайж харна. Хэлсэн цагаас нь хоол унд хождуулбал Жамбал яаж ч магадгүй гэж тэр өвгөн хятад юу эс андах бил ээ! Үүний түрүүн арай залуувтар нэгэн хятад энд хоол хийж байгаад Жамбалтай үг зөрсөн тул гудамжинд хөөж гаргаад буудчихсаныг энэ өвгөн нүдээрээ үзсэн билээ.

	Тэндээс Жамбал зэргэлдээ хашаанд орж хоёр орос нөхрөө дагуулан, овьёосон дээр байсан морио эмээллэн унацгааж шууд гарч мордон давхижээ. Замд дайралдсан цагаан цэргийн харуулуудын дэргэдүүр морины хурдаар гарахдаа:

	— Би байна! гэж хашхиран явлаа. Тэдгээр эргүүл харуулын орос цэргүүд:

	— Жамбуул! гэж өөр хоорондоо нүд ирмэн инээмсэглэцгээнэ.

	Жамбал моринд хэтэрхий чадамгай давхих тул дагаж яваа хоёр орос нь арай чарай бараадан, эмээлийнхээ бүүргийг түшин давхилдах ажээ. 

	Тийнхүү Маймаа хотын нэгэн хашааны үүдэн дээр очиж,

	— Үүд ээ! гэж хашхираад маузер буугаар дээш нь нэгэн удаа буудав. 

	Гэрээс санд мэнд гарч ирсэн халзан хар хүн гайхаж тээнэгэлзэн зогссонд:

	— Үүдээ бушуу нээ! Яаруу явна! гэж Жамбал огцом дуугаар өгүүлэхдээ хэдийн мориноос бууж, нэг орост цулбуураа хаяж өгөн, нөгөө оросыг Буу! гэж дохижээ.

	Хашааны эзэн хаалгаа нээж өгөхдөө:

	— Хэн бэ? гэж дахин, ихэд айсан бололтой асуусанд,

	— Догшдын догшин цэрэг байна! Бушуул! Давай, давай! гэж Жамбал шавдуулжээ. 

	Цаад хүн үүдээ нээмэгц Жамбалыг хараад мэл гайхаж аяархан исгэрэв.

	— Үгүй та... Чи чинь Жамбал уу даа? За сайн уу тэгээд? гэсээр нөгөө хүн дотор нь жаахан уужирч байгаа бололтой урт амьсгал авлаа.

	— Мэнд шиг л явж байна аа, муу өвгөн чинь! Хувь зохиол хойно яая гэх вэ, догшдын цэрэгт орчхоод, догшрох газар догширч л явна даа гэсээр Жамбал нөгөө оросыг дагуулж тэднийд орвоос гэрийн эзэн халзан хар хүн гадаа морин дээрээ хоёр морь барин зогсож байгаа оросыг толгойгоороо зангаж,

	— Тэр хүн чинь орохгүй юм сан уу? Би хүүхэд гаргаж морь бариулах уу? гэжээ.

	— Хэрэггүй! Бид яаруу явна. Одоо хойд зүг их цэрэг хөдлөх гэж байна хэмээн Жамбал ихэмсгээр өгүүлж гэрт орон, тулганы баруун талд цомцойн сууж,

	— Аль вэ, хүү минь! Энэ хүнд сандайлга өг! гэж тэдний «хүүхэд» гээд байсан хориод насны бүсгүйд өгүүлжээ.

	Тэр жаал бүсгүй жижигхэн бор сандал барьж орос цэрэгт өгсөнд орос цэрэг түүний гарыг зориуд сандалтай нь цуг барьж аваад тавьж өгөхгүй хэсэг зууралджээ. Ичсэн бүсгүй час улайж, цаад орос нь хөнхөр хөмсөгний дороос залирхаг бөгөөд хурц нүдээр эгц ширтэн, шар сахлынхаа үзүүрийг зуун инээмсэглэж байлаа. 

	Тэгтэл Жамбал мөрөн дээгүүрээ эргэж орос руу сүрхий хялайн харсанд тэр орос сандлыг номхноор авч сандайлан суулаа.

	— Бидэнд хөл болох хэрэггүй. Зөвхөн цай амсаад л явъя. За хө, далдаас архи дарсны зүйл юу байгаагаа гаргаж өгнө дөө! Муу өвгөн чинь аян дайнд явлаа! гэж Жамбал их л дотносог боловч тушаах төлөвтэй өгүүлсэнд гэрийн эзэн гайхжээ.

	— Давай, давай! Бушуул! Дайнаас ирээд чамд төлнө гайгүй! гэж Жамбал шавдуулсанд цаад хүн нь хэдэн жилийн өмнөөс даалуу тоглож танилцсан Хүрээний ганган Жамбал биш болжээ гэж зэвүүрхэн бодоод авдраа уудлан, хор шарандаа таван бутан архиа тэр чигээр нь гаргаж Жамбалын өмнө ширүүхэн тавиад, авдрынхаа нүүрэн талын тагийг зориуд дэлгэж,

	— Би цаанаа үлдээгээгүй шүү! Наадхаа авч хайрла! гэж хорсонгуй өгүүлжээ.

	— Авах гэж ирсэн юм чинь авахгүй яах вэ! Чи ч өгөх ёстой! гээд Жамбал босож тэр хэдэн бутан архийг, оростойгоо элбэн барьж гараад богцондоо жийрэглэн хийж сайтар даруулан, ирсэн замаараа буцан давхижээ. 

	Хойноос нь харж зогссон гэрийн эзэн:

	— Жамбал аа гэж! Арай ч надад ингэмээргүй л хүн сэн дээ! Цаг цөвүүн болж дээ. За яах вэ, амьд мэнд л явж ирээсэй дээ! гэж шазуур зуун өгүүлээд гэртээ оржээ.

	Өвгөн хятадын хийж өгсөн сайхан үнэр амттай хуургыг бүгд амтархан идэж, нэгэн бутан архиа хувааж уугаад дуусаж, хүн бүхэн хөгжилтэй болжээ. Анх Жамбалыг цэрэгт авна гэж загнаж байсан омогт Авдеев буриад,

	— Ийм зон гэж би мэдээв дээ, бурхан зүг! Биднийгээ гэжээх зон байгаав! гэж магтана. 

	Жамбалаас өмнө энэ хэдэн цэргийг толгойлж байсан өндөр орос,

	— Ээх! Жамбуул! гэж мөрийг нь алгадна.

	Ийнхүү өглөөнийхөө хоолыг идэцгээж тус тусынхаа юмыг баглан, аян замд бэлэн болжээ. 

	Энэ өдөр бол 1921 оны тавдугаар сарын хорин билээ. Бароны их цэрэг Нийслэл хүрээнээс хойш сүр бадруулан жагсаалаар гарлаа. Улаан хадны тулаанаас Ярин баатрын буулгаж авчирсан нэгэн хороо гамин цэргийг дахин зэвсэглэж Барон өөртөө дагуулан авч гарлаа. Энэ мэтийн цэргүүдийг тулалдаанд урдаа тууж оруулахад сайн байдаг гэж германы армийн урьдын аргыг барин хэрэглэж ирсэн хүн байлаа. Бароны цэрэгт энэ гамингаас гадна монгол, буриад, орос, төвөд, япон, цахар, барга зэрэг зүсэн бүрийн үндэс ясны хүмүүс оролцон яваа ажээ.

	Бароны их цэрэг, хорин нэгэн үхэр буутай, 37 пулемёттой, арван мянган таван зуун тавин морин цэрэг, хоёр зуун (бие хамгаалах) торгон цэргийн хамт умар зүг хөдөлж, Хараагийн голоор дайран, Манхтайн даваагаар давж тэндээс Карноков суурин чиглэжээ.

	
8. КАРНОКОВ СУУРИНД БОЛСОН ЯВДАЛ

	Улс олны тавилан гэгч

	Уяатай морь шиг зогсдоггүй

	Урд хойноо оролцож 

	Уралдааны морь шиг довтолном. 

	Уужим энэ хорвоогийн 

	Ужиг тохиол бэрхтэйхэн

	Уйлах инээх хоёр 

	Нэгэн дор зэрэгцнэм.

	 

	Өгүүлэх нь:

	Зам харгуй нүднээ үл үзэгдэн гагцхүү морьд л түүнийг авхаалжтай уран хөлөөрөө ялган таньж, уул хөндийн бүдэг замыг даган алхацгаана.

	Дөрөөнүүдээ зөөллөж ороосон тул харшилдавч хангинах чимээгүй агаад, сайтар анхааран чагнавал нэгэн жигд сажилж яваа олон цэргийн морьд, учир нь үл мэдэгдэх бургасан шугуйн сүржигнээн мэт бүдэг авиа гарганам. Эргэн тойрон тас харанхуй битүү саванд орсон юм шиг бөгөөд бие нозоорч нойр хүрээд байх нь үүр гийх дөхөж байгаа юм уу даа?

	Ийнхүү Бароны их цэрэг Карнаков тийш сэмхэн дөхөж явна. Шөнийн харанхуйд мушгиралдан цувах энэхүү аймшигт өтгөн цувааны аль нэгэн хэсэгт нь Барон жанжин, шар сахлынхаа үзүүрийг зууж хурц ногоон нүдээрээ Карнаков суурин чиг үл цавчин ширтэж яваа билээ. Энэ цуваа нойрсон бүхий тэр тосгон руу ойртсоор авай.

	Жамбал үл мэдэг нозоорч, хааяа зүүн талын тасархай хөмсөг нь чичивхийх боловч нүд нь ер анилдахгүй бодол бодон явна. Хүрээний ганган Жамбал аль залуу бага цагаас эхлэн архидан наргиж мөрийцөн тоглож олон шөнийг нойргүй өнгөрөөж сурсан тул юунд үүргэлэх билээ. Хашир тоглоомчид бие биеийн нүд хариулан тоглож суухад өчүүхэн зуур зүүрмэглэх аваас зад луйвардуулдаг тул үүрэглэхээс цээртэй юм тэдэнд үгүй. Гал гаргахыг хориглоогүй сэн бол тамхи татах сан... Тамхи ч яамай! гэж Жамбалд санагдахын улмаас ганзагалж явсан бутан архиныхаа хоёрыг нь зам зуур ууж, өнгөрсөн хоёр өдөр нэлээд согтуу явсан тул юу юу болсныг эргэцүүлэн бодно. Тэгэхэд Жамбал, Бароны дэргэд зэрэгцэн их л эрэлхүү дээрэлхүү загнаж, улааны тагнуул гэж барьж ирсэн нэг хүнийг Бароноос өрсөн буудсан билээ. 

	Гэтэл Барон: "Сум гэдэг алт гэсэн үг! Буудах хэрэггүй, дүүжлэх хэрэгтэй" гэж байсан нь санагдана. 

	Тэгээд энд тэнд дүүжилсэн орос, буриад голцуу хүний сарваганаж байсан хөл эдүгээ нүдэнд нь үзэгдэх шиг болов. 

	Тэгэхэд Жамбал:

	— Давай, давай! гэж согтуухан хашхирч байсан билээ. Үүнд Барон инээж байсан шиг, бас Дар эх лам цуг явсан тул Жамбалыг нэг л аягүй харсан шиг санагдана. «Дар эх ламтан яагаад тэгж хялайж харсан юм бол доо» гэж Жамбал бодсоноо, «Би бол догшдын догшин цэрэг» гэж дотроо ихэд бардан бодлоо. Догшид гэдэг нь шашныг сахисан арван дагшид гэдэг сүр жавхлан төгөлдөр бурхдыг дуурайж, Барон Унгерн, Хараагийн Дар эх лам, генерал Резухин нарыг догшид хэмээн нэрлэсэн ажээ. Тэд нь үнэхээр ч догшин хүмүүс ээ. Гэтэл эдний цэрэг нь болсон Жамбал бас л тийм байх ёстой гэж өөрийгөө үнэлжээ. «Зүү хаашаа бол утас тийшээ» гэж үг байдаг. Манай дарга нар догшин байхад цэрэг нь догшин л байх ёстой! гэж Жамбал бодож явтал гэнэт,

	— Карноков! гэж нэгэн хүн хашхиран, урагшаа! гэж бүх морьд нирхийн давхиж, бүх цэрэг чив чимээгүй тэрхүү сууриныг ширтэн давхилдав.

	Жамбал гүн бодлоосоо салж эгц урагшаа харахад үүр цайж нэгэн суурин газар үзэгдлээ.

	Ажиглавал өндөр дээвэртэй жижигхэн модон байшин, муусайн намхан сүлжмэл хашаа, эмх цэгцгүй гудамж амбаар, гахайн өмхий хашаа, тахианы шовгор пин, урт чагтан модон татуур бүхий худгууд зэрэг орос, буриадын жирийн суурин газар нүдний нь өмнө тусаж, азарган тахианууд орилолдож байлаа.

	Бас хааяа нэг монгол гэр, хятад маягийн шавар байшин, хашаа ч харагдах шиг. Цагаан цэргүүд байшин бүхний дэргэдүүр пижигнэн давхиж өнгөрөхөд зарим нь огт сэрэхгүй байлаа. Зарим байшингийн үүдэнд эрт босдог орос эмгэн зогсож, туранхай гараараа тоонолжлон залбирч байгаа харагдана. Хэдхэн мөчийн дараа энэ тосгоны байшин бүхний дэргэд арваад цагаан цэрэг буугаа бэлхэн барьж зогсов. Гэвч тэднийг эсэргүүцэх улаантан эндээс цөм явчихсан буюу эсвэл энд огт байгаагүй бололтой. Удалгүй байшин хашаа, айл гэр бүхэнд нэгжлэг хийлээ. Жамбал ч нэгэн байшинд маузер барин гүйж орлоо. Энэ нь орос айл ажээ.

	Гал тогооны жижигхэн өрөөнд хүн байсангүй. Сонгино саримс, исгэлэн гурилын сүрхий хурц үнэр ханхлав. Цаад өрөөнд нь орвоос гурван хүн гурван орон дээр унтаж байснаа сая хаалганы түгжээг мулт татахад сэрсэн бололтой нэгэн өвгөн нүцгэн өндийж байлаа. Нөгөө орон дээр хөнжилдөө шурган хэвтсэн хүнийг энэ лавтай улаантан биз гэж буугаа зэхэн бариад, хөнжлийг нь хуу татвал харин нэгэн орос эхнэр нүцгэн атиралдан хэвтэж хөнжлөөсөө зуурч байлаа. Түүний шалдан бие үүрийн бүдэг гэгээнд цас мэт цагаан үзэгдсэн бөгөөд хоёр хөх нь урьд хожид үзэгдээгүй том юм шиг санагджээ.

	Жамбал тэр эхнэрийн хөнжлийг дээр нь хаячхаад нөгөө орон дээрх хүний хөнжлийг хуу татах гэтэл хэдийнээ алга болжээ. Жамбал гал тогооны өрөө рүү үсэрч ороод харсанд юу ч байсангүй. Тэр орос эхнэрийн биеийг гайхан харж байх хооронд ямар нэгэн хүн хөнжлөөсөө сэмхэн сугаран хий сүг мэт чимээ аниргүй алга болдог юм байж дээ! гэж бодоод ичих шиг боллоо.

	Жамбалын хор шар буцалж, тэр орос эхнэрийг буудахыг завдсанаа хайран ч юм шиг санагдаад больжээ.

	Жамбал урьд нь тийм цэвэрхэн бие огт үзээгүй юм шиг санагджээ. Тэгээд гэмгүй царайлан гарваас гадуур хөл үймээн ихтэй, энд тэнд баригдсан хүнийг тууж яваа харагдана. Нэгтээ ойрхон буу дуугарч, бас хүүхэд уйлж байлаа. Хэдхэн мөчийн өмнө үлгэрт гардаг диваажингийн орон мэт амар амгалан байсан энэ суурин одоо агт морьд янцгаан пижигнэж, хүмүүс хашхиран хараал тавьж эмэгтэй хүн орилон чарлаж, хүүхэд уйлан, буу дуугарч, нэгтээ дүүжлүүр болгож бэлтгэсэн айлын байшингийн үүдний гонхноос хамгийн эхний хүн атиралдан дүүжлэгдэж, ёстой л арван найман тамын орон гэгч болжээ.

	Жамбал морио барьж байсан орос дээр гүйж ирээд ганзаганаасаа нэгэн бутан архиа авч түүнтэй хуваан нэлээд залгиллаа. Тэгээд ямар боловч нэг хүнийг буюу хоёр гурван хүнийг улааны сүлбээтэн гэж барихгүй бол нэрд муухай болно гэж бодоод нэгэн байшинд гүйн орлоо. Тэнд ашгүй өөр хүн ороогүй байсан тул бушуухан амжиж сая босоод сандарч байгаа буриад өвгөн хөгшин хоёр түүний хүү гурвыг ээлжлэн харж,

	— Алт бий юу? гэж асуув.

	— Байхгүй.

	— Мөнгө бий юу?

	— Бага сага бий! гэж тэр өвгөн өгүүллээ.

	Жамбал «Би буруу дуулаагүй байгаа даа? Алт мөнгө асуухад бий гэж хэлдэг хүн ер байдаггүй сэн» гэж бодоод дахин лавлаж асуувал осолгүй,

	— Жаахан байна! гэж байв.

	— Гарга! гэсэнд өвгөн хайрцгийн цоож түлхэж, хэсэг мөнгөн хэрэгсэл, нэг ембүү гаргалаа. Түүнийг Жамбал хураан авч, хүүг нь туугаад гарлаа. Хойноос нь өвгөн эмгэн хоёр орь дуу тавин зүтгэж,

	— Хөвгүүнийхээ төлөө би чамд мөнгө өгсөн билээ гэж учирлан байлаа. Тэгэхээр нь Жамбал хэсэг тээнэгэлзсэнээ тэр хүүг:

	— Гэртээ ор! Хүн ирвэл Жамбал сая ирсэн, манайд хоол иднэ гэсэн гэж хэлээрэй! Тэгвэл цаадуул чинь яах ч үгүй гээд бас морь луугаа гүйж очин, нөгөөх архинаасаа хэд балгаад овоо зориг орж түрүүчийн орос айлд ормоор, нөгөө эхнэрийг хармаар санагдан гүйж очжээ.

	Гэтэл тэдний үүдэнд нөгөө өвгөн толгойгоо тасар цавчуулсан хэвтэж байлаа. Дотогш орвол тэр орос эхнэр шалан дээрээ хэвтэж, дор нь цус тунарч байлаа. Ажиглавал догшдын цэргүүдээс ирж түүнийг хүчирхсэн бололтой бөгс рүү нь мод шаагаад орхижээ. Жамбалыг дэргэдээ очиход тэр хүүхэн дөнгөж голтой бөгөөд дун цагаан цэвэрхэн бие цогцос нь аймшигтай таталдан тарчилж байлаа.

	Жамбалын хамаг бие хачин болж шүдээ зуун хараал тавиад тарчлахын нэмэр гэж тэр эхнэрийн толгой руу буудчихаад гүйн гарлаа. 

	Дөнгөж гартал нь зэргэлдээх байшингийн саравчнаас нэгэн хүнийг дүүжлэх гэж байлаа. Ойртон очвол тэнд гурван буриад цэрэг байжээ. Нэгний нь хамраас цус гарч нэгний нь өрөөсөн нүд хөх булуу болжээ. Тэд Жамбалыг үзмэгц таньж нэгнийг заагаад,

	— Энэ маань орос баабыг дөнгөх гэж байж нүдээ таглуулаав! гэж их л олзуурхан өгүүлэв.

	— Хаана? гэж Жамбал их л дээр амьсгаатай асуусанд,

	— Энээхэн! гэж сая Жамбалын гарч ирсэн байшинг заасанд Жамбал үг дуугүй тэр хөх нүдтийг буудчихлаа. Чухам юунд буудсанаа ч тэр өөрөө мэдсэнгүй. Цаад хоёр нь гайхан сандран, хөшөө мэт зогссонд нэгэнт хэрэг бишидсэн тул тэр хоёрыг ч бас дор нь яах ийх завгүй буудан унагав. Тэр даруй ийш тийш харсанд ашгүй ажигласан хүнгүй тул дэргэдээ зогсож байгаа дүүжлүүлэхээр гараа хүлүүлсэн буриад хүнийг дор нь суллаж,

	— Тэр морийг унаад зугт! Баригдсан ч намайг хэлж болохгүй шүү! гэсэнд тэр хүн хэдхэн алхаад уул моринд хүрч ганц үсрэн мордоод нүд ирмэх зуур бургасны цаагуур далд орлоо.

	Жамбал тэр даруй яаран гүйж Бароны байгаа газарт хүрч очлоо. Тэнд Барон ташаа тулан зогсож ард нь нэгэн цэрэг түүний унаж явдаг борогч гүүг нь бариад зогсож байв. Бас Дар эх лам, Баяр гүн, Нечаев буриад нар хоёр талд нь зогсжээ. Тэдний өмнө хэдэн хүнийг авчран зогсоож, дотуур цагаан хувцастай нуруун дундуур нь суран ташуураар ороолгон байцааж байлаа. Бараг шалдан шахам залуухан оросыг нэг буриад нүүрэн дундуур нь цохиж авсанд гар нь хүлээстэй тэр залуу арай уналгүй ганхаад тогтлоо.

	«Энэ хүн аягүй бол түрүүн намайг ороход сэм зугтаж гарсан хүн мөн байх даа» гэж Жамбал гэнэт бодлоо. 

	Тэр Баронд ирж, их л сүртэйгээр;

	— Энд нэг улаантан байсан айлд манай гурван буриад ороод тэнэглэж эхнэрээр нь оролдон зугаалж, тэрийг тамлаж хэрэггүй ноцолдож байгаад улааныг зугтаалгаж орхилоо гэв.

	— Юу?! Хаашаа тэр явчхав? гэж Барон машид уурлан асуухад Нечаев арай гэж амжиж хэлмэрчлэв.

	Түүний явсан зүгийг Жамбал гараар заахад үнэхээр нөгөө саяын зугтсан хүний морины хөлөөр боссон тоос зурайж байгаа нь тод үзэгдэв. Тэр дороо Барон тушааж хэдэн цэрэг түүний хойноос нэхүүлэн довтолгоод,

	— Тэр гурван тэнэг хаана байна? гэсэнд Жамбал 

	— Миний буруу! Би буудчихсан! гэж их л хорсолтой байдлаар өгүүлэв. 

	Үүнд Барон:

	— Чи үнэнч цэрэг! Гэвч дахиж дур мэдэн ингэж болохгүй! Би чамайг чухал юманд явуулна. Морио аваад, надтай очиж хоол ид! гэлээ Тэндээс Жамбал морь барьсан орос дээрээ очиход тэдний хэдэн цэрэг ч бараг цугларчээ. Нөгөө буриад Авдеев, бас Нулаков хоёр алга. Тэднийг хаачив гэвэл нэгэн буриад цэрэг инээж,

	— Бургасанд нэг эхнэрийг чирч орсон гэв.

	— Ямар эхнэр? гэж Жамбал хайхрамжгүй асуугаад дотроо түрүүний орос эхнэрийг бодож бие нь үл мэдэг арзасхийжээ.

	— Нэг ихээ цэвэрхэн монгол хүүхэн байгаав! Бурхан зүг! Би тийм сайхан самган үзээгүйб! гэж тэр буриад өгүүлж дөнгөж дуусмагц Жамбал:

	— Хаана байна тэд? гэж бараг зандран асуув.

	— Тэрээ тэр бургасны цаагуур мөн саяхан орооб! гэж тэр буриад өөрөө цуг явж амжаагүйдээ атаархан, Жамбалд бушуухан зааж өгөх гэж яарав. Жамбал тэр зүг морины хурдаар давхин очвол, гурван хүн ноцолдож байлаа. Жамбал дээгүүр нь нэгэнтээ хий буудаж,

	— Зогс! гэж зандрав. 

	Нүүр царай нь хачин болсон буриад орос хоёр сандран салж ирэхэд, тэдний дундаас хамаг чадлаа гарган ноцолдож улайсан царайтай, үс гэзэг нь сэгсийж, дээл хувцас нь үнгэгдсэн нэгэн цэвэрхэн хүүхэн гарч ирлээ.

	Түүний нүд гал цог мэт дүрэлзэх бөгөөд яаран сандран үсээ янзалж, дээл хувцсаа гүвлээ. 

	Жамбал гэнэт,

	— Жавзмаа! гэж дуу алдав.

	
9. ҮЗЭГДЭЭГҮЙ ДАЙСАН

	Ханилж үерхэх нөхдийн дотор 

	Хамгаас онцгой ховорхон нөхөр ч буй, 

	Хатуу ширүүн дайснууд дотор

	Харагдаж үзэгдээгүй харгис дайсан ч буй.

	 

	Өгүүлэх нь:

	Карнаков тосгоныг түйвээсэн тэр нэгэн өглөө барон Унгерний тушаал авч, яаралтай чухал хэргээр зарагдсан ганган Жамбалыг үл өгүүлэн, өгүүлэхэд ийн буюу:

	Умард нутгийн монгол, буриад ардууд, ялангуяа орос тосгоны оршин суугчдад урьд өмнө үзэгдээгүй харгис дайсан Бароны заналхийлсээр ойртож яваа их цэргийг хүрэлцэн очихоос өмнө тэр хавь нутагт орос тариачид хэрхэн аж төрөн суух болсон тухай урьдах түүхийг энд товч төдий дурдмаар санагдлаа.

	Монгол нутгийн умард хязгаар орчмоор орос иргэд аль эртнээс орж ирж нутаглах болсон билээ. Хаант оросын үеийн аж амьдралын байдал, ядуу зүдүүгийн эрхээр өөрсдийн дур сонирхол ба амь зуухын эрхээр монголын зэлүүд соргог нутаг, үржил шимт хөрс бүхий газруудаар уван цуван ирж суурьшсан орос айлууд 1921 оны үеэр байсан орос тосгонуудын эх үүсвэр болжээ. Мөн цаг зуд буюу дайн самууны үед манай монголчууд боловч хэсэг бусгаараа нүүж Оросын хилд орж, амар амгалан өвөлждөг ч удаа байсан урьд эртний уламжлалаар орос, монгол айлууд хил хязгаар харилцан бие биедээ найр тавин, найрсаг тусархаг болсоор он уджээ.

	Иймээс манай умард хязгаарын нутгаар орос суурин бий болж, тариа хадлангийн ажил хийж, цөөн тооны үхэр мал, тахиа, гахай адгуулан амьдран суух нь ерийн үзэгдэл болжээ.

	Гэтэл тэрхүү энгийн буурай тариачдыг дагаж, олз ашиг харж, амар хялбар амьдрал эрсэн чинээлэг худалдаачид, газрын эзэд орж ирснээс сүүлийн үед түүгээр зөрчил тэмцэл гарч эхэлжээ,

	Энэ нь газрын эзэд, энгийн тариачдын газрыг шахаж эхэлсэн буюу нударган баячуул, чинээлэг худалдаачдаас нутгийн монгол айлуудын мал, түүхий эд зэрэг зүйлсийг шударга бус аргаар авч эхэлсэн зэрэг шалтгаанаас гарсан орон нутаг, айл суурины чанартай зөрчил байлаа.

	Үүний нэгэн нь Хүдэр харуулд Автономитын сүүлийн үед ирж суурьшсан Мазильников хэмээгч баян худалдаачин, манай монголд хэзээнээс нааш нутагласан жижиг орос тариачид ба монгол, буриад айлуудыг ус бэлчээрээр хавчиж эхэлсэн явдал болно.

	Үүнээс болж нутгийн ардууд, баян худалдаачид хоёрын дунд хэрүүл зарга үүссэн учир, монголын засгийн газраас Гонгор бэйс4 томилогдон очиж, уг зарга тэмцлийг арилган, монгол, орос айлуудын нутаг ус, ахуй байдлыг зүй зохисоор тэгшитгэн тасалж байв.

	Ийнхүү Амарын оролцон тохинуулж байсан орос сууринуудын нэгэн болох Булагтайн суурин өөд барон Унгерний цэрэг зэвсгийнхээ үзүүрийг чиглүүлж хөдөлсөн тэр үеэр Хүдэр харуул хавийн хэдэн тосгоны орос иргэд ба нутгийн монгол, буриад айлуудыг хамгаалах зорилгоор орос улаан цэрэг Шоргоолжны тосгоноор дамжин Булагтайн сууринд ирсэн үе байлаа.

	Улаан цэргийн энэ анги бол зөвхөн орон нутаг, энгийн ард иргэдийг хамгаалах үүрэгтэй, дал орчим хүнтэй багахан хүч бөгөөд түүнийг Амар мөрний хавь нутагт нэрд гарсан партизан Гарвушкин толгойлж байжээ. Гэтэл Карноков суурины ард иргэдийг бүрэлгэн сүйтгэсэн Бароны цэрэг замдаа Баяр гүнг цэргийн нь хамт Сүхбаатарын цэрэг рүү тухираад тэндээсээ өөрөө шууд Булагтайн суурин өөд довтолж зам тосон хамгаалсан гуч орчим орос улаан цэрэгтэй тулалдсанаас болж Бароны хорт санаа нь улам дэвэрч ихэд уурссан боловч энэ бяцхан тулалдаан оройн цагаас эхэлсэн бөгөөд тэдгээр улаан цэргийн ихэнх хагас нь өөр газар байсан тул хоёр талын хүч маш тэнцүүргүй, их л хүнд байдалтайгаар маргаашийн өдрийг угтжээ.

	Өглөөгүүр цагаан цэргийн давуу хүчний түрэлтэд шахагдан тэрхүү гуч орчим улаан цэрэг аргагүй ухарч эхэлжээ. Тэднээс хоёр цэрэг үлдэн буудалцаж, бусад нөхдөө хамгаалан ухруулж байхыг тэнд харж байсан монголын ууган партизан Цэдэнбалжир галдаагийн хүү Лувсандагва ихэд сэтгэл хөдлөн харж, тэдгээр улаан цэргийн зориг тэвчээрийг гайхаж байсан гэж өөрөө сүүлд өгүүлдэг сэн. Энэ хоёр улаан цэрэг нэгэнт морио алуулж явгарсан тул өндөр өвсөн дундуур бууныхаа жадыг гялалзуулан гүйж, араасаа хөөн ирж байгаа Бароны цэргүүд рүү нэг юм шидсэн нь их дуу гарч, утаа шороо манаруулан дэлбэрч байв.

	Энэ хоёр улаан цэрэг огт айж сандралгүй зориг самбаатай явж хааяа эргэж буудахдаа нэхэн хөөж яваа дайснаа сум алдалгүй онож, цагаантнаас нэлээдийг хороожээ5.

	Ингээд зам тосон байлдсан гучин улаан цэрэг ухарч, Бароны хүч Булагтайн суурин руу шууд оржээ.

	Эл гучин улаан цэрэг бол анх Цэдэнбалжир галдаагаас цагаан цэрэг тийнхүү ирж явааг мэдэгдэж, хувьсгалч үзэлтэй нутгийн ард Нянтайшир гэгч хүнээр хэл хүргэсэн учраас Буферийн далан цэргээс томилон явуулсан гучин цэрэг байсан бөгөөд Бароны их хүч түүнийг түрж Булагтайн суурины дэргэд мөн улаан цэргийн үлдсэн дал орчим хүнтэй ширүүн тулалдаж дийлсэндээ эрдэж, улмаар тэрхүү гэмгүй номхон сууриныг гал мэсээр хөнөөсөн билээ. Булагтайн суурин бол Хүдэрийн гол хэмээх нэлээд элбэг устай өргөн гол урд талаар нь хөндлөн урссан, түүний хойд эрэг дээр байсан бөлгөө. Энэ тосгон ногоо тариалан эрхэлсэн, гурилын тээрэм, усны далан шуудуу бүхий жирийн нэгэн орос суурин. Тэнд очмогц бароныхон баригдсан улаан цэргүүдийг үзэшгүй зэрлэгээр тамлан зовоож алсан бөгөөд мөн тосгоноос дүрвэж амжаагүй үлдсэн орос иргэдийг улааны тагнуул, сүлбээтэн гэж зодож тамлан байцаасны дотор хөгшид хүүхэд оролцсон гуч орчим хүнийг нэгэн байшинд түгжээд шатаажээ. Шатаалгасан хүмүүсийн дотор ямар ч гэм хоргүй тариачин, төмөрчин, мужаан хүн, малын эмч, гуталчин зэрэг энгийн иргэд байлаа. Тэдний эхнэр хүүхэд, төрөл садан нь уйлан хайлан гашуудавч яаж ч чадахгүй байхыг нүдээр үзсэн нутгийн монголчууд хожим, нулимсаа асгаруулан байж тэр нүгэлт өдрүүдийн тухай ярьж байдаг сан. Мөн Бароны цэргүүд Цэдэнбалжир галдаа, Цэрэнжав занги болон ард Нянтайшир, түүний хүү Намхайдорж нарыг барьж байцаан шүүжээ. Цэдэнбалжир галдааг Сүхбаатар ба Зөвлөлт Оросын улаан цэрэгт агт морь, хоол хүнс, цэрэг зэргийг идэвхтэй нийлүүлж тусалсан хүн гэж шууд алахаар тогтсон боловч зарим нэгэн нь нутгийн олны дунд нэр хүнд ихтэйг нь харгалзаж, ард олны эсэргүүцэн хөдлөхөөс болгоомжлон сулласан бөгөөд нөгөө Нянтайширийг хүүгийн нь хамт, улааны талын хүмүүс гэж тамлан байцаажээ. 

	Үүнд Нянтайшир, хүү Намхайдорж нар тэдгээр цагаантныг хорсон занаж,

	— Цагаантан бол манай энэ газар үзэгдээгүй муу ёрын дайсан. Иймээс та нар хэзээд дарагдаж сөнөх тавилантай! Та нар бидний ганц хоёр хүнийг алавч ард түмнийг бүгдийг алж чадахгүй! гэх мэтээр хашхиран хэлж байжээ.

	Үзэгдээгүй харгис дайсан бароны цэргүүд эцэг хүү хоёрыг холбож шонгийн модноос хүлээд өвчүүг нь хадах зэргээр харгисалж алав. Мөн энд орос улаан цэргийн зоригт дарга, Амар мөрний партизан Гарвушкиныг зэрлэгээр тамлан алсан ажээ.

	
10. ЭЛЧ ДОВТОЛСОН ЗАМ

	Дөмгөр хурдан хүлгийн 

	Дөрвөн туурай жирэлзэнэ, 

	Дөт л холын явдлыг

	Дөрөөн дээр нь бодлогоширно 

	Уул л усан дундуур 

	Урьдахаа дурсан явлаа. 

	Уран гоог санаж 

	Уяран уяран явлаа.

	 

	Өгүүлэх нь:

	Намхан гүвээ давсан нарийхан харгуй замаар шингэн цагаан тоос манаран зурайсаар тэр гүвээг давжээ. Гүвээг өнгийн харваас цаана нь бас нэгэн хөтөл байх бөгөөд хөтлийг зам давж, замыг тоос дагажээ.

	Энэ сүрхий давхиулдаг чинь тийрэн шиг ямар амьтан хаа газраас хаа хүрч яваа юм бол доо! хэмээн санагдам тэр замыг тэр улам цааш дагавал саяын тоос улам өтгөрч хоёр морьтой хүн зуузай холбон давхих ажээ. Нэг нь нэлээд ганган хувцастай цовоолог маягийн хүн, нөгөө нь тааруухан эр бололтой. Ганган эр нь дугариг хар хурган малгай хазгайдуу тавьж хуучивтар боловч хийц сайхантай хөх торгон хөвөнтэй дээл, шар бажгир дурдан бүсээр шавхийтэл ороож бүслээд, бүснийхээ доогуур дагуулан шар булигаар дайз дүүрэн сум зүүжээ. Улаан хамбан өмдний дор угалз, хошоо тавьсан хараа бүхий оймстой уран хийцтэй наамал гутал өмсөж, дөрөөн дээрээ босож зогсон давхих бөгөөд урдаа хавчуулсан сэлээдий буу, ардаа үүрсэн винтов, хажуудаа зүүсэн хуучин боловч сайнаараа сэлэм энэ бүхэн нь их л сүр жавхаа нэмжээ. Нөгөөх нь бөгтөрдүү сэрвээтэй, нугжгар богинохон хүзүүтэй, хүрэн тансран дээлийнхээ ар талд ганцхан нугалаа гаргаж суран бүсээр бүсэлсэн нь халх хүн бишийн шинж илэрхий. Толгойдоо хатуу саравч бүхий дугариг даавуу малгай өмсөж, мөн сэлэм буугаар зэвсэглэсэн ажээ.

	Энэ хүн мориноосоо түрүүнд өөрөө эмээл дээрээ цогин явах нь моринд чадмаг бус бололтой. Гэвч ганган эрээсээ огт дутахгүй явна.

	— Мөнөө бид хол явах уу? Нойр минь балай их хүрнэв; Өнгөрөгч шөнө унтаагүйв гэж тэр тансран дээлтийн өгүүлэхийг сонсвол буриад хүн аж.

	— Ганц шөнийн нойр даахгүй эр хүнийг ямар эр хүн гэх вэ! Та нар модон амбаартаа ичсэн тарвага шиг халуун унтаж сураад тэр! гэж ганган эр ажиг ч үгүй өгүүлэхэд наадах нь:

	— Боль доо Жамбал! Чи дандаа наадаж байх, яасан хаширтай зон гээшив? Үнээрийн би тэснэгүйб! гэхэд Жамбал:

	— За тэгвэл Цацын нуга хүрч Тогоот гэдэг газар хоноё. Тэнд лав айл бий байх. Харин бидний очих хугацаа хожимдвол би сүүлд Баронд, энэ Авдееваас л боллоо гэж хэлнэ шүү гэв.

	— Юу хэлнээ, Жамбал минь! Тийгэж хэлээ бол би толгой байхгүйб! гэж Авдеев дуун алдан өгүүлнэм.

	Гэвч Жамбал түүгээр тоглох дуртай билээ. Үүнийг ч Авдеев мэддэг аж. Тэгээд «Энэ муу тасархай хөмсөгтэй шалсай дуракийг би анх цэрэгт хэрэггүй л авлаа. Цэрэгт явахгүй бол буудна, дүүжилнэ гэж сүрдүүлж байгаад авсныг яана! Гэтэл одоо өөрөө аягүй бол энэнд дүүжлүүлнэ шүү! Үүнийг ирээгүй байхад би хэчнээн жаргалтай, дураараа байлаа даа! Кулаков яах вэ, бидний ахлагч нэртэй боловч нэрээс цаашгүй угийн маанаг эр байгаа юм. Үнэн чанар дээрээ би л ахлагч нь байлаа. Гэтэл аз дутахад энэ мууг өөрөө олж авч байж, өөрөө өшиглүүлж орхилоо. Энэ ч аягүй бол өнөө шөнө нойргүй явах байх шүү! Шар шувуу шиг ногоон нүдэлчхээд шөнө унтах гэж ер байхгүй. Муухай золиг!» гэж Авдеев дотроо бодон, морины явдалд зайлагдан, нойргүй хоносон бие нь оройн нарны өөдөөс эгцлэн давхихад улам ч нозоорон ядарч одоохон өнхөрч унаад гар хөл хугарсан ч хамаагүй хурхиран унтмаар санагдана.

	Гэтэл Жамбал тэс өөр юм бодож явлаа. 

	Жавзмаа! Чи ёстой сайхан хүүхэн юм даа. Энэ хатуу ширүүн жил, бум бужигнаж, түм түжигнэж байхад хүүхэд хүртэл хөгширмөөр зовлон зүдүүр дундуур ингэж тэнэж явахдаа тэр гоо сайхан зүс царай нь огт хувирсангүй! Бас сэтгэл нь ч хувиралгүй, Дандарыгаа эрсээр явах юм даа! Намайг ингэж эрж явдаг ийм сайхан хүүхэн байгаасай гэж бодоход өвөрт нь байгаа Жавзмаагийн алчуур хэсэгхэн газар халуу төөнөж, бас ар гэртээ үлдсэн бүдүүн шар эхнэр нь өөрийн эрхгүй бодогдлоо.

	Тэгснээ нөгөө өглөөний орос эхнэр бодогдлоо. «Тэр ер нь хэдий хэрийн настай хүүхэн бол! Тийм ч их хөгшин биш байх. Хорин долоо - наймтай болов уу даа! Еэ мөн ч сайхан бие байдаг шүү! Тэр гурван буриадыг би ер нь яах гэж алсан бил ээ! Орос эхнэрийг өмөөрөөд тэр үү? Яалаа гэж дээ. Гэвч тэр орос эхнэр миний муу бүдүүн шар эхнэрээс ялгаа нь юу байх вэ дээ! Юмыг яаж мэдэх вэ! Өдийд муу бүдүүн шарыг маань бас хэдэн буриад ч юм уу, орос, гамин, аль нэг нь очоод өглөөний тэр хүүхэн шиг болгож хаясан байвал яана!

	Хөөрхий минь! Яасан их зовж тарчилж үхэх бол! гэж бодохоос Жамбал гэнэт морины амыг эргүүлэн, Туулын бургасанд байгаа гэр өөдөө шууд давхин одмоор санагдав. Урьд өмнө нь ер анзаарахгүй явсан шар эхнэрээ гэнэт учиргүй их хайрлах сэтгэл төрлөө. Гамингаас дүрвээд харанхуй шөнө хоёулхан ачаа хөсгөө хөтөлж явахдаа тэр бүсгүй энэ ертөнц дээр Жамбалыг би л дагаж явахгүй бол өөр хэн дагаж явах билээ гэж үхлээс айхгүй хамт явж байж билээ гэж бодов. 

	Бас өвлийн эхээр Жавзмаад сэтгэл алдаад түүнд эн хүрэлгүй, бургасны ёроолд уйлан хаягдаж гэртээ ирэхэд ганцхан тэр л шар хүүхэн гаднаа зогсож сэтгэл зовон тосож байсан билээ. Гэрээс анх гарах өглөө юу гэж байлаа? Намайг нэг л явуулах дургүй муу зөн зөгнөөд байсан сан. «Наран нэг л аягүй гарлаа даа. Тэнгэр гайгүй мөртөө нэг л базаахгүй өдөр болох шинжтэй байна» гэж тэр минь хэлж байж билээ. Бас хүүхэд шиг тоглож, «Яваад дэмий байх аа даа, Жамбал минь! Хүний тал хүчтэй гэж байна» хэмээн мэргэлж байгаа дүр үзүүлэн хэлж байж билээ. Ер нь тэр минь тун хүүхэд зангаа орхиогүй хачин амьтан юм шүү. Намайг мордоход гэрийнхээ хажууд өнчин хүүхэд мэт пөөдийн зогсож «Хүнийг хэлсээр байхад нэг ч удаа үгэнд орж явсангүй дээ, чи! Юу л болох бол доо» гэж байж билээ. Юутай айхтар зөнч хүн байж вэ дээ! Зөн гэдэг ч юм уу даа. Хүний хань ижил гэж нэгнийхээ төлөө тэгж зовж байдаг учиртай ч би лүү! Би л гэж хөөрхий түүнийхээ төлөө одоо болтол нэг ч удаа санаа зовж явсангүй дээ.

	Одоо ч би, гэртээ эргэж орохоосоо өнгөрсөн байх аа даа гэж бодоод Жамбалын дотор нэг л аягүй болж, хэрэв энэ гай болсон Авдеев гэж тансраад боодолтой мах дэргэд яваагүй сэн бол уйлж дотроо онгойлгох сон гэж бодоод Авдеевыг аягүй харж, мориныхоо амыг татан сажлуулжээ. Гэтэл Авдеев учиргүй айж,

	— Мөнөө шөнөжин явсан ч би тэсээд явъя, Жамбал минь! гэж бараг уйлагнан өгүүлэв.

	Тэр буриад, Жамбалыг мориныхоо амыг татан муухай харахад нь буудах гэж байна хэмээн айсан хэрэг байжээ. Үүнд Жамбалын инээд хүрч,

	— Энд ойрхон айлын утаа харагдаж байна. Хоёул тэнд хоноод өглөө эрт явна гэж хэлээд инээжээ.

	Ийнхүү нөгөө хүнд хэцүү бодол гуниг, бүдүүн шар эхнэр нь, орос хүүхэн, Жавзмаа, гурван буриад цөм нэгмөсөн мартагджээ. Жамбал, Авдеев хоёр Цацын нуга, Тогоотод нэгэн хулгай газар нууцаар нутаглан байсан Их шавийн Манхаан зааны хэмээх айлд хоноод өглөө эртлэн босож Орхоны урд биеийг барьж явсаар нутгийн хүнээр заалгаж Орхон голыг Халиар уулын зүүн хавцлын амаар хөлөөр «мориороо зэтгэж» гатлахдаа аль аль нь их л айж билээ.

	Орхон юутай сүртэй ус вэ! Ямар барагтай байтал нь түшээ гүн цол өргөж, жил бүр цалинтай болгон хэдэн ембүүг аль гүн рүү нь хийж байв гэнэч! Тэндээс тэр хоёр цааш шувт яавж Усан сээрээр дайран Ивэнгийн адаг хүрч тэнд нутаглан байсан Чулуун хиагийн хэмээх нэгэн баялаг айлаас хоёр морь унаж, өөрсдийн сульдсан морьдыг орхиод шөнөдөө явахыг шийджээ. Зүй нь урьдын тайван цагт бол энд Хиагтаас Дайчин вангийн руу тавьсан суман өртөөний нэгэн суурь байх ёстой боловч тэр нь энэ их үймээний ширүүн хөлд үрэгдсэн тул орыг нөхөн завдаагүй байжээ.

	Авдеев, нойронд муу тул шөнө явна аа гэхээс сүр сүлд нь арилнам. Гэвч Жамбал, Дайчин вангийн хүрээ рүү тэсгэлгүй яарч байлаа. 

	Түүнтэй хамт хооллож, архи хундагалж өгөх зуураа Барон:

	— Нөгөөдрийн маргааш, Дайчин вангийн хүрээн дээр манай генерал Резухин ирэх ёстой. Тэгэхэд чи энэ бичгийг бэлэн гардуулж амжих хэрэгтэй. Үүнийг хэнд ч үзүүлж болохгүй! Маш нууц! Бас хоног хугацаа саатаж болохгүй! гэсэн билээ. Тэгээд бичгийг улмаар дугтуйд хийж Жамбалын хүзүүнээс зүүж өгөөд,

	— Авдеевт ч энэ тухай хэлж хэрэггүй! гэж хатуу сануулсан билээ.

	Авдеев бол зөвхөн бие хамгаалагчаар яваа хүн юм. Иймээс Авдеев унтаж амрах сан гэж, Жамбал явж газар хороох сон гэж яарна. Шөнөдөө довтолгон явж, маргааш өглөө нь буюу Карноковоос хөдөлсний нөгөөдөр бага үдийн үед Чингэлийн ламын хийд хүрч, Авдеевын сульдсан морийг тэндээс нэгэн сайн мориор сольж унаад цааш жолоо таталгүй давхиад орой болсон хойно, шингэх нартай уралдан Дайчин вангийн хүрээн дээр буужээ.

	Энэ хүрээн дээр хөл хөдөлгөөн маш их, Сундуй гүнгийн хоёр зуун цэрэг, мөн Дайчин вангийн таван зуу гаруй цэрэг цугларсан байлаа. Их л хүндтэй зочлуулж, сайхан амрах гэж Жамбал, тус хошууны тамгын эрх баригчидтай уулзах гэж сурагласанд, Цэдэндамба дэд гэдэг түшмэлийг зааж өгчээ. Түүнд очиж:

	— Би Барон жанжны элч хүн. Тэдний цэргийн нэг ахлагч нь байна. Миний хамгаалагчийн хамт хоёр хүний тохитой амрах сууц, сайн хоол унд бэлтгүүлж өг! гэсэнд, Цэдэндамба дэд гэгч гоолиг өндөр биетэй, аймаг хошуундаа нэртэй, олондоо тусч, ямар нэгэн зүйлд үнэнч шударга, угаас сүрхий хэцүү хүн тул, та хоёрт байр сууц, хоол хүнс бэлтгэж өгөх байтугай цаана чинь долоо - найман зуун цэрэг бараг гадаа хөдөө хоноход хүрээд байж байна. Өөрснөө айлаар явж хоноцгоо. Манайхан хоол цайгаа харамлахгүй байх гэж их шазруун хариулжээ.

	Жамбал цааш нь ярих арга тасарч, тэндээс их ууртай гарч,

	— Энэ муу өндөр түшмэлийг буудчих юм сан! гэж аман дотроо үглэсээр Авдеевыг дагуулан, хороогоор явж нэгэн айлд хоног өнгөрөөжээ.

	Гадуур ярианаас сонсвол, Цэдэндамба дэд гэгч бичиг эрдмийн чадвараар маш сайн, элдэвт зоригтой хурц, хэзээний ард үзэлтэй хүн гэлцэнэ.

	Хоёр хоногийн өмнө цагаан цэргийн дарга Казагранд гэгч хүн хойшоо Оросын хил рүү Модон хөл хэмээх газраар дайрч байлдахаар энд ирээд Сундуй гүнгийн мэдэлд Цэргийн Яамны тушаал ёсоор Түшээт хан аймгийн чуулган даргын газар өөрийн харьяа хошууд ба шавь нараас татан гаргасан хоёр зуун цэрэг өгч хөөн явуулсныг Дайчин вангийн таван зуун цэргийн хамт бүгдийг албадан аваачиж жагсаагаад авч явахаар завдан байсан ажээ. 

	Гэтэл Цэдэндамба дэд ноёндоо хэлж,

	— Одоохон очиж цэргээ өгөхгүй гэж хэлэхгүй бол тусгүй. Бид Орос улсын хил давж байлдах ёс байхгүй! Манай засгийн газраас тийм үүрэг тушаал гаргаагүй! Иймээс бид аль дуртай тэнэмэл этгээдэд цэрэг өгч суудаг улс биш, энэ чинь нутаг хошуугаа захирч, газар нутаг дээрээ байгаа засаг захиргаа байна! гэж хэлээд зогсооход огт буруу болохгүй гээд ноёнтойгоо хамт очиж Казаграндад дээрх үгийг ноёноороо хэлүүлсэнд Казагранд юу ч хэлж чадсангүй.

	Тэгээд таван зуун цэргээ дор нь тушаалаар тараагаад буцсанд Сундуй гүн ч бас хоёр зуун цэргээ өгөхгүй гэж загнаад авч үлджээ. Ийнхүү Казагранд өөрийн зургаан зуу гаруйхан цэргийг авч хойд зүгт оджээ. Эл мэдээг сонссон Жамбал,

	— Цэдэндамба дэд гэдэг чинь гайгүй муу нохой байна даа! гэж өшөөрхөн бодож байлаа. Түүний өшөөрхөх шалтгаан бол сайн хоол унд өгч, сайхан орон байранд зочилж хүлээж аваагүйд хорссон хэрэг билээ. 

	Маргааш өглөө нь генерал Резухин гэгч түргэн хөдөлгөөнтэй, маш догшин ширүүн, харганын хонх шиг сэржигнэсэн генерал, нэгэн зуу орчим цагаан цэргийн хамт ирлээ. Жамбал түүнтэй уулзаж, ад шоо болж явсан Авдеевыгаа царайчлан хэлмэрчлүүлж үг хэлэх болгонд нь юу гэж байгаа бол, намайг муулж байгаагүй байгаа гэж айн хялалзаж байжээ.

	Резухин, Жамбалыг тоомсор муутай хүйтэн харцаар харж толгой дохиж байв. Жамбал, Бароны бичгийг гаргаж Резухинд өгвөөс Резухин түүнийг уншаад царай нь их л зөөлөрч Жамбал руу бөхийсхийн,

	— Замдаа ядрав уу? Энд яасан хурдан ир ээ вэ! Сайн байна! гэж дотночлон хэллээ.

	Дараа нь газрын байдал, энэ хавийнхны тухай асууж ярилцсанд Жамбал:

	— Цэдэндамба дэд гэж энд нэг айхтар хүн бий гэнэ! Та таван зуун цэргийг албадан цуглуулж авахгүй бол ер цуглуулж өгөхгүй хүн шүү! Казагранд зөөлдөөд, авч чадаагүй юм гэж болсон явдлыг ярьж өгчээ. Үүнд Резухин тэр дороо очиж Цэдэндамба дэдээс:

	— Таван зуун цэргээ олигтойхон унаа хөсөгтэй нь гаргаж өгөөрэй! гэж чанга шаардсанд Цэдэндамба дэд угийн шазруун хүн тул,

	— Та нарт өгөх таван зуун цэрэг байтугай таван хүн, уналга ч байхгүй! гэж хариулжээ.

	Үүнд Резухин үг дуугүй зөвшөөрөн буцсаны хойно Цэдэндамба дэдийг буудал - хуарандаа урьж аваачмагц цэргүүддээ тушааж, дор нь түүнийг бариулж хүлээд, зүүн урагш Орхоны эрэг дээр цагаан цэргийн идэшний үхэр хариулж байгаа Резухиний харьяаны хүмүүс рүү авч явлаа.

	Мөн Сундуй гүнг хоёр зуун цэргийн нь хамт хүчлэн авч дэргэдээ дагуулав. Жамбал ч бас л тэдний дэргэд сүүдэр мэт салалтгүй бараа болон одлоо. Орхоны хөвөөн дээр үдэш нь хүрч, үхэрчин цэргүүдээр сарлагийн эмнэг хангал шар авчруулж түүнтэй олон цэрэг ноцолдон байж, хоёр гараа хөдлөх аргагүй ардаа хүлэгдсэн Цэдэндамба дэдийг түүний нуруун дээр унуулан, янгинатал хүлж, морин дээр босгосон мануухай мэт болгон, цэргүүддээ цирк үзүүлнэ! гэж Орхон голын үндэсний их үерийн ус савандаа багтан ядаж, улаан хоормогоор хөөс хаялан буцалж байгаа ширүүн урсгалын гүн рүү түлхэн унагасанд, эмнэг хангал сарлагийн шар ч хөл алдан, самарч ядан ил далд орон амь тэмцэн урсахад хөдлөх аргагүй, түүний нуруун дээр хүлэгдсэн хөөрхий Цэдэндамба хүчтэй их давалгаанд хахан цацан үхлээ хүлээн тарчилж урсана. Эл эмгэнэлт явдлыг дэргэд нь харж байсан Резухинээс бус хүмүүс нь цөм нүд халтиран далдирахад огторгуйн гэгээн наранг улаан туяа бүрхэж, уулын цаагуур нуугдан шургах шиг Булган хан уул бухимдан гашуудах мэт харанхуй сүүдэрт шумбах шиг боллоо. Монголын шинэ эрин үеийг цогцлон бүтээх их тэмцэлд тийнхүү олон нийтийн өмнөөс амь биеэ зориулсан энэхүү зоригт эр Цэдэндамбын гэгээн алдар мөнхөд дуурьстугай.

	
11. СЭЛЭНГИЙН ЭМГЭНЭЛТ ЯВДАЛ

	Гар нь ганзаганд хүрэх сацуу 

	Газар шороогоо хүн хайрладаг 

	Галав үеийг туулалцсан юм гэж 

	Газар шороо нь хүнээ хайрладаг.

	 

	Өгүүлэх нь:

	Цагаан цэргийн хүнсний олон зуун үхрийг хойш нь их цэрэг дээрээ хүргэх хэрэгтэй тул Резухин маргааш нь үүрээр гурван зуугаад цэрэг гаргаж үхрийг хамгаалуулан илгээгээд өөрөө зуугаад цэргийн хамт Сундуй гүн, Жамбал, Авдеев нарыг дагуулан Эрдэнэ вангийн хүрээ рүү очихоор явлаа.

	Тэд хошуу тамгын газар очоод:

	— За танай Эрдэнэ вангийнхан гэдэг их сүрхий танхай хүмүүстэй газар гэнэ ээ! Манай цэрэгт явуулахаасаа дандаа дургүйцэж оргож босож буцдаг атлаа улааны цэрэгт сайн дураараа явдаг хувьсгалч хүмүүс ихтэй газар гэнэ! Мэнгэт захирагчийн цэргээс оргож ирсэн тэр тавь гаран хүмүүс хаана байна? Түүнээс гучин хүн энэ хавьд бэлэн байх учиртай. Тэд хаана байна? Бушуу авчирч өг! гэж Резухин шууд тулган шаардсанд Батжаргал гүн:

	— Би мэдсэн юм алга! Өөр чухал ажилтай байсан гэжээ. 

	Нөгөө хоёр зангиас нь асуусанд хоёул мэдэхгүй гэжээ. 

	Резухин учиргүй уурлан бухимдаж,

	— Энэ хоёр түшмэлийг өөрийн нь хууль ёсоор банздаж хэлүүл! гэж тушаажээ. 

	Үүнд Батжаргал гүн, нас ахисан тул банздахын ая даахгүй хэмээн сандарч,

	— За би олж авчруулъя! гэжээ.

	Тэгээд хүн явуулж Сэлэнгийн бярвааз «перевоз» харж суусан нөгөө гучин хүнийг харгалзаж байсан «Улаан дээлт»-ийн хамт авч иржээ. Тэр даруй Резухин, тус хүрээний хамаг лам нар болон харчуул борчуул, ойр хавийн ард түмнийг их багагүй, хөгшин залуугүй цугларах тушаал гаргалаа.

	Эрдэнэ вангийн хүрээ тамгын орчим заасан газарт үй олон хүн цугларч үймэн бужигнаж чухам юу болохыг сонирхон хүлээлээ. Тэр өдөр тэнгэр бүүдгэр, зүүн зүгээс ёргүй хүйтэн салхитай, хуншгүй зэвүүн нэгэн өдөр байж билээ.

	Удалгүй цагаан цэрнүүд жагсан ирж харуул хамгаалалт гарган, цугларсан олныг чандлан харгалзаж, нөгөө 30 хүнийг гарган авчирч буу зэвсгээр сүрдүүлэн байж, бүх хувцсыг нь тайчин шалдалж дугуйруулан тойруулжээ. Генерал Резухин болон цагаантны хэдэн дарга нар тэдний дунд ороод хөөрхий тэр нүцгэн хүмүүсийг «Яваад, яваад!» гэж зандрав. Тэд шил шилээ харан алхаж гарчээ. 

	Генерал Резухин сүлжмэл суран ташуураар далайж,

	— Нэг, хоёр, гурав! гээд гурвын тоо таарсан хүний толгой дундуур ороолгож байлаа.

	Гучин хүнийг гурав гурваар тоолж ороолгоход гурав дахь хүн толгой дундуураа гуядуулж бүгд арван хүн ташуурын амт үзжээ. Тэр арван хүнийг ялган гаргаж Сэлэнгийн эрэг дээр туун аваачаад, үлдсэн хорин хүнийг, хүн тутамд хоёр цагаан цэрэг гаргаж нүүр нүдгүй зодуулжээ. Ташуурын исгэрэн буух чимээ, хүмүүсийн ёололт тэр өдрийн хүйтэн салхинд цуурайлан тэнгэрээр бүрхсэн битүү хар үүлэнд тулан замхарч байхыг айн хирдхийсэн хүмүүс нүдээрээ үзэж зогслоо.

	Гурвын тоонд таарч ташуурдуулсан арван хүн, Сэлэнгэ мөрний эгц эрэг дээр хувь тавилангаа хүлээн зогсож байтал хоёр хоёроор нь, нуруугаар нь нийлүүлэн хавсарч хүлээд Сэлэнгэ мөрний ус руу түлхэн унагав. Сэлэнгэ мөрөн хэдэн хоногийн өмнө мөсөн цөнгөөр хөгжимдөн агаад эдүгээ үерлэж улаанаар урсаж уухилан оволзож, эргэлдэн цамнаж, хүрхрэх мэт нижигнэн байлаа. Өндөр эргээс гүн усан дунд унасан тэр хөөрхий хүмүүс хэдийгээр нуруу нуруугаараа нийлүүлж хүлүүлсэн боловч угаас Сэлэнгийн хүмүүс байсан тул дорхноо нэг нь нэгийгээ үүрэн сэлээд усан дээр хөвөн гарч, үерийн хүчит догшин урсгалтай бяр заан тэмцэлдсээр эрэг рүү буцан чиглэсэн билээ. Үерийн улаан ус цагаан хөөс сахруулан оволзож, үй түмэн хүчит долгион дараа дараалан ирж, зоригт эрсийг элгэн дороо даран авах гэж заналхийлэн хүрхрэх боловч амь биеэ аврах эцсийн хүчийг шавхан тэмцэж явсаар тэр эрэгт тулан иржээ.

	Гэтэл эрэг дээрээс олон арван цэрэг жад сэрийлгэн чичиж, нүүрний нь өмнөөс тулгасан боловч усны аюулаас мултрахын тулд хүн нь хүн рүүгээ зорьж тэр жадны үзүүр бууны амыг үл хайхран хүрээд ирлээ. Цагаан цэргүүд даргынхаа тушаалаар нөгөө сэлж самран ирж байгаа хөөрхий хүмүүсийн нүүр лүү нь жадлан буудацгаав. Бууны дуу усан дотор нүв! гээд хачин битүү авиа гарч, дараа нь араараа хүлээстэй таван хос хүн живэн далд орж усны мандалд улаан судал тунаран замхарсаар байлаа. Газрын хөрсөн дээр ийм харгис явдал дэгдэж байхад тэнгэрт хошууран нисэж яваа аяны галуу зориуд тэгэх гэсэн мэт эргэж, тэнд цугларсан хүмүүсийн дээгүүр уйлах мэт гангар гунгар дуугаран өнгөрлөө. Энэ явдлыг үзсэн лам, хар хүмүүс цөм элэг зүрх шимшрэн, нүдний нулимс гаргаж байжээ. Галуунууд хөх тэнгэрээс хөрст дэлхийг харан өнгөрөх зуур, тэнд болсон аймшигт явдлыг «Та бүхэн ертөнцөд хамгийн дээд төрөлт хүн болж, айх аюул, эрсдэх зовлонгүй энх төвшин сууж болох байтлаа юунд ингэж бие биеэ дэмий хөнөөнө вэ? Дулаан сэрүүн газрыг хэсэн амьдарч яваа биднээс долоон дор байж болох уу?! Хамгийн эзэн хүн та нар, олдсон аз жаргалдаа эзэн болон, эв найртай энх амар байж болох сон биш үү» гэж гангананхан өгүүлэх мэт санагдаж, олон хүний дотор нэгэн юм оржээ.

	Нөгөө хорин хүнийг нь удтал зодоод ухаангүй шахам болгоод цагаан цэрэгтээ хүчээр оруулан авсан атлаа зэвсэг олгосонгүй, харин цөмийн нь гарыг ард нь хүлээд цэргийн дунд оруулан хүчээр аваад явсан нь сүүл сүүлдээ заримыг нь хээр аваачиж алаад, зарим нэгэн хоёр нь яваа яваандаа оргон босож ирээд ардын журамт цэрэгт элсэн ороод, цагаантнаас яс махны өшөө авахаар тангараглав.

	Эл эмгэнэлт явдлыг нүдээр үзэж байсан лам, хар олноор цөм айхаасаа өшин занах нь их болж дэмий л ханцуй дотроо гар зангидаж байлаа.

	Харин Жамбалын хувьд сэтгэл нь их л эвгүй болж, «Энэ цагаан цэргүүд маань намайг нэгэн цагт арай ингэхгүй байгаа даа?» гэж бодсон боловч тэр дороо «Дэмий юм бодож байх юм. Би бол эдний урдаа барьдаг хайртай цэрэг нь юм чинь!» гэж зориг чангарсан ажээ. Харин «Улаан дээлт» их л сонирхон, ший үзэж байгаа юм шиг сайн харж зогсов.

	Ингэж сүрдүүлсэн Резухин тэр даруй балмагдан сандарсан хүмүүсээс лам, хар ялгалгүй цэрэгт дайчлан авч тэр оройгоо хойд зүг хөдлөн, замдаа уулзан нийлэх болзоотой их цэргийн гурван мянган хүнийг амдан явсан бөгөөд Жамбал, Авдеев нарыг буцах болоогүй гэсэн тул тэд бас хойд зүг хамт явлаа.

	
12. ТИЙРЭГИЙН ТУЛААН

	Харанхуй шөнө буун дуугаар 

	Хазаарт морины харайх хурдаар 

	Хав чадлаа үзүүлж явна гэдэг 

	Хатуу бөгөөд осолтой тоглоом. 

	Тавилан тэгтэл хүнийг хөтөлж 

	Тааллаар болохгүй, төөргөөр болном. 

	Тасар цавчих илдийн адил

	Аз эз хоёр хүзүүн дээр бэлхэн.

	 

	Өгүүлэх нь

	Их цэрэг шөнө дүлээр яаран явна? Цэргийн хүмүүс ихэнх нь уйтгартай ууртай бөгөөд үг дуу цөөрч, хэрэв дуугарч ярих хэрэгтэй болбол заавал нэгэн хоёр хараалын үг дайвар болгоно. Шархтай хүмүүс эрүүлээсээ улам дор уур хилэн бадран, уйлж ёолохгүй явцгаах ажээ. Чухам юунд уурлаж яваагаа өөрснөө ч сайн мэдэхгүй аж.

	Генерал Резухин цэргүүдээ хяргачих шахан сүрдүүлж ямар нэгэн тулалдаанд хөөн оруулах боловч цагаан цэргүүд цөм Резухинд бус улаантанд уурлан хорсном. «Улааныхан байхгүй бол би юунд ингэж үйлээ үзэж явах бил ээ!» гэж цагааны цэрэг бүхэн бодном. Гэтэл «Энэ цагаантнууд байхгүй бол бид амарч байх сан билээ» гэж улааны цэргүүд бас бодох ажээ. Ийнхүү тэд, аль алиныгаа бушуухан дарж дуусгах сан гэж яарнам.

	Энэ шөнийн харанхуй дунд шазуур зууж хөмсөг зангадан яваа хоёр мянга гаран хүнтэй их цэргийн эхэн хэсэгт хамгийн их уурсан бухимдаж яваа хүн Резухин байлаа. Тэр бяцхан туранхайдуу биеэ улам агшааж нүүрээ үрчийлгэж нүдээ гялалзуулан нимгэн хатуу уруул завсраараа орос хараал шивгэнэн үглэх боловч толгой дотор нь аян дайны элдэв төлөвлөгөө ээлж дараагаар орж ирнэ.

	Дайчин вангийн хүрээнээ очмогц, «догшин цэрэг» Жамбалаас Барон Унгерний илгээсэн бичгийг хүлээн авч байснаа бодов. Тэр бичигт Барон, юуны өмнө Зэлтэрийн зүүн талаар хойш, болбол сэмхэн дайрч хил даваад Сэлэнгийн Думийг даруйхан эзлэх үүрэг өгсөн билээ. Тэнд улаан цэргийн их нөөц хэрэгсэл, нисэх онгоцны буудал зэрэг зүйл бий бөгөөд түүнийг эзлэн авмагц ихээхэн нүргээнтэй загнаж, Байгал далай хавийн бүх улаан цэргийн анхаарлыг өөртөө татаж бай! Би чамаас арван хоногийн хойно Хярааны орчмоор хойш нэвтрэх тул энэхүү гол хүчийг хамгаалан хөнгөвчлөх үүргийг чамд итгэн хүлээлгэв. Зүүн талаас чинь би очих болно. Ингээд Тройцкосавск, Хиагт орчмын улааны гол хүч ар талаасаа таслагдах тул удалгүй бүх Дорнод Сибирь, Орос орны тал нь бидний гарт орох болно! Үүний тул би чамд арав хоногийн зай өгч, хамгийн итгэлт «догшин цэрэг» Жамбулыг илгээв. Чи миний энэ цэрэгт сайн байгаарай! Тун чухал цаг болбоос тэр тэнэг Авдеевын хамт нааш нь мэдээ хүргүүлэн явуулаарай гэсэн бичиг байсныг одоо эргэн санаж түүнээс хойш хэд хоног боллоо доо? гэж бодож үзвэл даруй таван өдөр нь өнгөрчээ. «Чөтгөр ав!» гэж нулимаад, таван хоногийн өмнө Зэлтэрээс урагш орос хилийн өмнөхөн морьт партизан цэрэгтэй хийсэн тулаанаа бодов.

	Резухиний хүчирхэг урагшлуур анги тэрхүү улааны морин цэргийг нэлээд зүдэрч байж хураан бүсэлсэн билээ. Тэгтэл улааныхан гэдрэг ухран, бүслэлтийг зад цохиж арилсан тул тэдний зөвхөн үхэр бууг нь олзлон үлдсэнээ бодлоо. Тэр тулалдаанд Бароны «догшин цэрэг» ч үнэхээр сайн байлдсан шүү! Их л хөөрүү боловч сайн цэрэг билээ. Ер нь бүх цэргийн маань ядаж дөрөвний нэг хувь нь энэ Жамбул шиг хүн сэн бол хаана ч ялалт хийж болно доо, чөтгөр ав!

	Гэтэл улааныхан бол дандаа л Жамбул шиг хүмүүс юм. Тийм ч учраас тэд хэчнээн цөөн байсан ч манай муусайн цэргүүдийг дураараа хяддаг юм. Тэр партизаны морьт дивизион бол Щетинкиний отрядын нэгдүгээр дивизион байхаас зайлахгүй. Та нарыг дээ! гэж шүд зуун явлаа. Энэ сацуу бас Казаграндын нэг муу лойсон цэрэг ирж, «Модон хөлийг эзэлсэн боловч улааны багахан хүч гарч ирээд биднийг сууринаас хөөж гаргав» гэж үл бүтэх эдээ сонсгож цэргийн урам зоригийг султгасан гэж бухимдан бодов.

	Гэвч Резухин хоёр зуун цэрэг авч, Зэлтэрээс зүүн гарт холгүй арьс ширний заводыг эзэлсэн билээ. Энэ хоёр зуун цэрэг бол түүний урдаа барих цэргүүд - Сундуй гүнгийн хоёр зуун монгол цэрэг билээ. «Тэд даанч цэргийн сургуульгүй болохоос бус зориг ихтэй тэнэгдүү бөгөөд моринд үнэхээрийн эрэмгий тул их сүртэй юм даа» гэж Резухин бодно. «Тэр заводыг эзлээд байтал улааны морьт цэрэг ирж, манайхыг аргагүй шахаж гаргасан даа, чөтгөрүүд чинь! Дараа шөнө нь Зэлтэрийн станцад дайрч ороод, тэнд буудлагын хороог бүсэлж зургаан максим пулемётын шуурган гал дунд овоо ахицтай давшиж ялалт хариугүй ойртсон юм сан. Тэр долоон зуугаадхан хүнийг миний гол хүч хоёр мянгаад цэрэг хэчнээн цаг дайрч ядав даа! Манай энэ муусайн цэрэг шүү юмнууд хэчнээн сайхан уран, зальтай тактикаар командлавч, дайсны сумнаас айгаад ээрсэн хонь шиг ер урагш хөдөлнө гэж байхгүй! Тэгэхэд тэр улааны хороо цэргийн комиссар бол ёстой зоригтой орос билээ дээ. Чөтгөр ав! Намайг ч нидэрч шийдсэн шүү! Харин Жамбул тэгэхэд амжиж, тэр комиссар надаас түрүүлэн эрлэгийнд очсон доо! Цэргүүд нь комиссарыгаа унахад «Козлов!» гэж дуу алдаж байх шиг бил ээ!

	Тэгж байтал гай болсон морин аттак гэнэт орж ирсэн дээ! Түрүүнд нь нөгөө гайхал хөвгүүн Рокосовский явах шиг бил ээ! Тэгнэ тэр! Даанч галзуу юм шиг булай аттак байсан юм. Тэр Рокосовский манай талд байсан бол доо! Юу ч гэх вэ! Тэр манай олон цэргийг өөрийн гараар алсан шүү! Булай муу нохой! Нэг бол түүнийг би, эсвэл тэр намайг устгана! Магадгүй тэр намайг бодвол их ирээдүйтэй хүн байж болох юм! Тийм хүнээс үхэл айдаг юм. Морь нь алагдаад, өөрөө шархдаад байж, цэргээ яг захирч байдаг шүү, шулам чинь! Цагтаа би ч тийм л явсан шүү дээ!» гэж бодоод Резухин уртаар санаа алдахад хавар цагийн шөнө дундын цэвэр агаар сэнгэнэнэ.

	Аялсан цэрэг эрс цөм жихүүцэн, дор дороо уйтгартай, ууртай явцгаахад гагцхүү Жамбал тэс өөр явжээ. Тэр сэтгэл сэргэлэн, их л хөгжөөнтэй бөгөөд дуу дуулмаар, хашхиран давхимаар, хамаг бие нь халуу буцлан, бяр тэнхээ нь багтаж ядан байх шиг нэг л хачин ажээ. Энэ хачин байдлаа өөрөө ч гайхнам. «Хамаг бие маань суманд шархлаад халуурч яваа юм биш байгаа даа?» гэж бодоод биеэ барилан тэмтэрч үзнэм.

	Ертөнцөд үүнээс илүү эрүүл саруул бие цогцос байхгүй гэмээр хамаг бие нь хачин сайхан, бүтэн ажээ. Бүхий цус нь халж буцалж байна уу даа гэмээр атлаа тархи толгой нь гайхалтай сэргэлэн, гар хуруу нь жигтэйхэн чадамгай хөнгөн шалмаг тул «Би нэг л өөр байна. Бодвол баатар болох юм байлгүй! Баатар болох хүн л ийм байдаг байх. Юмыг яаж мэдэх вэ! Бууны сум үл даах биетэй, дэлхийд ховорхон хүн ч юм бил үү? Ямар урьд өмнө буудуулж үзсэн биш!» гэж бодоод, тэр бодолдоо бараг үнэмшиж улам ч хөөрч явлаа.

	Улаан цэргийн нэгэн комиссарыг устгахад Резухин генерал их л сайшааж гар барьснаас хойш Жамбал дайсан этгээдийн дарга нарыг их эрж хайх болжээ. Чадвал даргыг нь устгах сан. Тэгвэл сайн юм байна гэж бодох бөгөөд Зэлтэрийн тэнд болсон сүүлчийн тулалдаанд Жамбал галзуу юм шиг оролцож, улаан цэргийн хороон дарга, туслах хоёрыг шархдуулсан тул дахин сайшаагдсан билээ.

	Гэвч тэр тулалдаанд Резухин генерал бүх цэргээ ухар гэж тушаагаад, алагдсан хүнээ ч авч амжилгүй оросын хилээс гарч нэг хоноод зүүн тийш сэм хөдлөн, одоо Боосын суурин гэгчийг эзлэх гэж яваа нь энэ ажээ.

	— Дайраад! гэж хашхирах сонстож буу дуугаран, морьт цэрэг тус тусын дарга нарын командаар ухасхийн давхив. Жамбал ч бусдын түрүүнд сэлмээ сугалан давхиж юу юугүй нэгэн орон газар орж ирж байгаагаа мэджээ. Орос маягийн байшингууд, уужим намхан хашаа худаг ч байх шиг, нөгөө л Карноков сууринд эргээд очсон юм шиг бодогдов. Урд нь нэг хар юм сүүдгэнэн үзэгдсэнээ хөх гал гялсхийж, буу тасхийх сацуу Жамбалын морь түүний дэргэд тулж очсон тул сэлмээрээ зөөлөн цавчиж амжлаа. Сэлмийн үзүүрт ямар нэгэн зөөлөн юм даагдах шиг мэдэгдсэн боловч эргэж харах зав байсангүй, сэлмээ буцаан өргөх зуур хол явчихжээ. Нэгэн байшингийн дэргэдүүр шуугьж гартал цагаан хувцастай хоёр хүн гүйж байх шиг тод үзэгдсэнд түүн рүү дайран цавчваас бүсгүй хүн муухай орилжээ.

	Жамбал морио огцом эргүүлж, үлдсэн нэгийг нь хөөн цавчаад бусдыгаа нэхэн одлоо. Нэгэн хөндлөн бараан юманд давхин тулж очтол гэнэт учиргүй их дуу гарч гал гялалзан толгой нүүрний орчмоор сум шуугин өнгөрөх сацуу морь нь онхолдон унаж Жамбал ч сэлмээ бариастай чигтээ хол харайн буужээ. Аль олон удаа морины гүйхээр яваад унаж байсныг тэр гэх вэ! Юманд ч бодолгүй тэр чигтээ харайн гүйж нөгөө пулемёт руу согтуу хүн шиг улайн цайн харайж хүрвээс хоёр хүн хүнд пулемётын ард дотуур хувцастайгаа бөгцийн сууж, Резухиний морьт цэргийг нүүр нүдгүй шүршиж байв. Жамбал яах ийх завгүй дэргэд нь очсон тул буучийн хүзүүн дундуур тасар цавчваас пулемёт тэр даруй чимээ намдаад туслах нь Жамбалыг олж хараад үсрэн босжээ. Жамбал түүн рүү ухасхийн цавчихдаа нэгэн бөөн юманд бүдрэн халти цавчжээ.

	Шархадсан туслах цааш гүйсэнд Жамбал сэлээдийгээр буудан унагаж тээглэсэн зүйлийг бөхийн тэмтэрч үзвэл нойтон халуун юм байхад цочин ажиглавал пулемётчины толгой байхыг харж дотор нь арзасхийжээ.

	Боосын сууриныг шөнийн харанхуйд морин дайралтаар гэнэдүүлэн эзлээд, хоёрхон цагийн дотор хүмүүсийг нь хядаж, зарим байшинг шатаагаад, эд юмсыг тонож үүрээр цааш хөдөллөө. Жамбал амжиж нэгэн эмээлтэй морь барьж унаад, өөрийн эмээл богцыг авчээ. Урьд шөнийг бодвол цэргүүдийн урам зориг овоо сэргэжээ. Олонх нь айл амьтнаас идэх юм цөлмөж гэдэс гарсан бөгөөд бас согтуу хүн ч үзэгдэнэ.

	Жамбал богцондоо явсан нөгөө хэдэн бутан архиа аль хэдийнээ сорчихсон тул сүүлийн хэдэн хоногт эрүүл саруул бөгөөд сэтгэл зориг хэтэрхий дэвэрч хөөрөөд архи уух ч дур төдий л хүрэхгүй ажээ. «Ялалт байгуулж нэр цуутай баатар болсон цагт юу ч олдоно. Одоо зөвхөн байлдах л хэрэгтэй» гэж бодно. Түүний оролцон яваа энэ их цэрэг одоо Сэлэнгийн Дум чиглэн яарах тул орос нутгийн хил тэртээ ар талд үлджээ. «Энэ чинь орос газар шүү дээ» гэж бодоход Жамбалд их л соньхон санагдана.

	Газар шороо уул ус, мод ургамал нь монгол нутгийнхтай ив ижил боловч сэтгэл дагаад нэг л өөр арай л ондоо үнэртэй, ондоо салхитай ч юм шиг бодогдоно. Зүүн хойш зөндөө явжээ. Мөн л урьдын амташсан зангаараа Ёнхор хэмээх сууриныг үдэш дайран эзлэх гэсэн боловч улаан цэрэг зургаан максим пулемётоор ширүүн эсэргүүцсэн тул дайралт саатжээ. Тэнд Цагаан усан хэмээх газраас улаантны нэгэн батальон нэмж ирэв гэлцэнэ.

	— Нэмбэл нэмж л байг! Бид авахаа л авна! хэмээн Жамбал ер тоосон шинжгүй хэлээд «Одоо дайрахгүй ямар юмаа хүлээсэн юм бол доо» гэж байж ядан байхад дэргэд нь байсан Авдеев, «Яасан хөөргөн золиг вэ! Нэг бол энэ их тэнэг хүн, эсвэл ёстой баатар гэдэг нь энэ байх» гэж боджээ.

	Шөнө тэд Ёнхорын суурин руу дайран орлоо. Сууриныг эзлэн авмагц гэрэл гаргана гэж хэсэг тэнэг цагаантан түймэр тавьжээ. Тэр даруй өөрсдийгөө гэрэлтүүлж, улаантны пулемёт их ойрхноос гэнэтхэн пижигнэсэнд хоёрхон шархтай хүн үлдэж, тавиад хүн морины хамт үхжээ. Тэгэхэд Жамбал түймрийн ойрх нэгэн байшинд орж, тэр байшингийн хазгар өвгөн, бүдүүн авгай хоёрыг буу зангаж хөөн гаргаад, тэдний охин бололтой хорь гаруй насны нэгэн өндөр хүүхэнтэй үлджээ.

	Тэндээс Жамбал нэгэн цаг өнгөрсний хойно бие нозоорон, хөл нь солбисоор гарах үес орос хүүхэн намуухан боловч хорсолтой дуугаар хараах нь сонстов. «Бас намайг хараана аа! Карноковт болсон тэр нэг явдал шиг юм болбол яана! Би ч харин ёсноос гадуур загнаагүй бил ээ! Энэ мэт явдал ийм их дайн хөлийн үед байлгүй л яах вэ, энгийн цагт хүртэл байдаг юм чинь!» гэж бодсоор Жамбал гадаа гарч байшингаас холхон зогсоод морь барьж байсан Авдеев дээр очвоос:

	— Зай! Амжаа юу? Би... гэж шивгэнэх бөгөөд яг тэр үед хэсэг цагаан цэрэг буцан давхиж дэргэдүүр нь өнгөрөхдөө,

	— Ухраад! Улаан! гэж хашхиралдан явлаа.

	Жамбал учрыг сайн ололгүй моринд үсрэн мордвоос Авдеев учир зүггүй давхин зугтжээ. Буу пижигнэн, хүмүүс уухайлан хашхирч, морин туурай ойртон сонстох сацуу Жамбал ч нөхдийнхөө хойноос давхилаа. Ийнхүү Ёнхорын суурин тэр шөнө ба маргааш нь хоёр дахин эзлэгдэж, хоёр дахин алдагдаж билээ.

	— Түй! Энэ муу сууринаар ямар үхсэнээ хийх вэ! гэж Авдеев уурсан нулимав.

	— Чи тэгээд энэ сууриныг дийлэхгүйгээр бүх орос орныг дийлнэ гэж бодож байна уу? хэмээн Жамбал хэлэв.

	Энэ үед баруун хойд талаас буудлагын хоёр хороо улаан цэрэг ирж дайрсанд Резухин, цэргээ авч гайт Ёнхороос холдон Сэлэнгийн Дум рүү яаран явлаа. Тэнд улаан цэргийн хоол хүнс, зэр зэвсгийн асар их нөөц тагнан бөмбөгдөх хоёр нисэх онгоц бүхий буудал зэрэг чухал зүйл байсан тул Резухин гавшгай отряд болгож найман зуун цэрэг аван Сэлэнгийн Дум тийш довтоллоо.

	«Нохойн дуу ч ойртлоо доо! Сэлэнгийн Дум одоо өртөө хүрэхгүй газар боллоо! Улаануудыг Ёнхор дээр сүүлээрээ хуурч орхиод хөгшин үнэг зооринд нь орно доо!?» гэж генералын сэтгэл их л хөдөлж сүүлийн хэдэн сар байгаагүй сайхан зантай явлаа.

	— Одоо хорин километр яваад Сэлэнгийн Дум! Чөтгөр ав! гэж ярьж явцгаатал гэнэт буу пижигнэн, цагаан цэргүүд энд тэндгүй унаж эхлэхэд санд мэнд командлан нуугдах бартаа чиглэн давхижээ.

	Энд хэдэн цаг ширүүн байлдаад амжилт олохгүй байв. Жамбал, Авдеев хоёр дайрах дохио хүлээж цэргийн хамгийн захад байхад Авдеев:

	— Амь насыг минь бурхан л харах биз! гээд гараар тэнгэр өөд заах аядтал хуруу нь тас буудагджээ. Чухам харж буудсан, зэрлэг сум оносон хоёрын алийг ч бүү мэд хуруу нь үеэрээ тасарсан боловч мах шөрмөсөндөө тээглэн санжиж авч ч болохгүй, хаяж ч болохгүй болжээ. 

	Хуруугаа хараад Авдеев бараг муурч унах дөхөн орилох тул Жамбал:

	— Алив наад гараа гээд шүүрэн авч савхтай хутгаа сугалан яах ийх завгүй тас огтлоод хаяж орхив.

	Авдеев учиргүй орилсонд улаан цэргийн пулемёт улам ширүүсэн тачигнажээ. Бодвол ура хашхиран дайрах гэж байна хэмээн ойлгосон бололтой. Жамбал түүний гарыг өөрийн нь тансран дээлээс огтлон авч боогоод,

	— Дайнд нэг хуруу юу ч биш! Хүний бүх хуруу хорь байдаг юм гэж ажиг ч үгүй хэлжээ.

	Энэ үед дохио өгч нэгэн удаа дайралт хийсэн боловч Жамбалын тал амжилт олсонгүй. Харин Резухин Жамбалын дэргэд морины ам татаж,

	— Энэ чөтгөрүүд чинь цэргийн түр сургуулийн ангаахайнууд байна! Хөгшин чөтгөр Красавин тэднийг командалж байгаа болохоор ийм хэцүү байж! Би түүнийг танина аа! гэж шазуур зуун өгүүлээд Жамбалыг, — Алив Жамбул! Винтов оо! гэжээ.

	Жамбал винтовоо мөрнөөсөө мултлан өгсөнд Резухин мориноосоо үсрэн бууж нэгэн бүдүүн модны салаан дээр тавин,

	— Красавин! гэж хашхирав. Улаан цэргийн хориглосон газраас нэгэн хүн өндийх сацуу Резухин буудан оножээ.

	Тэр сацуу цэргийн гол хүч ирсэнд Резухин, цэргээ авч ухрав. Улааны хүч зогсолтгүй хөөх тул Резухин бүх цэргээ бөөгнүүлэн яаралтай ухарч, хоёр үхэр бууны тасралтгүй галын дор Зэдийн голыг гаталж, монголын хил рүү оржээ. Хил давсан боловч улааны буудлагын дөрвөн хороо цэрэг, Рокосовскийн командалж явсан морьт хорооны хамт араас салахгүй нэхэн буудах тул Резухиний их цэрэг, Ухмалаар өгсөж, Харгиастайн амыг уруудаж, Сэлэнгийн Бүдүүний тавиланд дөтлөн ачаа хөсгөө цувуулан хаясаар санд мэнд хүрчээ. Гэвч ар талд нь улааны их хүч маш ойрхон нэхэх тул Сэлэнгийг Бүдүүнээр гатлан, Барон руу чиглэх арга завдал байсангүй. Сэлэнгийн арваадхан хүний багтаамж бүхий тавилангаар хоёр мянга гаруй морьт цэрэг яахин амжиж гатлах билээ6. Ийм учраас Резухин, баруун тийш нуга эргэж Тийрэгийн7 хөндийн Бургаст хэмээх голын адаг орчим Сайханы хөндийн захад орж яваад оройн наран баруунаа гудайж байхад гэнэт эргэн байлдаж билээ.

	Дайн тулаанд хүч зоригоос гадна, аз дайрах гэж бас байдаг. Аз дайраад улааныг сандрааж юу магад вэ! Нэг л удаа сандраавал тэр тулалдаанд заавал ялагддаг хуультай! Ядахдаа улааныхныг эндээс баруун тийш ахиулж болохгүй гэж Резухин бодсон бололтой, улаан цэргийн баруун жигүүрийг галзуу мэт дайрав. Гэтэл улааныхан Бүдүүний тавилангийн ар шилээс Харгиастайн амны адгийн Хорголжин хэмээх өндөрлөг дэнжээр дайруулан Хужрын хонхор хүртэл таван их буу зоож хүчтэй талласан учир түүнээс цагааны цэргийн дайралт тэр дороо сулран, улмаар ухарчээ. Гэвч тулалдаан намдсангүй. Буу нижигнэж их буу хүнгэнэн дуугарч, давшиж, ухарсаар Үнэгтийн хар толгой Сант, Бага давхар, Сайхан, Улаан худгийн бэл зэрэг нэр бүхий ухаа гүвээнүүдийн дунд хааш хааш өртөө шахам газарт нэг шөнө хоёр өдрийн турш үргэлжлэн тулалдлаа.

	— Их дайн энд дэгдэх учиртай байж дээ гэлцэж, нутгийн хүмүүс алс холоос өнгийн харцгааж, бууны сүрт чимээг чагнана. Бууны дуу тэр шөнөдөө намдалгүй нижигнэсээр өглөө болголоо. Резухиний цэрэг орой ч гэсэн шөнө ч гэсэн өглөө ч гэсэн адилхан ер амжилт олсонгүй.

	Энэ тулалдаанд Жамбал ёстой галзуу хүн шиг дайрч, анчин хүн шиг буудаж, үнэг мэт бултан, тайган нохой мэт команд биелүүлж байсан боловч хамт явсан Авдеев хүнд шархдан унаж түүнийг авах гэж байж золтой л үхэр бууны суманд үхсэнгүй. Үхэр бууны сум ийм их хүчтэй тэсэрч сүйд хийдэг эд гэж Жамбал урьд өмнө бодоогүй явсан тул ойрхон тэсэрсэн сумны салхинд нь түлхэгдэн унаад арай гэж босвоос морь нь алагдсан ажээ.

	Авдеевыг үзвээс сумны хэлтэрхий эрүүг нь авч хаясан тул харахуйяа бэрх амьтан өөр лүү нь зүтгэж, зөвхөн амиа аврах гэж дэв дэмий оролдон байлаа. Тэр, хүн болохоос нэгэнт өнгөрчээ. Жамбал тэр дороо сэлээдий буугаа авч тарчлаалгүй алчихъя хэмээн чиглүүлтэл үүнийг харсан Авдеев, хэдийгээр хурууны шарх нь хувилж хавдсан, цээжээрээ буудуулсан хийгээд эдүгээ эрүү хэл нь өөрөөс нь хоёр алхам газар хэвтээ боловч эцсийн хүчийг гаргаж муухай дуугаран босож ирлээ. Гэвч нэг ч алхаж үл чадан түрүүлгээ унасанд Жамбал шилнээс нь буудаж түргэн замд нь оруулаад маани уншин нэгэн хотгор дагаж бөхийн гүйжээ.

	 

	 

	... Гэнэт улаантны галлах зогсож чив чимээгүй болсонд Резухин шинэ дайралтад бэлтгэж байна хэмээн ойлгож бүх цэргээ татан авч баруун урагш хөдөлжээ. Ачаа хөсөг түрүүлэн одсон тул дан цэрэг тэр дорхноо хөдөлж Их Давхарын урд үзүүр дамжаад Мэргэний шанааг дайран Цэцийн ар хаялгад Хианы овоо хэмээх жижиг толгойн баруун ёроолд очиж буудаллажээ. Энэ нь нэлээд ашигтай байр болох тул түр боловч амсхийж шарх сорвитой хүмүүсээ янзлуулан цэргээ эмхэлж Хианы овоон дээр хориглох харуул тавьжээ.

	Гэвч энэ үед улаан цэргийн буудлагын хороонуудыг Хиагт Тройцкосавскийн зүг яаралтай татсан тул тэд зүүн тийш хөдлөн Сэлэнгийг хоёр газраар гатлахад саяхан Резухиний цагаан цэргийг гатлахаар ирэхэд Бүдүүний тавилангийн олдоогүй ганц онгоц одоо харин хоёр болчихсон, усчин Агваан өөрийн арав гаруй настай хүү Цэнд-Аюушийн хамтаар орос улаан цэргийг ямар ч саадгүй гаталган зүүн зүг явуулсан гэдэг. Учир нь Бароны гол хүч, Тройцкосавск руу тулж ирээд мөн өдрийн өглөө тулалдаан эхэлж үүсгэсэн байв. Энэ зуур Резухин бүх аялал тулалдааныхаа тухай танилцуулан бичиж, одоо ар талын нөөц бэлтгэл хэрэглэл бүхий баруун зүгийг бараадан, Ахай түний хүрээ орчимд байхаа мэдэгдэж, ер нь эцэстээ бүх хүчээ нэгтгэж, Дух нарсан хэмээх сүрхий бартаат хөвчид хориглолт хийе гэсэн саналаа бичээд Жамбалыг буцаах боллоо.

	Жамбал, Лувсан гэгч хэлмэрч буриад дагуулан хөдлөх гэж цэргийн морьдоос шилэн эмээллэж байтал гэнэт тэнгэрт их дуу гарч, дээш үзвээс урьд хожид хараагүй сүрлэг юм нисэн давхиж ойртон ирмэгц түүнд саваан дуу буюу лам нарын дамрын дуу шиг зайгүй тачигнаж бөөн бөөн цэргийн дунд тэнгэрт тулсан хар утаа цоргин гарч, түүний дотроос нэгэн сүрлэг юм дэлбэрэн сүйд хийжээ.

	Энд тэндгүй газартай нь онгилж хаясан хүн малын сэг таталдан хөдөлж майхан ачаа хөсөг, их бууны ногоон тэргийг 76 мм-ийн буутай нь хүртэл аваад шидэж байв. 

	Гэтэл Резухин, Жамбалыг:

	— Бушуу яваач! Юугаа хар аа вэ! гэж загнажээ. Ийнхүү Жамбал, Лувсан буриад хоёр тэндээс яаран давхиж одлоо.

	
13. СЭТГЭЛ ТАВГҮЙДСЭН НЬ

	Онгон хаврын тэнгэр

	Орох, арилах нь хялбархан 

	Осол зэхий хүн 

	Овойх, навтайх нь хялбархан

	Даамай догдолсон сэтгэл 

	Дарагдана аа гэдэг хэцүү

	Давчуу нэгэн гунигт 

	Баригдана аа гэдэг хэцүү.

	 

	Өгүүлэх нь:

	Ядарч цуцсан морьдтой өлсөж цангасан цэргүүд холын бараа тасрах гэж байхад Орхон голын хөвөөн дээр ундуй сундуй ирж, хүн морь ус руу уралдан орцгоов. Шүд янгинам цэв хүйтэн усыг ийм сайхан эрдэнэ хэмээн урьд нь бодоогүй явсан мэт санагднам. Морьд нүдээ анин ус залгилахад хөл нь сульдаж хөх мах нь чичрэн байв. Цэргүүд бас ус залгилах бөгөөд тэр зуураа ийш тийш хялалзан, хөмсөг нь хөдөлнө.

	Ийнхүү арай гэж гол ороод морьдоо усалж дуусмагц майхнаа босгож агт морьдоо янзлан, хувь хувийн галыг асааж цай, хоолоо чанаж эхлэв. Харуулын цэргүүд тэртээд сүүтгэнэн хөдөлж бүр алсын хориглох харуул, уулын оргил дээр үл хөдлөн чулуун овоо мэт харагдана. Орхоны ус үдшийн шар гэгээ татсан тэнгэрийн өрнөд хаяаг тольдон, сүүдэр туссан хар бараан газрын дунд хавтгайран гялайж байна. Түүний эрэг дээр нэгэн цэрэг суусаар үлджээ.

	Тэр хүн аян замын зузаан тоосоо ч гүвэлгүй, саяхан ус уусан аягаа барьсан хэвээр усны урсгал ширтэн нэгэн чиг гөлөрч завилан суусан нь ойрдоо шороо тоосыг нь арчаагүй том гуу дахь Бурхан багшийн шавар баримал лугаа зүйрлэм ажээ.

	Нүүрэнд нь бүрзийж дарсан аян замын шороо, духнаас нь зам татуулан урссан хөлсний ором үзэгдэнэ. Хажууд нь винтов буу тавиастай, ташаанд зүүсэн сэлэм нь огшоостой ажээ. Тэр хүн уртаар санаа алдан, нүдээ улам улам сүүмийлгэн гүн бодолд оров. Энэ бол «Догшдын догшин цэрэг» Жамбал билээ. Энд буусан их цэрэг бол Барон Унгерний командалсан, Азийн нэгдүгээр морьт бригад хэмээх гурван мянган цэргийн үлдэгдэл ажээ.

	Карноков дээрээс Жамбалыг Авдеевын хамт Резухин рүү явахад энэ их цэрэг хүчтэй хийморьтой ч юм шиг байлаа. Барон Унгерн, Хяраан харуулын хоёр суурин эзэлж, Шарын голын хойд бие, Оросын хилийн цаана улааны есөн зуугаад цэргийг шахан байлдаж байв. Гэвч байдал биш болж, цааш ахих нь аюултай тул даруй их цэргээ Тройцкосавскийн зүг эргүүлж, түүний зүүн модот өндөрлөгт шийдвэртэй тулалдаанд орсон ажээ.

	Тулалдсаны анхны шөнө Сүхбаатарын хэдэн цэрэг тагнуулд гарч, Бароны харуулын цэрэг ба нэг үхэр бууг нь олзлон оджээ. Маргааш нь Барон уур хор нь шатаж гарз хохирлыг үл хайхран байлдсан авч, улаан цэрэгт таван их буугаа олзлуулж, хүнс хэрэглэлтэй ачаа хөсгөө булаалгажээ. Тэгэхэд Барон өөрөө шарх олсон бөгөөд нэгэн олзлогдсон шархтай монгол партизан Бароны нүүрийг нулимж,

	— Чамайг манай Палам буудаж шархдуулсан, хамгийн наад захын цэрэгт буудуулсан хойно чиний үйлс бүтэхгүйн тэмдэг гээд амьсгал хураажээ.

	Барон багтартал уурлаж, өөрийн харьяа монгол цэргийн дотор байсан Ерөөгийн Палам гэгч хүнийг барьж авч алахаар завдан байсан ажээ. Гэтэл тэр Палам бус, Сүхбаатарын цэрэг улаан партизан Палам гэгч хүн буудсаныг мэдээд өөрийн цэрэг Паламыг амьд үлдээжээ. Энэ Палам нь одоо ч Ерөө голдоо эсэн мэнд амьдран энэ тухай түүх намтраа хүүрнэн суудаг билээ. 

	Барон цэргийнхээ хамт тэндээс зугтаж эхлэхийн үест Жамбал Резухиний бичгийг хүргэж ирсэн аж. Бароны хойноос Сүхбаатарын морьт цэрэг орос улаан цэрэгтэй хамт мөрдөн хөөж буудалцсаар Ерөө голыг гатлан, Шарын голын адгаар баруун тийш нугаран одсон бөгөөд тэндээс зогсолтгүй зугтаж улаантнаас нэлээд холдоод Орхоны эрэгт ирж буусан нь энэ ажээ. Тэгэхдээ Барон зөвхөн зугтах мөрөө хөөж энгийн явсангүй, Сүхбаатар нарын цэрэг Нийслэл хүрээ рүү явах замыг тосгуулж, Шарын гол, Зулзага орчимд буриад Юмченовын удирдсан нэгэн хэсэг цэрэг, Манхтайн даваанд Нечаеваар удирдуулсан нэлээд цэргийг тус тус үлдээсэн тул их цэрэг нь улам ч шингэрч ялалтын итгэл зориг нь ихэнх цэрэгт нэгэнт үгүй болоход хүрчээ. Энэ үеэр бас Хараагийн Дар эх лам, Бароны цэргийг орхиж гэр өөдөө салж оджээ. Энэ бүх байдал Жамбалд их л бодлогошрол төрүүлжээ.

	«За одоо ингээд, догшдын догшин цэрэг байсан хөг өнгөрлөө! Дар эх лам маань ч яваад өглөө» гэж бодоход хэдий овилгогүй дүвчин хүн боловч тэр хутагт, монгол хүн тул Жамбалд авга ах нь хүний газар хоёулхнаа яваад орхиод явчих шиг их л эвгүй санагджээ. Түүнээс хойш дандаа уйтгартай, дандаа муу ёрын юм санаанд орж иржээ. «Юм бүхэн л дууслаа бололтой доо. Миний цуг явж танилцсан дассан нөхөд яав? Миний гэр орон, гэргий маань яав? Санаж бодож явсан нэр төр, ялалт дийлэлт маань яав? Жавзмаа яав? Гагцхүү түүний надад өгсөн алчуур л өвөрт байна! Бусад нь цөм байхгүй!

	Бүгдээрээ дайн самууны, агт морьдын хөл дор бяц гишгэгджээ! Үхсэн хойно оо! Дайн самуун ч гэж дээ! Ёстой дайн биш, самуун үймээн гэдэг л энэ байгаа даа! Зургаахан пулемётын өөдөөс хоёр мянгуул байж дайраад орж чадахгүй, буугаа ч зөв барьж шагайх ухаан байхгүй, морио ганц таварцаглахад дээр нь тогтож чадахгүй, ядаж нэг хоёр шөнийн нойр даахгүй ийм цэрэг дайнд ялна гэж үү?!

	Бүгдээрээ ядаж миний дайтай байгаад дарга нар нь дандаа Резухин шиг бол сая дайн хийж болох юм. Ялна чиг!.. Үгүй тэгээд ялаад хэнд ашигтай юм бэ? Урьд нь дайтахгүйгээр миний мэдэхэд болоод л байсан сан. Цөмөөрөө л гэр оронтой, мал хөрөнгөтэй, эхнэр хүүхэдтэй, сайхан л байсан даа! Гэтэл одоо юу нь болохоо больсон юм бол доо? Би гэж нэг өөдгүй амьтан очиж очиж тэр өдөр гэрээс яаран гардаг маань ч юу бил ээ? Муу эхнэр маань одоо яаж байгаа бол? Өдийд ч лав өнгөрсөн биз дээ! Энэ хавтгай үймээний хаагуур нь үлдэв гэж дээ! Үлдлээ ч гэсэн миний хойноос өдөр шөнөгүй уйлж унжиж байгаад үхсэн байх даа, хөөрхий минь!

	Тэр минь хэзээ ч гэм хор хийгээгүй сэн дээ.

	Бас Жавзмаа ч өдийд хаана яваа вэ? Карноковаас амьд мэнд аргалж явуулаарай гэж өөрийн хэдэн цэрэгт сайн л захисан юм сан. Гэтэл эргээд очиход миний цуг байдаг хэдэн цэрэг маань нэг нь ч үгүй болжээ. Арга ч үгүй дээ. Барон жанжин хүртэл өөрөө шархтаж байхад эгэл цэрэг яаж үлдэх бил ээ дээ! Эд ч одоо бүгдээрээ хядуулна л даа! Би ч оролцох болно! Үхсэн хойноо л баатар болох байх!» гэж бодон сууснаа гэнэт цочсон юм шиг давхийж, арван хэдтэй хөвгүүн шиг босон харайгаад аягаа бууны дэргэд тавьж хоёр ханцуйгаа шамлан, Орхоны хүйтэн усаар нүүрээ угаажээ. «Юун дэмий юм бодно вэ! Үхвэл үх ээ л биз, үлдвэл үлд ээ л биз. Дайн шүү юм болсон хойно ялах, ялагдах хосолж байлгүй яах вэ.

	Одоо хоёр их цэрэг нийлж, хоёр дарга элбэж командлах болохоор ялалгүй яах вэ! Ялагдсан өдөр байхад ялах өдөр нэг бий!» гэж бодон сэтгэлээ сэргээн, хормойгоороо нүүрээ арчаад буугаа барин, аягаа өвөрлөж, галын дэргэд хоол гаргаж байгаа цэргүүд рүү алхав. 

	 

	
14. ЦАМ БҮЖИГЛЭСЭН НЬ

	Соньхон өнгөт хувцаснууд 

	Солонго адил алаглаж 

	Солгой баруун ялгалгүй 

	Бүжиг наадам жигдрэв.

	Бүжиг наадам гэдэг

	Бүхний сэтгэлийг заснам, 

	Бүр нарийн ухаарвал 

	Түүх намтрыг тусганам.

	 

	Өгүүлэх нь:

	Зөвлөлтийн морьт, явган улаан цэргийн ар хүч байрлаж байгаа энэ Ноён номун ханы Нинждолби хийд зуны дундад сарын хорин есөнд цамаа гаргадаг билээ. Цам бол шашны томхон хийд хүрээ бүхэнд бараг байдаг шилдэг уран сайхан нь бөгөөд газар газрынх өөрсдийн онцлог байдалд зохицуулан, өөр өөрөөр дэглэдэг байлаа. Богдын Хүрээ зэрэг газар нэгэн янзын «Хүрээ дэг» гэдэг өвөрмөц дэгтэй байхад, бас «Эрдэнэ зуугийн дэг» гэж тусгай сонин дэг бүхий олон янзын хувцас засал, олон бүрэлдэхүүн өөр маягийн бүжиг бүхий нэгэн хэлбэр бий ажээ.

	Нинждолби хийд цамаа Эрдэнэ зуугийн дэг гэгчээр дэглэсэн байжээ. Цамыг гаргахын тулд сарын өмнөөс бэлтгэх бөгөөд цамд гарагчдын бүрэлдэхүүнийг шалгаж, цамаас тайлагдсан хүмүүсийн орыг хэн чадвартай ламаар нөхөн гүйцээнэ. Цамаас тайлагдах гэдэг нь урьд удаа цамд бүжиглэж байсан дадлага сургууль бүхий хүмүүсээс нас ахисан буюу өөр тийш явсан зэргээр цамаас чөлөөлөгдсөнийг хэлнэ. Ийнхүү хүнээ бүрдүүлж гүйцээд сарын өмнөөс эхлэн бага дэг гэгчийг хийх бөгөөд энэ нь бүжгийн ерөнхий сургууль, дэс дараа, орох гарах зэргийг ширхэгчлэн заах гэсэн үг билээ. Дараа нь их дэгийг арав гаруй хоног хийдэг бөгөөд энэ нь хуучин сургуультай хүмүүсийг давтуулан, голлон бүжих, даган бүжих бүх хүнээ нийлүүлж дасгал сургуулилах хэмээсэн үг болой.

	Цам гарах өдөр цамнагчид баг өмсөх бөгөөд тэр том багийг шүр сувд, ялт мөнгөөр чимж, орой дээрээ элдэв зүйл бэхэлсэн нь маш хүнд бөгөөд салхи орох нүх сүв цөөн тул их бүгчим билээ. Бас элдэв өмсгөл хувцас тэргүүтэн нь дандаа хоргой, яс чанар сайтай зузаан хамба торго байх тул халуунд их л бачимдуулдаг ажээ. Энэ үед орос улаан цэрэг Нинждолби хийдийн газар маш олноороо байрлан байсан тул тус хийдийн горлом (тойрсон гортиг) дотор цамын их дэг хийж пижигнэж байхад мөн хийдийн гадуур бас орос цэргүүд сургууль хийгээд нижигнэж байлаа. Горломд цамын дэг хийлгэж ерөнхий дэг заагч чамбан магвон нар цамынхаа дэгийг заан хашхичиж байхад бас гадаа оросын цэргийн жагсаалын дарга нар цэргүүдээ командлан хашхичиж байж билээ.

	Удалгүй их дэг дуусаж, зуны дундад сарын хорин зургааны орой цамын хангал адислаад «угтлагын хурал» тарцгаана. Маргааш өглөө нь цамын хангал хэмээх хурлыг хурж, тусгай сургууль бүхий чадамгай бүжигч нэгэн «ариун лам» дотор цамд бүжиглэх бөгөөд энэ зэрэгцээгээр жээжин цам гэж цахиур бууг цаасан цэнэгээр цэнэглэн барьсан дээр үеийн цэрэг баатар гардаг билээ.

	Бас гурилан хүний дүрс хийж, түүний хоёр гарыг гавлан, хоёр хөлийг тушиж гурвалжин хар төмөр тавагт хэвтээгээр нь хийж түүнийг хар цацагт хөвөө бүхий алтан малгай, гал дөлөн оройтой, хохимой жинсийг сүр бадруулан хэрэглэсэн дээрх догшин цам тэрхүү гурилан хүний дүрсийг очир толгойтой дэвгээр сүр бадруулан сийчиж талхлахад буу пижигнэн, дуган дүүрэн дарь хүхэр ханхлах бөгөөд бүрээ бишгүүр уйлан чарлах мэт уянгалан чангарч үнэхээр нэгэн амьтныг орилуулан дарж байх шиг санагдаж их л сүртэй юм болдог байж билээ. Энэ нь шашин амьтны дайсныг биеэр нь барьж аваад дарж байгаа хэрэг ажээ. Ийнхүү сүр бадруулаад тарцгаана.

	Маргааш нь мөн урьд өдрийн явдлаа давтаж орой тарцгаагаад удалгүй цуглаж шөнөжин хурал хурнам. Дараа нь хорин есний өглөө дуган дотор мөн дотор цам (буюу дальчид гэх) гарч түүнийг үзэх бөгөөд мөргөлчид тэр дуганд багтахгүй чихэлддэг сэн. Мөргөлчид гэдэГ НЬ үзэгчид гэсэн үг бөгөөд тэд зөвхөн үзэж сонирхоод зогсохгүй, цамд мөргөж шашны том уран сайхныг хүндлэн бишрэх учиртай тул үзэгчид гэхгүй мөргөлчид гэжээ. Цам бол дан ганц шашны уран сайхан, бүжиг наадам төдий биш тухайн үеийн улс төрийн утга чанар бүхий нэгэн том зан үйлийн ёслол билээ. Ийнхүү дотор цам буюу дальчид дуусаад хорин еснийхөө өглөө бага үдийн орчимд гадаа цам эхэлдэг тул тэр өглөө цам үзэх хүмүүс хөдөө гадаанаас үй олноороо цугларч, бас энэ жилийн хувьд тус хийд дээр байгаа орос улаан цэрэг, дарга нарыг урилаа.

	Аль ч газрын цам Цогчин дуганаасаа гардаг бөгөөд тийнхүү Цогчин дугангүй хүрээ хийд гэж үгүй. Цогчин дуган бол ном үзэх анхны танхим нь бөгөөд Цогчин дуганаар дамжаагүй ямар ч хувраг үгүй билээ. Харин Богдын хүрээний цам бол Автай сайн ханы гал голомт хэмээн тахиж шүтэж явдаг баруун өргөөнөөс гардаг онцлогтой.

	Нинждолби хийдийн Цогчин дуганы өмнө тэр нэгэн өдөр ихээхэн хөл хөдөлгөөнтэй, хүн амьтан үй олноор цугларч морьтой явган, босоо суугаа мөргөлчид зай завсаргүй шавжээ. Дуганы өмнөх их талбай дээр гурван давхар дугуй гортигийг чулуу жигдлэн суулгаж засаад тэдгээр чулуун гортигоо шохойгоор будсан тул, үзэсгэлэнтэй харагдана. Дуганы хаалганы баруун зүүн талд урт эгнээ суудлууд бий бөгөөд баруун талын эгнээ суудалд нь хийдийн хамба, цорж зэрэг том хэргэмтэн лам нар, үүнээс нэлээд баруун өмнө нь цамын (хөгжим) бүх үлээгүүр ба бүжгийн дэгийг удирдах цан барьсан лам зогсоно. Энэхүү цангаар удирдуулан бүх үлээгүүр (хөгжим)-ээр бүжиглэх болно. Үлээгүүр хэмээх нь зэс бүрээ, мөнгөн бишгүүр, гандан зэргээр бүрдсэн таван төрөл хөгжмөө ярьж байна.

	Дуганы зүүн талын эгнээ суудалд ноёд, түшмэд болон орос цэргийн том дарга нар суусан харагдана. Тэдний урд нэгэн тусгай суудал зассан үзэгдэнэ. Түүн дээр хар цацагт хөвөө бүхий алтан малгайтай, гоё хувцастай лам сууна. Түүний өмнө барсын арьс дэлгээстэй харагдана.

	— Энэ юун хүн бэ? хэмээн асууваас:

	— Өнөөдрийг бороо хургүй сайхан байлгаж өнгөрөөх, бороо хариуцсан ид шидтэй лам! гэж сонстоно.

	Цамын горооны баруун асарт хуучин ихэс лам, хамба, цорж явсан бөгөөд эдүгээ нас өндөр болж гэртээ суудаг лам нар суужээ. Зүүн талын асарт ноёдын хатад, агь, авхай зэрэг хүмүүс сууж, цам эхлэхийг хүлээж хүн бүр Цогчин дуганы үүд рүү тэсэж ядан харжээ. Цогчин дуганаас цам гарч ирэхийг үлээгүүр хөгжмөөр зохицуулах ерөнхий удирдаач цогчин умзад (орлом) маш гоёмсог хувцас өмсөж, гартаа цан барьж тусгай бэлтгэсэн гоё суурь дээр зогсжээ. Түүний удирдлагын дор, Цогчин дуганы гол хаалганы чигт хоёр эгнэж зөвхөн гарах орох цамын хөгжимчид зогслоо. Тэд сэлнэн, жимжиг, дуударам, сайхан дуутай мөнгөн бишгүүр зэрэг сүрлэг дуут хөгжмөөр зэвсэглэжээ.

	Хөгжмүүд яруу тунгалаг өнгөөр уянгалах сацуу олон хүний нүд сэтгэл түрүүчээс хойш тэсэж ядан ширтэн хүлээж байсан цогчин дуганы хаалгаар үзэсгэлэнтэй бөгөөд сүр жавхаатай буга согоо хоёр дүүлэн гарч ирэн, өнөөдрийн цам үүгээр эхэллээ. Буга согоо хоёрын баг нь жинхэнэ уулын онгон зэрлэг амьтан тэр биеэрээ ирсэн мэт гойд уран чадмаг хийгдсэн тул сэргэлэн хар нүд нь тормойж, хамар ам нь хөдлөх шиг санагдана. Тэд үсрэн дүүлж, эргэн тойрон цамнаж бүжих нь гайхалтай. Энэ буга согоо хоёрыг «Садил» гэдэг бөгөөд газар лусын эзнийг төлөөлж энд ирээд, энэхүү газар дээр цам бүжиглэхийг зөвшөөрч, газраа өгч яваа утгатай ажээ.

	Хүн амьтныг шагшин гайхуулж дүүлэн цамнасан буга согоо хоёр буцаж, бүрээ бишгүүрийн сүрлэг дуун дундуур Цогчин дуганы үүдээр далд орсны хойно гэнэт хөгжмийн аяс эрс өөрчлөгдөн, сэтгэл сэрхиймээр болж, дөрвөн хохимой гарч ирэв. Энэ дөрөв нь ухархайн нүх хонхойж улайран, ясан гавал нь гялалзаж, бүх шүд нь ярзайсан, зүүдэнд үзэгдэм эвгүй муухай баг өмсөж, гадуураа хэлхээ ясан зураг бүхий хар цагаан алаг хувцсаар хувцасласан нь яг л үхээрийн газраас араг ясан босож ирээд гүйж яваа мэт харагдана. Тэр дөрвөн хохимой, тус тусдаа нэгэн алд эрээн мод барьж, хачин жигтэй хөдөлгөөнөөр бүжиж бүх горломыг тойрон явах бөгөөд цам үзэж байгаа хүмүүс журам алдаж урагшаа түрэн орсон байвал түүнийг эрээн модоороо хатгаж сандаргах ажээ. Энэ нь цамыг журамлан дэглэмтэй үзүүлэх нэгэн сайн арга бололтой. Хохимойн эрээн мод биед хүрвэл муу ёр, аз заяанд муу гэлцдэг тул түүнд хүрэхгүйг хүн бүхэн мэрийдэг билээ.

	Дараа нь Гомбо хэмээх зургаан бурхан гарч ирэв. Эд бол гоёмсог бөгөөд маш их сүр бадруулсан хөх өнгийн багтай, рүүжин хэмээх хонх бүхий гоёл эрихэн өмсгөл зүүсэн, гоёмсог хөх хувцастай, бярлаг сүрлэг, эр зориг, эрэлхэг баатар байдал илтгэсэн цам байлаа. Гомбын буцаж орсон хойно Гонгор хэмээх мөн сүрлэг хүрэн улаавтар хувцас, цамын баг бүхий зургаан бурхан гарч ирэн бүжиглэнэ. Эдний дараа эрээн мод барьсан дөрвөн азар гарч ирэв. Тэд цөм ижил, эргэлдсэн том алаг нүдтэй, монхор хамар, хууз сахалтай, сүрлэг янзын хар хүрэн царайтай тул энэтхэг жагар нутгийн хүн юм уу гэмээр харагдана. Тэд гоолиг жавхаатай бөгөөд хөдөлж бүжиглэх нь уран гоё билээ.

	Эдний дараа, уран гоёмсог багтай, урт цагаан сахалтай, хар хилэн эмжээр бүхий цагаан бор дээлтэй, өвгөн гарч ирэхэд үзэн сонирхож байгаа хүмүүс:

	— Цамын цагаан өвгөн!

	— Хараач, мөн хачин аа?!

	— Хөөрхий...

	— Тэр, тэр цамнаж явааг нь... гэж ам амандаа хэлэлцэж, бүгдийн царайд инээдэм тодрон, их багагүй хөгжиж цэнгэв.

	Энэхүү цамын цагаан өвгөн бол нийт цамын турш үзэн сонирхогч олон түмнийг цэнгүүлэн сэргээж байх шогч алиа энэ цам өтөлж зөнөсөн хөгшид, нялх хүүхэд, ухаангүй согтсон ба галзуу ийм дөрвөн хүний нэгдсэн дүр ажээ. Тэр энд тэнд гишгэн салгалж, заримдаа өнхөрч унан, заримдаа дэвж, заримдаа хүнээс юм гуйж, хүнийг шоолж явна. Их хөөргөсөн том дээлтэй тул түүний өвөрт багахан хүүхэд ч ороод явчхаж болмоор бөгөөд хүний өгсөн том жижиг хадаг зэргийг өвөртөлнө. Баяд ноёд том лам нарыг юм өгөхөд төдий л ойшоох шинжгүй мөртөө ядуу хүн халтар самбай ч барьж өгөхөд туйлын их баярлаж дэвхэрч цовхрон магтаж харагдана. Заримдаа, өөрийн урт модон эрихийг авч олонтоо татаж, насан сүүдрээ хэлж яваа дүр үзүүлнэ.

	Цагаан өвгөний насан сүүдэр нь бурхны шашин үүссэн цагаас эхлэх ажээ. Тэр бас заримдаа том лам нарын дэргэд очиж лүйжин тавьж, гүрэм хийж байгаа дүр үзүүлэн, дараа нь морь, тэмээ, эд бөс, алт мөнгө зэрэг элдэв юм арвин ихээр нэхэж буйг дүрслэх нь та нар гүрэм ном үйлдээд их өргөл барьц авдаг гэсэн санаа нь нийтэд мэдэгдэнэ. Цагаан өвгөний цам бол хамгийн сонин зугаатай цам бөгөөд хамгийн сүүлд ордог тул хүмүүс ханатлаа сонирхдог билээ.

	Асар удалгүй нэгэн их намбатай өвгөн хэдэн алд урт хадаг барьж, найман хүүхэд дагуулан гарч ирсэн нь эртний төвөдийн Хашин хааныг дүрсэлсэн ажээ. Хашин хаан цам гарах бүр урт хадгаа дэлгэн барьж угтан очих бөгөөд бусад цагт нь хэдэн хүүхэдтэйгээ хамт тусгай суудалдаа сууж мөрөн дээгүүрээ тавьсан шуумаазаас идэх юм авч хүүхдүүддээ өгөх зэргээр энгийн тайван суух бөлгөө. Хашин хааны хүүхдүүд янз бүрийн аяг зантай аж. Зарим нь дүрсгүйтэж, зарим нь ховдоглож, зарим нь үргэлж уйлж ороож, бас зарим нь мөрөөрөө сажилж байдаг аж.

	Хашин хааны дараа арван зургаан ширхэг тас хар юмс гүйн гарч ирсэн нь Бүд-мүд гэгч цам ажээ. Тэд бүгд адилхан ширэлдсэн бөөн үстэй, тас хар царайтай, монхор хамартай, бариу хувцастай бөгөөд эв хавгүй биетэй. Хөдөлж бүжих байдал нь сандарсан юм уу, үймээний хэлбэртэй, ийш тийш хуйлран бие биесийг дайрах мэт хөдөлнө. Энэхүү Бүд-мүд гэгч сонин цамын дараа цанидын гол сахиулс – Чадраабал гэгч хоёр цам гарч, түүний дараа дүртэт Дагва хэмээх арван дөрвөн ив ижилхэн улаан цагаан алаг юмс үсрэн дүүлэн гарч ирэх нь гайхаж цочмоор билээ.

	Тэд ясан толгой, нүцгэн бие, сул шажигнасан хумс зэргийг дүрсэлсэн өмсгөл зүүлт, аймаар баг бүхий цам ажээ. Цав цагаан бариу хувцсан дээр улаан юмс энд тэндээ унжуулсан нь эрт цагт маш амгалан бурхан байгаад, унтаж байх зуураа хулгайд хамаг махаа шулуулж орхиод түүнээ хожуу мэдэж маш сандруу цухал болсон домог бүхий хулгай дээрмийн сахиулс дүртэт Дагва гэгчийг хүмүүс их л сонирхон харцгаана. Тэр дүртэт Дагвууд урт эрээн мод барьцгаасан бөгөөд түүн дээрээ тулж үсрэн дүүлэн цамнах нь нэн уран гайхалтай. Тэдний бүжиж цамнах байдал гайхалтай хурдан шалмаг; уран нарийн болоод маш хүнд хүчир тул хуран цугласан олон үзэгч цөм амьсгал даран ширтэцгээнэ. Хулгай дээрмийг дарах сахиулс болсон энэ бурхныг автономит засгийн үед монголын Шүүх Явдлын Яам гол шүтээнээ болгон тахиж байсан ч удаатай билээ.

	Үүний дараа Шальш хэмээх зургаан бурхан, Лхам хэмээх долоон бурхан, Сэндэн Дэн-аа буюу арслан толгойт хэмээх таван бурхан, баян Намсрай хэмээх есөн бурхан тус тус цувран гарч, өөр өөрийн өвөрмөц бүжиг хөдөлгөөнийг хийсээр орцгоолоо. Дараа нь Жамсран хэмээх улаан сахиулс нэгэн дагуул (заманд) эхнэр Эрэгвийлхамын хамт, мөн Дэтгэ-жад хэмээх найман хүүхдээ дагуулан гарч ирэв. Энэхүү арван нэгэн улаан цам их багагүй нэгэн жигд уран түргэн бүжиглэж ормогц Шамба Нэржиг хэмээх хорин нэгэн улаан хүүхэд гарч ирлээ. Эдгээр нь улаан сахиулс Жамсран чойжоогийн хүүхдүүд бөгөөд жигдхэн цовоо бүжиглэж орсны нь хойно Жээв хэмээх дөрвөн сүрхий баатар, цөм нум сум агсаж, эрэмгий цовоо бүжин цамнасаар гарч ирэхэд,

	— Хайрхан Товхон ханы баатрууд гэж зарим мэдэх хүн дуу алдан залбирч байв.

	Эдний хойноос Товхон хан өөрийн хатан, түшмэл, үр хүүхдийн хамт гарч ирлээ. Үүнийг гарч ирэхэд хүн бүхэн эмээн хүндэтгэж чив чимээгүй боллоо. Дараа нь Лүйжин хэмээх буга согоо хоёр гарч ирэн гоёмсог жавхаатай бүжиг хийснээр өнөөдрийн үдээс өмнөх гүйдлийн цам гэгч дуусаж байгаа хэрэг ажээ.

	Ийнхүү үдийн завсарлага болж, харчуулын цам гарч ирлээ. Үүнд, эхлээд урт богино янз бүрийн хөө хуяг өмссөн эртний гучин хоёр цэрэг эрс гарч ирэх бөгөөд тэд цамын горын хоёр талд арван зургаа зургаагаар эгнэн, өөд өөдөөс харж зогсохыг үзвэл оройдоо гилбэр цацаг бүхий төмөр дуулга өмсөж элгэндээ тольтой зээ бадын дүр бүхий гоёмсог хормогчтой, нум сум агсаж цахиур буу барьжээ.

	Хоёр талын эгнээний доод үзүүрт ямаан бүрээ барьсан нэжгээд бүрээч, эгнээний дээд биед нэжгээд ахлах баатар зогсох бөгөөд горын хойд этгээдэд нэгэн үзэсгэлэн гоё их баатар зогсох аж. Энэхүү гучин долоон цэрэг, баатар цөм баггүй бөгөөд харин сахал тавих зэргээр нүүрээ янзалсан байна. Эхлээд хойд талын их баатар дохио өгч хоёр этгээдийн бүрээчид бүрээ татах бөгөөд, хэнгэрэг цан жавхлантай нижигнэж, хоёр этгээд бие биеийн зүг нижигнэтэл буудаж, сэлэм сугалан давших нь үнэхээрийн нэгэн бяцхан тулалдааны янзтай давшиж ухарч цавчилдах нь гайхалтай эрэмгий бүжих бөгөөд энэ нь дайн тулаан тэр биеэрээ харагдах шиг болно.

	Сэлэм харшилдаж ган дуулга гялалзаж хөө хуяг шажигнан, шаламгай эрчүүл үсрэн дүүлэн, хормогч саадаг тэргүүтэн нь хийсэн эргэлдэж дахин дахин буу пижигнэж хоёр тийш болох зэргээр аймшигтай ихээр нижигнэх хөгжмийн аяс дор бүжих их л сүртэй ажээ.

	Гэтэл энэ үес нэг мэдэхэд орос улаан цэргүүд түргэн жагсаал авч буу зэвсгээ бэлхэн барьж тус хийдийн ба цамын горыг тус тус тойрон бүсэлсэн байлаа. Цам ч зогсож, хөгжим ч нам гүм боллоо. Хэлмэрч сандран гүйж отгийн дарга Бадрах ч тэвдэж орос цэргийн даргатай уулзвал:

	— Танар юу болж байна? Хэн буудаад байна вэ? Энэ одоо яах гэж байгаа нь энэ вэ? Хэний заавар даалгавар бий вэ? гэх мэт машид сандран болгоомжилсон байлаа. Үүнд Бадрах гуай тайлбарлан,

	— Энэ бол цөм цамнаж байгаа хэрэг! Ерөөсөө ийм заншилтай бөгөөд жил бүхэн ингэдэг юм. Та бүхэн айх эмээх явдалгүй. Та нарт огт гэм болохгүй бөгөөд ер хэнд ч гэм болохгүй. Буунууд цөм цаасан цэнэгтэй байдаг учиртай гэх мэтчилэн их л тайлбарлан ойлгуулсанд тэд:

	— Тэгвэл манай цэргийн буугаар ийнхүү буудаж цам тогловол болох уу? гэв.

	— Бололгүй яах вэ! гэсэнд орос цэргүүд, харин харчуулын цамын цэрэг тус бүрд винтов өгч, цахиур буунуудыг аваад мөн харчуулын цамын цэрэг бүхний дэргэд нэгэн орос улаан цэрэг зогсож буугаа хэрхэн цэнэглэж буудахыг зааж өгч байлаа.

	Тэд, тэр винтовуудыг сул цэнэгээр цэнэглэжээ.

	Ийнхүү харчуулын цам дахин үргэлжилж, харин цамд орос улаан цэргүүд оролцон, зарим нэгэн алиа орос цэргүүд нь тэднийг дуурайн бүжиглэж мөргөлчдийг ихэд инээлгэн баясгаж, харин урьд урьдаас ч улам хөгжилтэй болов. Үдээс хойш цам горлох гэгч сүртэй сонин явдал болж, хамгийн эхэнд Шанаг гэгч хорин нэгэн гоё цам гарч ирлээ. Тэд маш гоёмсог хувцастай бөгөөд хар цацаг бүхий хүрээтэй алтан малгай, гал дөл дүрсэлсэн гурвалжин оройд нь хохимой жинстэй. Нэгэн гартаа пүрэв, нөгөө гартаа гавал аяга барьж, гарын хоёр тохой дагуу гурвалжин дадар мэт зүйл чимэглэн зүүсэн нь түүний дотор нум сум нуусан байх учиртай ажээ. Энэ нь Ландармыг дарсан гэдэг домогтой тул хүмүүс ихэд хүндлэн сонирхон харцгаана. 

	Эрт цагт энэтхэг чигийн Ландарма хэмээх хаан, бурхны шашныг гурван удаа дарахаар гарч ирсэн гэдэг бөгөөд тэр үеэс бурхны шашны хорин нэгэн баатар, уран арга зохиож Ландарма хааныг саатуулан цэнгүүлэх нэрийдлээр гоё хувцаслан, нум сумыг ханцуйдаа нууж бүжиглэн алмайруулж байгаад анхаарлыг нь сарниулж, гэнэтхэн нэгэн зэргээр нум сумаа гаргаж тэр Ландарма хааныг харван сөнөөснөөр шашныг тэтгэн аварсан гэдэг домог буй ажээ.

	Түүнээс хойш хорин нэгэн Шанаг хэмээх цам эхлэн гарсан учир энэ гэлцдэг. Тэд маш сүрлэг сайхан уран хөдөлгөөнөөр ойртон холдох зэргээр бүжиглэж, Ландармыг дарснаа дүрслэн бүжиглэнгүүт цам хойш хандан Цогчин дуганы үүд чиглэн, ямар нэгэн зүйлийг урьсан мэт үзэгдэнэ. Мөн бүх хөгжим ч ямар нэгэн урианы байдлаар эгшиглэж, ер хүн бүхний нүд сэтгэл цөм тэр л дуганы үүдийг ширтжээ. Гэтэл тэндээс Дамдин чойжоогийн өрөөсөн алтан эвэр алгуур цухуйн үзэгдэж, нэлээд удсан хойно хоёр эвэр нь цухуйж, мөн удаж удаж өрөөсөн хөл, бас нэлээд удаад гар нь ил гарч, үзэгч олон хийгээд тэсэж ядан сонирхогч орос цэрэг, дарга нарыг бараг бүтэн цаг шахам хүлээлгэсэн боловч тийм ч уйтгартай бус байлаа. Тэр их үнэтэй туньтай Дамдин чойжоо сахиулс, гэргий Замандын хамт гарч ирлээ.

	Тус хийдийн гол сахиулс Дамдин чойжоо, Заманд хоёр нь удаанаар бүжиглэн, цамын гор тийш дөхөж ирэв. Тэдний баг өмсгөл маш сүрлэг бөгөөд шүр сувд, оюу номин зэргээр чимж эврийн үзүүрийг алтаар урлан, хувцас нь үнэт гоёмсог гэж хэмжээгүй ажээ. Гадуур нь рүүжин хэмээх зааны ясаар хийсэн үнэт гоёлын эрихэн хэлхээ зүүлт, мөнгөн хонх зэрэг нь шажигнан гялбаж цамын гороонд байраа эзэлсний нь дараа өдрийн бүх гүйдлийн цам цөмөөр гарч ирж, дэс дараагаараа нэгэн жигд хөдөлж бүжиглэн горын дагуу байраа эзлэв.

	Үүнд: Далан таван махгал, хорин найман од гарагийн хамт нийтдээ гурван зуу гаруй ширхэг цам жигдрэн байгаа нь үнэхээр сүр жавхлантай, гоё гэдэг нь жигтэйхэн байж билээ.

	Хамгийн сүүлд нэгэн жижиг цагаан буга гарч ирэн бүжиглэж хамгийн голд орлоо. Түүний өмнө нэгэн Шанаг, урд нь сор байгаа үзэгдэнэ. Доторх гортигийн хоёр талд буга согоо хоёр байна. Ийнхүү бүх цам жигдэрч, хөгжмийн аясаар бүжиглэсээр наран жаргах үест сор залах зүг рүү бүх цам, хамба, цорж нар болон бүх хөгжим дагаж хамаг мөргөлчид, орос улаан цэрэг холилдож цөм дагаж зүүн урагш хөдлөн хийдийн горломоос гарч Шаварын нүх гэгчийн тэнд байгаа тусгай бэлтгэсэн овоохойг чиглэлээ.

	Овоохойноос нэлээд зайтай их гал түлсэн байх бөгөөд тэр гал дээр тогоотой шатамхай мааюу тос буцлан байна. Сор тэнд дөхөн очих сацуу бүх цамын хамгийн голд бүжиглэж явсан Шанаг, нэгэн гартаа гавал аяга дүүрэн хар архи барьж сүр жавхлантай бүжиглэж очмогц архиа тогоотой тос руу цацаад сум шиг түргэнээр үсрэн дүүлж, цамнан одох бөлгөө. Түүний архи цацсан даруй тогоотой тос, архи, гал гурав холилдон их дуугаар тэсэрч маш их гал бадран тас хар утаа чанх дээш олгойдох нь бөмбөг тэсэрсэн лүгээ адил сүртэй юм боллоо. Ер нь ч энэ аюултай зүйл бөгөөд урьд нэгэн цамаар энэ ёслолыг үйлдэж архи цацаж явсан Шанаг өөрөө галд авалцсан удаатай гэлцдэг. Энэ удаа сүртэй сайхан юм болж өнгөрсөн агаад орос цэргүүд ч их сонирхон шохоорхож байлаа.

	Дараа нь хамба лам сорыг авчран урдаа барин галд хаяж, буцан гороондоо дахин очих ажээ. Ийнхүү цамаараа далдын дайсныг даллан ирүүлж эцэст нь энэ галд авчран дарж сөнөөж байгаа утгатай бүх явдал ёсоороо өнгөрлөө. Дараа нь бүх цам хуучин байснаараа цэгцэрч, өөр өөрийн зэсэм бүжгийг хийсээр далд орцгоолоо. Хамгийн сүүлд хорин нэгэн Шанаг өөрийн зэсмийг хийж орохоор явлаа (Зэсэм гэдэг нь цамын бүжгийн төгсгөлийн хөдлөл гэсэн үг). Түрүүчийн хэсэг нь маш удаан залхуутай хөдөлж, халти харсан хүнд хөл гараа өргөсөн хөшөө баримал мэт хөдөлгөөн аажуу удаан бүжиглэх бөгөөд харин яваа яваандаа хурд нь улам нэмэгдсээр сүүлчийн хэсэг нь бараг нүдээр харж гүйцэмгүй шахам үсрэн дэгдэж чавхдан цойлсоор Цогчин дуганы хаалгаар далд ороход энэ өдрийн (жилийн) цам төгсөх нь тэр билээ.

	Энэ жилийн цамыг орос цэргүүд маш их сонирхож, тэд тулалдааны бэлтгэл хороонууд тул энэ хийд дээр нэлээд хонож уйдсан ч биз, цам гэгч дорно дахины шарын шашны шилдэг урлаг нь тул бас ихэд хачин сонин ч байсан биз. Туйлгүй их баярлан,

	 

	
— Сайхан юм үзүүлсэнд баярлав. Харин учрыг мэдэхгүй сандарч цам тасалдуулж байсныг уучлаарай Та нарын сайхан тоглолт үзүүлсний хариуд бид одоо үзүүлэх юмгүй тоогүй байна. Та бүхэн манай цэргийн зэр зэвсэг, онгоцыг үзэж сонирхож болно гэж урив. 

	Тийнхүү нийт хүн онгоц ба бүх зэр зэвсэг, их буу зэргийг маргааш нь ханатал үзэж билээ. Харин улаан цэргийн дарга, цэргүүд дорно дахины энэхүү цам хэмээх сонин сайхан зүйлийг үзсэндээ маш их сонирхож, дахин ийм юм бидэнд үзүүлж өгнө үү хэмээн хүссэн тул; хийдийн хэргэмтэн лам нар, дөрөв хоногийн хойно болдог уламжлалт ёстой, «Их бурхан» хэмээх нэгэн сонин зүйлийг үзүүлье хэмээн хэлэлцэж, болно гэсэн хариуг орос цэрэг, дарга нарт өгчээ.

	
15. УЛААН ЦАГААН ХОЁР

	Алс холын газар сураг танаггүй суувч 

	Амраг хоёр сэтгэл бие биеэ гэх байтал 

	Ахан дүүгийн адил зэрэгцэж суугаа хоёрын 

	Алаг зүрх ялгаатай хоёр тийшээ тэмүүлнэм.

	 

	Өгүүлэх нь:

	Нинждолби хийдийн цам болж их бага, эр эм, хөгшин залуугүй хол ойроос зорьж ирэв. Жилдээ ганцхан болдог тэр сонин цамыг гарч байхад сайхан хээр морьтой хүдэр зузаан эр, тэр энэ хүнтэй мэндлэн, олон мөргөлчний дундуур ажин харж ямар нэгэн хүнийг эрэн эрсээр байх ажээ.

	— Иш, энэ чинь одоо ямар сонин хүн явж байх юм бэ! За тэгээд хаанаас хаа хүрч яваад ашгүй нутагтаа үзэгддэг хүн бэ, чи, гэж таних бүхэн дуу алдан учрахад:

	— Аа, би Хиагтаас явж байна аа. Одоо баруун тийш явна гэж тэр хүн хэнэггүй өгүүлэн сайхан цагаан шүдээ яралзуулан инээх ажээ.

	— Баруун тийшээ гэнэ ээ? Чи чинь одоо тэр их бөөн цагаантны хаагуур нь гэтлэх хүн бэ? гэхэд,

	— Аргалаад л явна даа! гэж нөгөө хүн хэлээд инээнэ.

	— Юу гэсэн үг вэ, Дандар минь! Одоо тэгж явж үрэгдэх нь! гэж түүнд санаа зовсон хүмүүс дуун алдан өгүүлнэм.

	Гэвч Дандар төдий л эс хайхрах бөгөөд олон зуун мөргөлчний дотор мөнөөхөн сэтгэлийн амраг Жавзмаагаа харуулдан харуулдсаар аж. Дандарыг Хиагт хот хамгаалах цэргийн хуаранд байж байтал гэнэт Сүхбаатар дуудаж, Дайчин вангийн хүрээ орчимд бичиг болон нууц хэл хүргэх даалгавар өгсөн ажээ.

	Дандар энэ явдлын дашрамд нутгаараа орж таньдаг хүмүүстэй учран, насан болж яваа эмгэн ээжтэйгээ уулзан дүүдээ мэнд сайн яваагаа мэдэгдэн, хэрхэн ямар явааг нь мэдэж хамгийн гол нь Жавзмаатай уулзъя гэж Сэлэнгэ голын урдуур осол аюулгүй газраар шууд явахын оронд зориуд хойгуур мурийж, Номун ханы хийд дээр ирсэн нь энэ байжээ. Тэгээд хийдийн цам яг тааралдсан учир Жавзмаа цамд ирэх нь дамжиггүй, гэж бодоод ийнхүү мөрөөдөн харж явна. Дандар энд санаж мөрөөсөж, сэтгэлийн зовлон болж байсан ээждээ үзэгдэж, баяр хөөр болцгоон, дүү Жамьянтайгаа учран хойших урагшхаа баахан ярьж Жавзмаагийнхаа сургийг сонсож нутгийнхаа хийдийн цамыг үзжээ.

	Саяхан энэ хийдийн энэ дуганд хуралд хурж, энэ пижигнэж байгаа хэнгэргийг дэлдэн, төвөд ном цээжлэн байсан нь санагдаж, энэхэн богино хугацаанд хэчнээн их үйл явдал болсныг гайхан бодлоо. Дандар ч өөр болж, цаг төр, улс орон даяараа өөр болжээ. Товчилбол саяхан том ламд буруут болон торлогдуулж сөгдөж явсан жирийн нэгэн хэнгэрэгч банди Дандар одоо Ардын журамт цэрэг болж жанжныхаа бичгийг өвөрлөн ташаандаа маузер буу зүүж явна. Түүнийг энэ эх нутгаасаа оргож босон гарах шалтгаан болсон хөөрхий тэр цорж лам Дашнэрэн гэгч энэ завсар бие баржээ. Тэр хүний нас барсныг сонсоод тэр хөөрхий хүнийг дэмий л доромжилж байж дээ гэж Дандар гашуудан бодов.

	Тэгээд танил дотно бүхнээсээ Жавзмаагаа асууж сурагласан боловч түрүүчийнхээс өөр ямар ч сураг ажиг гарсангүй. Үүнд Дандарын урам их л хугарчээ. Гэвч, яая гэх вэ! Уулзах цаг маань арай л болоогүй юм болов уу даа. Тэр минь энэ дайн, хөлийн ид дунд нэгтээ үрэгдсэн юм биш байгаа даа?» гэж бодоод гуниглах мэт болжээ. Гэвч Дандар уруу царайлж уйтгарласангүй. Тэгэх ч зав байсангүй. Дандар тэндээс чөлөөтэй давхиж Сангалтын амыг өгсөж эхээр нь баруун тийш нуга даран ороод Манхтай, Цүүц, Хулстай, Баян голын эхийг барьж тувт уул модон дундуур, сайн мэдэх газрын бартаа бүхнийг дамжин явж Ахай гүний хүрээ рүү уулнаас бууж ирсэн боловч тэр хүрээн дээр очсонгүй.

	Цагааны цэрэг Ахай гүний хүрээ болон Сэлэнгийн Хулстайгаас эхлэн бүх тавилан гарцыг эзлэн байгаа тул Дандар, Ахай гүний хүрээнээс баруун зүг давхиж Сэлэнгэ мөрнийг шөнө мориор дэлбээлж гарахаар шийджээ. Дандар угаас Сэлэнгийн усч хүн бөгөөд бас ч энэ чигийн сайн морьтой яваа тул айх юм байсангүй. Шөнө болсон хойно Эргэлийн шанааны дээгүүр Сэлэнгийн хөвөөнд хүрч мориноосоо буужээ. Голын ус энэ хавьд өргөн боловч аюул эргүүлэг багатай, хүн амьтангүй нам гүм тул шууд хувцсаа тайчлаа. Дан бие бол хатах нь амар бөгөөд энд одоо ичиж зовох юмгүй тул чармаа шалдлаад хувцсан дотроо бичиг, буу зэргээ нандигнан боож цуваараа сайтар битүүлэн баглаад хоёр дөрөөгөө эмээл дээрээ зөрүүлэн тавьж, түүн дээр хувцсаа хөндийлөн өндөрлөж даруулжээ. Ингээд мориныхоо жолооны зөв талыг тайлж цулбууртайгаа залгаж уртасган хоёр зуузайнаас урт жолоо болгон бариад морио ус руу түрэн орлоо. Ус хүйтэн гэдэг жигтэйхэн. Морь хэдэн алхам явснаа гэнэт хөл алдав. Дандар ч мориныхоо сүүлний уг дээр эрүүгээ тавьж өөрийн тааваар хөвж эхэллээ.

	 

	* * *

	 

	Энэ үес Сэлэнгэ мөрний өмнө захаар хоёр морьтой хүн зүүн тийш сажлуулан явж байлаа. Нэг нь цагаан хурган малгайгаа одоо хүртэл сольж амжаагүй, нүүрээр нь батга барзайсан хөх буриад, нөгөө нь нэлээд жавхаатай байрын монгол эр ажээ. Энэ хоёр бол цагааны цэрэг билээ. Баруун тийш алсын тагнуулд яваад шөнө болсон хойно амар тайван буцаж яваа нь энэ ажгуу. Гэтэл нөгөө монгол нь:

	— Аль байз, хө! Юун чимээ гарав? гээд морины ам татан зогсож чагнав.

	— Ус л байгаа биз! гээд буриад нь анзаарах ч үгүй, хоол ундандаа л бушуухан хүрэх сэн гэж бодох бололтой.

	— Ус нь ч ус л даа! Харин усан дотор юм байна даа, хө! гээд нөгөө монгол нь мориноос бууж: — Чи хоёр морио бариад тэр сүүдэр дотор чимээ гаргалгүй байж бай! гээд цулбуураа өглөө.

	Шинийн гуравны хавирган сарны бүдэг туяа Сэлэнгийн их усанд хошоолон байх тул голын эрэг рүү бөхийн гүйж удалгүй хэвтэн мөлхжээ. Винтовоо зэхэн барьж сэлээдий бууныхаа ишийг тэмтэрч үзээд эрэг дээр наалдан хэвтэж гарах замыг ус руу өнгийн хүлээв. Сэлэнгэ мөрний өргөн их усны мандалд үл мэдэгдэх гурван жижигхэн бараан юм хөвсөөр улам улам ойртоход морины толгой, эмээл дээр даруулсан зүйл, хүний толгой гурвыг сая ялган харжээ. Тэгээд винтов буугаа тухтайхан мөрлөж овоо харааг хүний толгойд ширгээсхийж бариад, хуруугаа гох дээр талбин хүлээв... Энэ үед морины хамар тургин явсаар удсан ч үгүй морь нь газардаж уснаас зүтгэн шилгээсээр гарч ирэхэд хойноос нь нэгэн чармаа шалдан хүн бас гарч ирлээ.

	«Энэ лав улааны хүн байхаас зайлахгүй» гэж аль түрүүчийн бодож байсан нөгөө хүн, буугаа бэлэн барьж дотроо инээд хүрэн, «Хамаг юмаа эмээл дээрээ хүлчихсэн энэ шалдан амьтныг ч харин нэг зугаатайхан барьж авна даа. Энэ муу улаантныг яг энэ чигээр нь туугаад Резухинд аваачиж өгч нэг сайхан бэлэн инээд шуугиан дэгдээе байз! Миний нэрд ч хэрэг!» гэж бодоод аажимхан босож буугаа тулган, дув дуугүй дэргэд нь очлоо.

	Дандар тэр дайснаас жаахан доогуур гарсан тул анзаарсангүй, морины хажуугаар гарч цулбуураа зөв тал руу нь хаян эрэг дээр хөтлөн гарахыг завдтал,

	— Битгий хөдөл! гэж сүрхий хүйтнээр өгүүлэхийг гэнэт сонсон давхийн цочиж эргэн хартал яг дэргэд нь шахам өөр лүү нь буу тулгасан хүн зогсож байхыг хараад,

	— Та юунд надад буу тулгаад байна вэ? Уснаас гарч ядаж байхад... гэж ажиггүй өгүүлэх зуураа: «За одоо өнгөрч дээ. Цагааны энэ муу урвагч хаанаас гараад ирдэг сэн билээ. Одоо ямар арга байна вэ» гэж боджээ.

	— Харин усан дотор чамаар шав буудчихаагүй нь их юм! Ямар ч гэсэн чи хуурай газар өчгөө өгч байж үхэх хувьтай хүн юм даа, хө! гэж цаад хүн их л дээрэлхүү өгүүлж, — Давай, давай! Эрэг дээр бушуу гар! Морио орхи! гэхийг сонсвол нэг л таньдаг дуу шиг.

	Дандар түүнийг бүдэг сарны гэрэлд ажиглан харахдаа «Аз болж таних хүн биш байгаа даа?» гэж бодоод нэлээд сайн харсан боловч нүүр нь сүүдэртээд танигдсангүй. Лав л нутгийн хүн биш ажээ. Тэгээд цулбуурын үзүүрийг бариастай эрэг дээр гарвал тэр хүн дув дуугүй байснаа,

	— Чиний нэр хэн бэ? гэжээ.

	«Нэрээ хэлдэг юм бил үү, байдаг юм бил үү. Одоо би тэртэй тэргүй чармаа шалдан хүн чинь хаашаа яаж ч гарна гэж бодох вэ дээ. Нэрээ хэлэхгүй ч байгаад яах вэ. Хэлсний хор ч гэж юу байх вэ» гэж бодож, байтал нь дахиад нөгөө хүн:

	— Чи Дандар мөн үү? гэжээ.

	Үүнд Дандар бараг цочиж эргэн харлаа.

	«Энэ хүнийг чинь хаана үзлээ? Ийм царай бүдэгхэн нүд... энэ тасархай хөмсөг... Аа! Тийм, тийм!» гэж бодуут,

	— Чи чинь Жамбал уу? гэв. 

	— Тэгэлгүй яах вэ! гээд Жамбал буугаа доош болгосон боловч ойртон ирсэнгүй хөшөө мэт зогсож, — За хувцсаа өмс дөө! гэв. 

	Дандар морио эрэг дээр гаргаж хувцсаа авч задлан бушуухан өмсжээ.

	— Чи юунд дуугүй байгаад байна вэ? Намайг бариад явах бодол чинь хэвээрээ л байна уу? гэж Дандар инээн асуухад Жамбал:

	— Харин би одоо аль ч учраа олохгүй байна. Яах вэ? гэхэд Дандар:

	— Яах вэ гэдэг чинь юу гэсэн үг вэ? Битгий өвчигнөөд бай! Очиж очиж намайг чи дайсанд барьж өгөх нь үү? гэв.

	— Дайсан гэдэг чинь манай тал шүү дээ! гэтэл чи бүр улаантан болчихсон юм уу? гээд Жамбал эргэлзсэн байдалтай зогссоор ажээ.

	— Улаан байлгүй яах вэ. За цагаан минь, чи битгий золигтоод бай! Алив хоёул тамхи татаж тохитой сууж ярья гээд Дандар түүний дэргэд ажиг ч үгүй очсонд Жамбал бууныхаа замгийг татаж цоожлоод газарт цомцойн суужээ.

	Дандар түүний дэргэд хөлөө жийж их л тухлан суугаад:

	— Жамбал, чи надаас битгий айгаарай. Би ч чамаас айхгүй. Чи бид хоёр бол адилхан монгол, танил гэвэл сайн танил. Тэгэхээр би эр нөхрийн хувьд чамд хэлэхэд ямар боловч чи монголынхоо тусгаар байдал, монголынхоо ард түмний талд байлдаж явах ёстой юм сан даа гэвээс Жамбал тамхиа асааж,

	— Би монголын төлөө байлдаж яваа юм шүү! Чиний бодлоор бол оросын төлөө байлдаж яваа хэрэг үү? гэсэнд Дандар инээж,

	— Ээ Жамбал минь! Монголын төлөө байлдаж байгаа цэрэг гэвэл ганцхан манай улааны тал байна! гэв.

	— Тэгвэл манай цагааны тал одоо хэний төлөө байлдаж байна вэ?

	— Хэний ч төлөө бус! Монгол өөртөө шинэ засагтай, өөртөө ардын журамт цэрэг байгуулан цагаантны эсрэг байлдаж нутгаасаа хөөн гаргах буюу дарж сөнөөх гэж байна. Орос улс бас биеэ даасан Улаан Орос - Зөвлөлт улс болж, тэр хувьсгалаас оргон зугтаж гарсан цагаантныг одоо мөрдөн хөөж, дайралдсан газарт нь устгах гэж байна. Гаминг сөнөөлцсөн болохоор хятадууд цагаан цэргийг нутагтаа оруулахгүй дээ! Ийм болохоор хэний ч төлөө бус зөвхөн аргаа бараад орос, монгол хоёрын хоёулын эсрэг байлдаж яваа оргодлууд шүү дээ! гэж Дандар ухуулан яриваас Жамбал нэгэн хэсэг дуугүй суужээ.

	Оргодлууд гэх мэт эвгүй үгс Жамбалд нэг л хачин санагдаж «Энэ маань одоо өөрөө оргодол биш бил үү. Би хүртэл тус болж гэртээ аваачин хөл залгуулан явуулж байсан. Тэгээд улааны талд орсон байхыг нь бодоход улааныхан өөрснөө оргодлуудаар бүрдсэн юм биш үү?» гэж бодсон боловч «Цагааныхан ч гэсэн дээ. Дандаа албадаж цэрэгт элсүүлсэн шүү дээ. Тийм ч учраас тэд байлдахдаа муу байдаг. Цэрэгт орохгүй бол алдаг шүү дээ» гэж бодон,

	— Дандар аа! Чи ардын журамт цэрэгт яаж орсноо ярихгүй юу гэсэнд Дандар:

	— Яриад байх юм юу байх вэ дээ. Гамин, бароныхон болон эзэрхэг ёсны эсрэг тэмцэх жинхэнэ ард олны цэрэг элсүүлж байна гэж дуулаад би өөрөө очиж сайн дураараа цэрэгт элссэн юм гэжээ.

	— Тэгж таарна аа! Цагаан бол цөм албан хүчээр яваа цэргүүд! Тэгээд ч улаан ялдаг байна. Ер нь би эхлэхээсээ л их буруутаж дээ! Тэр өдөр би гэрээсээ гардаггүй л байж дээ! Муу эхнэр минь... гээд хоолой нь зангирч дуугүй болсонд Дандар түүний сэтгэлийг засах гэж мөрийг нь илбэн:

	— Жамбал минь! Эр хүн долоо дордож найм сэхдэг гэдэг!

	Цэргийн эр гэгч сэтгэл чангатай, үнэнч шударга байх ёстой гэж манай жанжин ярьдаг юм. Чиний гэр орон юу болсон бэ? гэвээс:

	— Юу болсныг мэдэхгүй байна гээд Жамбал тэр нэгэн өглөө гэрээсээ хэрхэн зүтгэж байж гарсан, эхнэр нь юу юу гэж байсан, гаднаа ямаршуу янзтай зогсоод үлдсэн, Хүрээнд өөрөө яаж явсан, Бароны цэрэг хэрхэн орж ирсэн, яаж цэрэг эр болсноо цөмийг тодорхой ярьжээ.

	Үүнд Дандар санаа алдаж өгүүлрүүн:

	— Дайн хөлийн цаг гэж хэцүү ч юм даа. Би ч одоо Жавзмаагаа олж үзэхээс өнгөрсөн байх даа... гэвээс Жамбал дуун алдаж,

	— Иш! Дандар минь! Чи удахгүй Жавзмаатайгаа уулзана! Би саяхан тааралдсан гэвээс Дандар ихэд гайхаж,

	— Чи яаж таньдаг бил ээ? гэжээ.

	Жамбал, Жавзмааг хэрхэн таних болсноо ярих гэж бас баахан цаг үржээ. Энэ ер нь зориуд цаг уяад яриагаараа саатуулж байгаа юм биш байгаа гэж Дандар битүүдээ болгоомжлон суулаа. Гэтэл Жамбал хэдэн хоногийн өмнө Карноковын сууринд болсон явдлыг ярьж суухад Дандар гэнэт нэгэн зүйлийг бодлоо. Тэгэхэд Дандар Ивцэгийн журамт цэргийн харуулд зогсож байхад нэгэн цагаан өмд цамцтай хүн санд мэнд давхин очсоныг барьж авснаа бодлоо. Тэр хүн бол Карноков сууринаас амь зулбаж, цагаан цэргийн мориор зугтан очсон бөгөөд дүүжлэгдэх гэж байтал цагаан цэргийн монгол ирж цагаантны гурван буриадыг буудаад өөрийг нь бушуу зугт! гэж аминд нь орсныг өгүүлж их л баяр хөөр болж байсан билээ.

	Гэтэл тэр нь энэ Жамбал байжээ гэж бодоод Дандар их л баясаж суулаа. Жамбал бас тэр сууринд Жавзмаатай уулзсанаа өгүүлж дууслаа. 

	Дандарын сэтгэл ихэд хөдөлж баахан асуулт асууж уртаар санаа алджээ.

	Гэтэл тэртээ бараан сүүдрээс исгэрч дохио өгсөнд Дандар өөрийн эрхгүй маузер бууныхаа бариулд гар нь хүрчээ. 

	Үүнд Жамбал:

	— Лувсаан, чи хүлээж бай! Би одоо очно гэж хашхиран өгүүлэх нь захирах тушаах өнгө илэрхий ажээ. 

	Дандар:

	— За одоо чи намайг, арай барилгүй явуулах юм байгаа биз дээ? гэсэнд Жамбал:

	— Тэгэлгүй яах вэ. Юун барих гэж! Юу гэсэн үг вэ, Дандар минь! Би, чамд ямар ч хор хүргэхгүй, даанч дээ, би монгол эр хүн байна даа! гэсэнд Дандар:

	— За тэгвэл би одоо явлаа. Харин чамд нэг зүйл хэлэхэд, чи одоо намайг дагаад яв! Би ямар ч хэл амгүй чамайг ардын журамт цэрэгт оруулж өгье! гэв. 

	Жамбал үүнд түр дуугүй байснаа:

	— Үгүй дээ, Дандар минь! Би чамтай цуг явбал хэчнээн сайхан байх сан билээ. Гэвч бас болохгүй учир байна гэвээс Дандар:

	— Юуны учир байх сан бил ээ! Ямар ч байлаа гэсэн чи одоо энэ самбаа, энэ сайхан бололцоог ашиглаад мултарч гарахгүй бол дахиад ийм сайхан бололцоо чамд гарахгүй шүү гэсэнд Жамбал «Би ер нь Бароны урдаа барьдаг цэрэг нь болохоор хэзээд чөлөөтэй явдаг гэдгийг энэ маань ойлгохгүй ажээ. Эсвэл одоо удахгүй ямар нэгэн юм болох гэж байгаа юм уу?» гэж бодоод,

	— Одоо мултрахгүй бол юу болох хэрэг вэ? гэсэнд Дандар, «Хэдхэн хоногийн дараа болох их үйл явдлын хамаг нууцыг би авч яваа бил ээ! Түүнийг Жамбалд хэлбээс цэргийнхээ нууцыг алдах буюу!» гэж бодон,

	— Жамбал минь! Ерөөс дайн байлдааны үед цэрэг хүний амьдрал шиг барих жолоогүй юм байдаггүй юм! Өнөө чи ингэж дураар чөлөөтэй Барон, Резухин хоёрын дунд хэл мэдээ зөөж явавч магадгүй арав хоногийн хойно Барон, Резухин хоёр чамайг хаашаа ч гаршгүй юм өөд түлхэн оруулахыг хэн байг гэх вэ! Чиний ганц бололцоотой үе чинь өнөө шөнө л байх шиг надад санагдах юм. Гэвч Жамбал минь, чи өөрөө мэд дээ! гэсэнд Жамбал:

	— Энэ удаа би үлдье дээ, Дандар минь! Би бас хэдий муу, хэдийгээр оргодол цагаантны цэрэг боловч өөрийнхөө хувьд би цэрэг хүн шүү дээ! Бас би монгол хүн. Буруу зөв аль ч атугай өөрийн хэрэгт үнэнч байх зүй байна. Би гэр орон, муу эхнэрээ орхиод өвлийн дүн хүйТнэЭс өнөөдрийг хүртэл амь хайргүй дайтаж явсан энэ талаасаа ганцхан шөнө өвгөд дээдсийн их дайны түүхт Сэлэнгийн зах дээр учирсан чиний үгийг баримтлан эргэж шантарч, нэг үгээр хэлбэл, урваж байна гэдэг их л аягүй шившигтэй хэрэг юм даа. Танай жанжин Сүхбаатар ч цэргийн хүн, үнэнч шударга байх ёстой гэдэг гэж чи өөрөө сая хэллээ шүү дээ! Харин тэр Сүхбаатар гэдэгт чинь би ер нь тийм ч муугүй хүн шүү! Тэр ёстой зүрхтэй эр хүн дээ! Ингэхээр би бас л цэргийн хүн тул энэ талдаа үнэнч байсаар л нэгийг үзэхээс биш... гэжээ.

	Үүнд Дандар:

	— Чиний зөв өө, Жамбал минь! Гэвч үнэнч байх ёстой тал чинь энэ арай л биш юм сан даа. Чи жинхэнэ сайн цэрэг болжээ. Гэвч монголынхоо дайсны гарт сэлэм нь болж яваагаа эрхбиш ойлгох хэрэгтэй. Дайсан сэлэм хэрэглэх чадалтай явахдаа чамайг сэлэм болгож, бидний буюу улаан цэргийн эсрэг, олон түмний эсрэг далайж яваад сэлэм хэрэглэх чадалгүй болохдоо тэр сэлмээ газарт хатгаж морио аргамжаад морь ч үгүй болохдоо түүнийг газарт шаалттай хэвээр орхих ёсон бий шүү! Газарт үлдэж зэв болон дуусах тийм хувь зохиол нөхөрт минь бүү учраасай! гээд Дандар явахыг завдан мориндоо очиж олмоо чангалахад Жамбал тэндээ зогссоор байлаа. 

	Түүний царай хачин эвгүй байсныг Дандар ажигласангүй. Мориндоо мордлоо.

	— За Жамбал минь, би явъя даа! Чи тэгээд... гэтэл Жамбал:

	— Муу нөхөр чинь үлдье дээ! Ямар боловч цэрэг явсан нэрээ бүү хугалъя! Улааны талд очих минь хэчнээн зөв байлаа ч гэсэн миний хувьд урвалт шүү дээ! За чи яв даа! Сүүлд эргэж уулзах биз дээ. Эс уулзсан ч намайг нэг ийм «буруу замаар орсон үнэнч цэрэг» явсан юм даа гэж дурсаж яваарай... Яв даа, миний нөхөр! Жавзмаатайгаа уулзсан цагт миний мэнд мэдээрэй. Муу бүдүүн шар эхнэрийг минь харж яваарай даа. За яв! гэжээ.

	Дандар тэндээс Жамбалыг өрөвдөн харамсаж их л гунигтай цааш харанхуйн дунд далд орлоо.

	— Юун гээшив? гэж Лувсан буриад хашхирч бууны замгаа татахыг дуулаад Жамбал:

	— Битгий бууд! гэж хашхиран тушааснаа гэнэт уйлжээ. 

	Энэ сайхан сэтгэлт, чин зоригт, хүч тэнхээтэй бөгөөд аз хийморьтой сайхан эр Дандар ийнхүү давхин одоход Жамбал хамгийн эрхэм дотно юмнаасаа хагацах мэт бодогдон улам улмаар уйлан гашуудан зогссоор байлаа.

	
16. ЦЭРГИЙН ГЭРГИЙ

	Амраг түүнээ бодохоос сэтгэлийн угтаа хөндүүрхэн 

	Алаг хоёр нүдэндээ сувдан нулимс хавчуулаастай 

	Ардаг хүлгээр галгиулах цэргийн цувааг ширтэн 

	Агаар дундуур багсарсан тоосон дотор нь зогсном...

	 

	Өгүүлэх нь:

	Ардын журамт цэрэг, Нийслэл хүрээнд орж гэнэ ээ! гэсэн чимээ хөдөө нутгаар тархах үес, хамгийн түрүүн Дарьсүрэнгийн сонорт агуу их баярт мэдээ болж сонсогдлоо. Сэлэнгэ нутгийн жирийн нэгэн малчин тэр бүсгүй ариун сайхан сэтгэлээ илчлэн ариун цагаан сүүнийхээ дээжийг өмнө зүг Хүрээний чиг хөх тэнгэр өөд цацан ардын журамт цэргийнхэнд аз хийморь, цог жавхланг бэлгэдэн ерөөхүйеэ цацсан сүүний нь дээж хурын дусал мэт газарт бууж бүсгүйн алаг нүднээс нулимсны дуслууд бөмбөрөн уналаа.

	«Аяа Самбуу минь, хань ижил минь! Чи ийм их үйлсийн сайхан замд явж байгаагаа надад юунд эс хэлэн одсон бил ээ дээ! Би чамайгаа цагааныхан буюу элдэв хүнд ярьж тараах байсан гэж үү? Хаалганы хоёр самбар шиг эн чацуу ижилдэн ханилж асан мөртөө надад итгээгүй юм уу даа, чи минь! Одоо тэр хоёр самбарын өрөөсөн нь үүдээ сахиж үлдээд хажуугаар нь ханхайсан их зай гарчээ!» хэмээн бүсгүй хүний уян зөөлхөн сэтгэлээр гоморхон байж уйлжээ.

	Гэвч Самбуугийн нь зориг шулуудан явж амь биеэ өгсөн тэр хэрэг үйлс одоо ялан дийлсэнд энэ бүсгүй Самбуугаа наадамд барилдан түрүүлсэн мэт баясаж сэтгэх ихэд хөдөлжээ. «Наадам гэснээс, тэр минь гэрээс мордох шөнөө ирэх зуны наадамд барилдаж давах тутмаа надад бөхийн боорцог авчирч өгнө гэж байсан сан» гэж бодмогц Дарьсүрэн нулимсаа барьж ядан байн байн унагав.

	«Миний Самбуу энэ их үйлсийг үүсгэлцэхэд хувь нэмрээ өгсөн дөө. Би ч гэсэн сайн дээл оёж өгч, сайхан сэтгэлээр тэрийгээ үдэж мордуулсан сан.

	Хөдөө газрын Дарьсүрэн гэдэг нэг хүүхэн Самбуу хэмээх сайн цэргийг надад илгээсэн юм даа гэж өдийд тэр Сүхбаатар гэдэг их хүн мэдэж байгаа болов уу?» гэж Дарьсүрэн бодохын хамт «Сүхбаатар гуайн ажил үйлс дандаа ялан дийлж явах болтугай» хэмээн оосроос нь хадаг уясан саалийн жижиг модон хувинтай сүүнээсээ сийлбэр бүхий модон сацлаараа1 утган авч Нийслэл хүрээний зүгт өргөжээ. Аймшиггүй их зориг чадлаа гаргаж алдар нэрээ дуурьсган нөгчсөн Хиагтын тулааны анхны нэгэн баатар цэрэг Самбуу зааны гэргий Дарьсүрэн монгол бүсгүйн ариун сэтгэлээр сүүнийхээ дээжийг сацан ерөөх тэр зүг монгол орны нийслэл болсон Их хүрээнээ Сүхбаатарын цэрэг орж ирсэн тэр нэгэн түүхт өдөр олон зуун хүн энэ их цэргийг тосож билээ.

	— За гараад ирлээ!

	— Нөгөөх Сүхбаатар гэгч нь аль юм бол доо!

	— Би танина аа! Өндөр хөх хүн бий!

	— За яршиг! Юунд л ийм их үйлс мандуулж яваа хүн хөх байх бил ээ дээ. Улаан царайтай байлгүй! Улааны талын жанжин хүн чинь!

	— Энэ улаан цагаан гэдэг чинь өнгөөрөө тэгсэн юм биш!

	— Тэгэхгүй яах вэ! Цагаан гэдэг чинь хувхай цагаан царайтай, цагаан шар үстэй хүртэл юм байх чинь бил ээ!

	— Нээрэн тийм байх шүү!

	— Барон гэдэг маань бор саарал нүдтэй, борогч гүү унасан хүн байсан.

	— Бараг ч үнэн байх аа даа!

	— Хятадын хар цэрэг гэж хар өмд цамцтай, хар шаахайтай юмнууд байсан гэдэг!

	— Тэгвэл энэ улаан гэдэг маань бас үс нь улаан байх хэрэг үү?

	— Хэн мэдэх вэ, базарваань хумпад!

	— Алмас шиг улаан үстэй юм гэж хаа байх вэ! гэж энэ олон хүний эх захгүй яриаг Лувсандулам чавганц гэнэт таслан зогсоожээ.

	Лувсандулам гуай өнөөдөр их л сайхан ааштай, өнгө зүс нь гялалзаж, дуу нь ч улам чанга байлаа.

	— Мань хөгшин өнөөдөр нэг удаа нүүрээ угааж дээ гэж хэдэн өвгөжөөр хүн шивэр авир гэлцэн дооглох ажээ.

	Лувсандулам гуай тэр мэтийг анхаарах ч завгүй, улаан туг барьсаар Хүрээ рүү орж ирж байгаа их цэргийн түрүү, тэдний морьдын жигд зөөлөн алхааг харан инээмсэглэх мөртөө доголон нулимстай зогсож байлаа. Лувсандулам гуай үл мэдэг салга буурал толгойдоо хуучивтар хилэн малгай өмсжээ. Хуучин хүрэн улаан цэмбэн тэрлэг эвтэйхэн бүсэлж, хүзүүндээ хар эрих зүүж, цоо шинэ гутал өмсөж хир хур ихтэй модон таягаа барьсаар бяцхан модон хувинд сүү хийж эцэн өвгөдийн үеэс хадгалсан сацлын угалзтай угалзын эвэр халбагаар утган: 

	— Дайснаа дараад дархан цолоо олоод, өстнөө өрлөөд өндөр гавьяагаа байгуулаад ирэв үү, хүүхэд минь! Урт насалж удаан жаргах болтугай! гэж ардын журамт цэрэг ба зөвлөлтийн улаан цэргийн өмнөөс сацал өргөн байлаа.

	Энэ цэргүүд бол Шивээ Хиагтын зүгээс үлгэр зүүд мэт сайхан чимээг монгол орон даяар дуурьсгаж, улаан шар хоёр тугаа8 наран саран мэт мандуулан орж ирж байлаа. Ялсан шинэ цагийн сүрт их цэрэг билээ.

	Тэр тугуудыг хааш хаашаа хоёр ам торго давхарласан тэг дөрвөлжин хэмжээтэй, голдоо соёмботой, захаар нь хуучин монгол үсэгтэй хийжээ. Үсэг ба тугийн улаан цагаан торгыг нярав байсан «их толгой» хэмээх Загдаас гаргуулан авч, тугийнхаа үгийг Жамбалжав тайж, Дэжид-Осор, Дамбадорж, Буяннэмэх, Дамбаравжаа нар зохиож, Сүхбаатар, Бодоо, Билэгсайхан нараар батлуулан, Эрдэнэ вангийн Ганжуур залан үсгийг хичээнгүйлэн зурж, дээрх дөрвөн хүн хайчлан наасныг эрдэмтэн Цэвээн Жамсрановын гэргий Бадамжав, Цэнд-Аюуш, мөн партизан Намжил агсны гэргий одоо Амгаланбаатар хотноо үр хүүхдийн хамт амьдран суугаа Лувсан эмгэн, Бадамдарь, Сосоржав, Чунаг, Хорлоо, Чимиддорж нар хамтран оёжээ. Энэ хоёр туг нь шар улаан хоёр өөр өнгөтэй боловч бусад бүх зүйл хэмжээ, хийц нь ижил, гурвалжин гурван хэлтэй, дундах соёмбын голд шар, цагаан хоргойгоор хоёр загас амьд мэт хатган зөрүүлж, соёмбын дор бадамлянхуа цэцэгтэй, дээр нь наран саран болон галтай бөгөөд түүнийг цагаан шар тахир саагаар гялалзуулан эрээлж оёсон нь үнэхээр үзэмжтэй сайхан болжээ. Ийнхүү энэ хоёр тугаа мандуулан Нийслэл хүрээний зүг хөдлөхдөө

	 

	Алтан үсэгтэй тугийг, хө

	Ар Хиагтад мандуулсан юм аа, хө

	Ардын намтай хамтарч ялсан 

	Алдар ихтэй жанжин баатар аа, хө 

	 

	Шар л улаан тугийг, хө 

	Шивээ Хиагтад мандуулсан юм аа, хө 

	Шашин төрд минь тусалж өгсөн 

	Совет Буфер хүчтэйеэ, хө

	 

	гэж нийтээр зохион дуулж явсан билээ. Үнэхээр ч цог золбоо нь бадарсан энэ цэрэг эрс болон, Совет Буфер хэмээх тэр үеийн Зөвлөлт ба Алс дорнодын Бүгд найрамдах улс хэмээх Орос улсын улаан цэргийн алтан шар зам нь өлзийтэй байж, хэн ч, яаж ч хориглож чадсангүй Нийслэл хүрээнд ийнхүү орж ирэв ээ.

	Тэгээд Сүхбаатар тэргүүтэй цэргийн эхний хэсгийг хятадын өргөн чөлөөний зүүн үзүүрээр ойртон ирэхэд Лувсандулам, хувинтай сүү, сацлын халбагаа дэргэдээ зогсож байсан цэвэрхэн залуу хүүхэнд өгч,

	— Май Жавзмаа! Хүү минь энийг барьж бай? гээд эмгэн өвөртөө гараа хийж урагш хэд алхсанаа бөгтийн зогслоо. 

	Өвөрт нь нэгэн том хадаг байгаа бөгөөд түүнээ Сүхбаатарт барина гэж хэдийнээс бодсон ажээ.

	Гэтэл чухам барих болохоороо гэнэтхэн сүрдэж дайснаа дарж, дархан цолоо олоод яваа энэ хүн сүр сүлд, аз хийморьтой цэргийнхээ хүүхэд буюу нэн ялангуяа манай монголчуудыг ийнхүү элдвээр ядарч зүдэрч байх цагт маань үнэнч халуун тусламжаа буцалт няцалтгүй үзүүлж амь биеэ хайрлалгүй зүтгэн яваа орос улаан цэргийн зам дээр над шиг муу чавганц тосон хөндөлдөж зогсох нь таарахгүй хэрэг! Бас эр хүн эхэлж угтан золгоогүй байхад эм хүн тосвол муу ёр байх магадгүй гэж бодоод больжээ. Хөөрхий эмгэний чин үнэн хүслийг олон зуун жил уламжилж ирсэн шашны хатуу ёсон бүсгүй хүнийг доромжилж үздэг эзэрхэг бурангуй заншил ийнхүү хазаарлан зогсоосон тул дэмий л нэг гар нь өвөртөө байгаа хадгийг бариастай зогссоор байв. Жанжин Сүхбаатарыг дэргэдүүрээ өнгөрөхөд ажиглан харвал залуу сайхан царай дээгүүрээ хөлс тоос дааварлуулсан боловч нүд нь сэргэлэн ажээ.

	Сүхбаатар хурц нүдээрээ тэр олон хүнийг нэгэнтээ тойруулан хараад Лувсандулам чавганц дээр тусах сацуу яралзсан цагаан шүд гарган инээж, үг хэлэн, нийт хүмүүсийг мэндчилж баруун гараа өргөлөө.

	 

	Умард хязгаарт хатаагдсан их хувьсгалын илд 

	Улс эх орны нийслэлд гялалзанхан орлоо. 

	Улаан наран тийш гараа өргөсөн жанжин 

	Угтан тосох олны сэтгэлд нэвтрэн орлоо.

	 

	Батлан тангараглах мэт жавхлантайяа өргөх 

	Баруун гарын нь таван чийрэг хуруун дээр 

	Байгаа энэ монголоо өөд татан өргөх 

	Бат их хөгжлөөр таван тивтэй зэрэгцүүлэх

	 

	Мохошгүй зоригт жанжны чин хүсэл илэрч, 

	Монгол орны хийморь хүслэн дээр нь тодорч 

	Морьтон цэргийн цуваа хааны хотын гүн рүү

	Мандах шинэ нийгмийн тугийг өргөн орлоо!

	 

	Алс умар хязгаарт хаврын хахир үдэш 

	Аюул ослын дунд хатан зоригоор оёсон 

	Аранжин улаан туг мөнхөд босоо мандах 

	Агуу содон өнгөөрөө Хүрээг гийгүүлэн орлоо.

	 

	Хагас зуун жилийн өмнийн тэр үе

	Халуун зуны ид долоон сарын дундуур 

	Хаадын үеийг халж, харцын үеийг нээж 

	Хамаг монгол орон эртний нойрноос сэрэв.

	 

	Хувь заяагаа олсон ард, чих талбин тойрч 

	Хувьсгал байгуулсан жанжин дөрөөн дээрээ өндийж

	Хувиршгүй мандах цагийн ууган өдрийг ёсолсон

	Хугацаа улиравч марташгүй, долоон сарын арван нэгэн!

	 

	Он оны наадмын дуу хуурт дуурьсаж 

	Олон хурдан хүлгийн дүүлэх туурайд илэрч 

	Онцгой хүчтэн бөхийн дэлэн дэвэхэд тодорч

	Онилж татах сумны исгэрээн дунд дүрслэгдэж

	 

	Улаан тугийн дор шинэ үе тунхаглаж

	Улсын нийслэл рүү үер шиг цутгаж орсон 

	Шилдэг тэр эрсийн алдар гэрэлтсэн царай 

	Шивээ Хиагтаас эхлэн алхсан мөр нь харагддаг юм.

	 

	Магнаг үсэгтэй тугаа магтан дуулсаар

	Манхтайн өндөр давааг давж явсан жагсаалтай 

	Тодхон үсэгтэй тугаа тойрон даган дуулж 

	Толгойтын Баруун салаагаар орж ирсэн жагсаалтай!

	 

	Саад бэрх бүхнийг тасар цавчсан сэлэмтэй, 

	Санаж хүсэх бүхнээ байлдаж олох золбоотой, 

	Сайхан залуу жанжин, журамт цэргээ манлайлж 

	Саруул эх орныхоо зүрхэн тушаа гарч ирлээ!

	 

	Аян дайны тоосонд шижир адил гялалзсан

	Ах дүү оросын шилдэг эрсийн хамт

	Ард монголынхоо гарт шинэ цагийг атгуулж 

	Аугаа их ялалтаар Хүрээг тэр хүн мишээлгэлээ.

	 

	Энэ сацуу хөөрхий чавганцын хоёр нүдийг нулимс бүрхэж,

	— Би бүр мэдээд байсан юм! Монгол орныг монгол хүн л аврах ёстой! Энэ Сүхбаатар хүү намайг таньж байна гэнгүүт: — Хүүе, хараач! Манай архаг Гончиг дарга болчхоод явж байна. Аргагүй дээ, хөөрхий минь. Ер нь Сүхбаатарын цэрэг цөм л манай Гончиг шиг сайхан эрчүүд байна шүү дээ гэж үглэжээ.

	Энэ үед түүний дэргэд Жавзмаа ирээд мөрөнд нь гараа хүргэсэн боловч нүдний нь хараа цэрэг эрсийн их цуваанд тусжээ.

	«Дандар минь байвал эдний дунд л байх учиртай, хаана байна даа! Харалгүй өнгөрөөж орхих вий дээ!» гэж Жавзмаа зүрх догдлон бодож зогслоо. Энэ бүсгүй урьд нь Карноков сууринаас Хиагт чиглэн гарсан боловч Дандар хэмээх улаантан алагдахыг үзэв гэж нэгэн хүний баттай өгүүлэхийг сонсоод ямар ч гэсэн сэтгэлээ хуурч Хиагт оръё гэж шийджээ. Гэтэл Хиагтад тэр үеэр дайн тулаан болж зам зуурд гамин, цагааны аюул их байсан тул Хиагт орсонгүй, харин ардын журамт цэрэг Нийслэл хүрээнээ ирэх сураг сонсоод нааш ирсэн ажээ. Одоо Дандарыгаа энэ олон цэрэг эрсийн дундаас эрэн ширтсээр зогсном. Дайн тулаанд ядарч зүдрэн, аян замын тоосонд дарагдсан боловч энэ олон орос монгол цэргүүд цөм цэл залуугийн ид жавхаа, ялалтын баяр баясгалан нүүрэнд нь гэрэлтжээ. Дөч тавиад настай цэрэг боловч их залуухан харагдах нь шинэ үеийн сүр хүчин, жавхаа цог мөн буюу! Тэд бас цувааны хажууд зогсон, тэднийг нүд салгалгүй ширтэн байгаа үзэсгэлэн гоо бүсгүйг хараад улам ч баяр жавхаатай болцгоож элдэв дотно сайхан үгс хашхиран хэлэх ажээ.

	Энэ олон цэрэг дунд Дандар үзэгдсэнгүй. Жавзмаа тийнхүү зогссоор их цэргийн хамгийн сүүлчийн шувтаргыг үзэж толгой гудайн, урамгүй буцан гэлдэрчээ. Тэр гүнээ сүүрс алдаж,

	— Бид хоёр уулзах хувьгүй ажээ! Дандарыг минь дайн тулааны буун сум аваачиж дээ! гэж сулхан өгүүлж асгартал уйллаа.

	Хөөрхий тэр бүсгүй олон сар хадгалж явсан чин зориг, агуу их тэвчээрээ ийнхүү цэрэг эрсийн тоосон дунд өөрийн эрхгүй алдаж орхиод Лувсандулам гуай руу эргэсэн билээ. Залуухан жанжин Сүхбаатар, түүний чин үнэнч нөхөд мохошгүй зоригт ардын журамт цэрэг болон Зөвлөлт Оросын улаан цэрэг ийнхүү Нийслэл хүрээг чөлөөлөн, ирээдүйд монгол орныг түүхэндээ үзэгдээгүй шинэ хүчирхэг хөгжлийн орон болгож удирдан жолоодох Ардын Намын Төв Хороо, Ардын Засгийн Газар Нийслэл хүрээнээ цогцлон суурьшсан учир ийм билээ.

	Хаврын эхний жаварлаг өглөө Хиагтын баруун Эрээн нуруун дээр анх дуугарсан буун дуун зуны ид халуун үеэр Нийслэл хүрээг чөлөөлөх хүртэл монгол орны түүхэнд шинэ хуудас нээж, дэлхийн олон улсад:

	— Монгол орон нойрноос сэрэв! хэмээн тунхаглан дуурьсгасан билээ.

	 

	
ДӨРӨВДҮГЭЭР БҮЛЭГ : ИХ САМУУНЫ ЭЦЭС

	«Гадаадын хорлогч дайсан устаад 

	Завсрын үймүүлэгч тотгор арилаад 

	Дотоод сэтгэлийн сэжиг тасраад... 

	Өв тэгш сайхан цаг ирлээ».

	 

	(Хуучин дуунаас)

	
1. ОРДНЫХОН

	Бурхан бурхан гэвч

	Будаг алт хоёрын цаана

	Гууль ч буй, шавар ч буй 

	Буянтан буянтан гэвч

	Булга, халиу хувцсан цаана 

	Шударга ч буй, самуун ч буй.

	 

	Өгүүлэх нь:

	Дээр үеэс эхлэн нүүдэлчин монголын Их хүрээ гэж нэршсэн Нийслэл хотод шарын шашны сүр үзэмж болсон олон алтан дээвэрт дуган том том норов, жавдан, хүзүү сунган хэвтсэн бодь гөрөөс, жич өнгө өнгийн торго магнаг бадам, жанцан, шүхэр дүгэн чимэг бүхий дуган сүм, мөргөлийн суварга хүрднүүд л олны нүд булааж асан бол одоо даруухан атлаа ирэх цагийн агуу их үйлэн явдлын бэлгэ тэмдэг болсон улаан туг намиран манджээ.

	Тэр бол ардын журамт цэргийн туг! Тэр туг, манай орны амьдрал - түүхэнд гарсан үзэгдээгүй өөрчлөлийг тусган тунхаглав.

	Монгол орныг харийн цэргийн эрх сүрээр дарангуйлан хатан төмөр зэвсгээр саяхан бөхийлгөж байсан хэцүү бэрх явдлыг нүдээр үзэж, биеэр шархалсан хүмүүс цөм дээр дор, баян ядуу ялгалгүй тэр их харгис хүчийг ялан туулж мандсан энэ шинэ засаг, шинэ ёсыг шагшин гайхаж явцгаана. Хүн бүхэн маргаашийн өдөр чухам ямар сонин шинэ өдөр болох бол? гэж далдуур сонирхон хүлээх болжээ. Ийнхүү Нийслэл хүрээнийхэн айх аюулгүй сэтгэл тэнэгэр болж, хуучин аж амьдралаа сэргээн, тасарсныг залган, эвдэрч хэмхэрснээ сэлбэн засаж, зах зээл дахин хөл хөгжөөнтэй болж гудамж талбай хүмүүсээр дүүрэн, гуанз, ший, пүүс дэлгүүр хуучин хэвийнхээ байдалд орж худалдаа арилжаагаа эрхлэн цэгцэлжээ.

	Нийслэл хүрээний Зүүн Сэлбийн зүүн эрэг орчим шавь шорон (гяндан) сайхан Гамбын дуганы өмнөх бяцхан чөлөөнөө өндөр ургах шарилжин дунд Лувсандулам гуайн бор гэр урьдын адил бөртийж, дэргэд нь хэн бүхний эс андах хөнгөн шингэн эмгэн бор гэрийнхээ ажлыг бөөцийлөх үзэгдэнэ. Нэлээд хоногийн өмнөөс тэр жижигхэн бор гэрийн гадаа нэг бус хоёр хүн үзэгдэх болсныг Хүрээний тэрхэн хавийн сониуч хүмүүсийн гярхай нүд хараанаасаа ангид байлгасангүй.

	— Лувсандулам гуай чинь энд тэнд охин хүүхэд бий гэж юм ярьдаггүй сэн. Юу нь ир ээ вэ? гэж зарим нь сэм үг туршиж асуухад мэдэмгий нэг нь:

	— Юу эс мундах вэ! Лувсандулам гуай байсан цагт тэнд ирж очих хүн тасрах биш! Хуурай хүүхэн нь юм гэнэ лээ! гэхэд бас аманцар нэг эхнэр:

	— Яагаа вэ дээ! Өнгөрсөн намар тэднийд орогнож хэд хоноод явсан хүүхэн л эргээд ирсэн байх нь билээ. Нэр нь Жавзмаа гэдэг юм гэнэ.

	— Хөөрхий, хаанахын хэний үр юм бол доо?

	— Сэлэнгэ чигийн л юм гэнэ лээ.

	— Хэдий насны хүн бэ дээ, тэгээд?

	— Уухай! Чи бас насаар нь яах гээ вэ! Чамайг тоохоор амьтан биш ээ, тэр чинь! Арван тавны саран шиг, атар газрын цэцэг шиг хүүхэн байна билээ. Уг нь ч хорвоогоос няцдаггүй хорин хэдэн насан дээрээ л яваа байх л даа, хи хи! гэлцэн ойр хавийнхан сэм ярилцах болжээ.

	Жавзмаа ч Дандарын сураг дахин тод дуулдаж юу магад, эс дуулдсан ч нэгэнт учрал ерөөл дутсанаас хойш мөддөө нутагт очоод яах вэ! гэж залуу бага хүний нэрэлхүү ичимхий зангаар бодож уй гашуу ч болсонгүй, цөхөрч гунигласан ч үгүй Лувсандулам гуайнд байдгаараа л байх боллоо.

	Лувсандулам гуай нэг өдөр түүнд хэлсэн нь:

	— Жавзмаа минь, гадуур гарч яваад ир! Өдийгөөсөө гэрийн мухар сахивал амархан өтөлдөг юм. Хүрээний гудамжаар хоёул нэг явъя. Ямар өнөөх гамин чандруу байх биш! Нэгд Лувсанцэрэн нярвынхнаар орж Гончигийн албан хаадаг цэргийн хороо ангийг сонсож, түүнийг олоод тэрнээс Дандарыгаа нэг сайн сураглая. Хоёрт, дэмий суухаар чиний уйтгарыг сэргээн гаргая гэж Жавзмааг дагуулан хөл хөгжөөн ихтэй морь, тэмээ, малгайн зах гардаг өргөн чөлөөний гудамжинд энээ тэрээ элдэв зүйлийг сонирхож явж байтал Жавзмааг нэг ихэмсэг хар хүн гэнэт дууджээ.

	Ажиглаваас сайн морьтой, сайхан хувцастай нэг томхон түшмэл маягийн хүн ажээ.

	— Нэр чинь хэн бэ, хө? гэж их л сүртэй асуух дууны нь өнгө захирангуй маягтай ч нүүрийн хэв, нүдний харц тун хөнгөн налархай ажээ.

	Жавзмаа нэрээ хэлж, асуусан бүхнийг нь хариулах сацуу хажуугаас нь Лувсандулам гуай:

	— Ээ гончигсум минь! Энэ хүн чинь Тогтох гүн гэгч байна. Чамайг юу ч бодсон ямар нэгэн арга хэрэглэн эргүүлэх нь дээ! Энэ Тогтоход нүүр өгч болдоггүй юм шүү хүүхээ! Их л зуйрган хүн гэлцдэг юм! гаж шивнэж амжив.

	Тэндээс Тогтох гүн ийш тийш харснаа түүгээр явж байсан Шанзудбын яамны бололтой нэгэн хиаг дуудаж:

	— Чи энэ бүсгүйг дагуулаад яв. Богдын саалин дээр аваачаад байж бай! гэж тушаагаад цаашаа ихэмсгээр оджээ.

	— За хүү минь, сүү саальд нь л очоорой! Үйлчин оёдолчин болоод тун хэрэггүй шүү! Би эргэж очно оо гэж Лувсандулам гуай их л уйтгартай царай гарган өгүүлээд үлдлээ. Жавзмаа тэндээс үл таних хиаг даган явах зуур:

	Одоо яадаг бил ээ! Ингэж дуудсан хүн ч сайн юм үзүүлдэггүй шүү дээ! Намайг арай л дахиж барамд гаргах гээгүй байгаа даа! гэж их л сэтгэл түгшин айж явлаа. Энэ сацуу өнгөрсөн намрын тэр нэгэн гайт өдөр зээлийн газар мөн л иймэрхүү хүн «хишиг хүртэх хүн байна уу?» гэж явсан зэрэг сэтгэлд нь ургаж, гэнэн хөнгөн насны гайгаар шашин номын хатуу догшин ёсыг, төрсөн биеэрээ гүйцэтгэн, тэсэхүйеэ бэрх доромжлолыг үзэж явсан үе санаанд нь ороход буцаж зугтмаар санагдана. Гэвч энэ удаа арай ч барамд гарахгүй байх. Лувсандулам гуай сааль сүүний ажил хийгээрэй гэсэн тул нэгийг мэдсэн байх хэмээн элдвийг бодсоор очих газраа хүрлээ. Оройхон нөгөө Тогтох гүн гэгч нь ирээд Жавзмааг Богдын саалийн газарт саальчнаар ажиллуулах боллоо.

	Ийнхүү Жавзмаа Дунд голын өмнө Далай ижийн хашааны зүүхэнтээ (одоогийн Намын дээд сургуулийн зүүн хойно) байсан Богдын саалийн олон улаан үнээг саалцаж, олон цагаан гэрийн нэгэнд нь дөрвөн цэвэрхэн хүүхний хамт суух боллоо. Нэлээд хоног өнгөрөхөд энэ орчмын юм юмны учрыг нэлээд мэдэх болж шинэ ахуй байдалдаа овоо дасжээ.

	Богд хааны ордыг сүү цагаан идээгээр хангаж байхаар Богдын шавийн олон отгоос саалийн үнээг жил бүр тоо тогтоон татаж саадаг бөгөөд намар саалийн үе дуусах сацуу үнээнүүдийг эздэд нь буцаан өгдөг заншилтай ажээ. Тэгэхдээ үнээнүүд нь цөм дэлэн хөх сайтай, ааш авир номхон, шүлхий мялзан өвчнөөр «болсон», биед нь элдэв нэгэн эмгэг байхгүй, эвэр туур нь тэгшхэн, биеийн хэлбэр тэгш бөгөөд янз бүрийн толбо өнгө байхгүй дан улаан зүсний үнээд байх учиртай тул нэгэн жилийн саальд ирүүлсэн таван зуугаад ижилхэн сайхан улаан үнээд Туулын хөвөөгөөр харсан бүхний сонирхлыг татан бэлчиж явдаг байж билээ.

	Тэрхүү таван зуугаад үнээг саах саальчдыг ойрын олон отог хошуунаас татан авчирдаг байсан нь сүүл сүүлдээ Богдын ордны зарим овтой этгээдийн санаачилгаар л өнгө царай сайхантай, бие нуруу тэгш, арван наймаас хорин дөрвөн насны бүсгүйчүүлийг аль байх газраас нь дайчлан авчирч саальчин болгон тусгай гэр барин өгч, хоол хүнс алив зүйлээр ханган, үдэш шөнийн цагаар ордныхон өөрсдөө сэм очиж наргих газар болгон хувиргажээ. Гэвч тэр болгон тэдний санаснаар эс болж, зарим нь тэдэнд садарлан завхайрч байхад зарим нь огт ойртохгүй хатуу журамтай байх тул тийм журамтай хатуу хүүхнээс тэд ихэд айн болгоомжилж юу дуртайг нь өгч ая тал засан, эрх дураар нь байлгаж, өөрсдөө гарын нь дор ордог бас нэгэн ёс тогтжээ. Хэрэв эс тэгвэл тэдний аль бузар булай явдал нь илчлэгдэх аюултай бөгөөд тэр бүхнийг хүчээр дарж болохгүй байлаа. Энэ байдлыг юуны өмнө соргог нүдээр ажиглаж авсан Жавзмаа, Лувсандулам гуайн захиасыг сайн биелүүлж, элдвээр оролдон нялганаж эрэн цээрээ алдсан мөнөөхөн Тогтохын хамаг яриаг нь сонсож аваад өөртөө үл ойртуулан шаналгажээ.

	Тогтох гүн тэр сайхан хүүхэнд ойртох сон гэж арга ядахдаа амандаа орсон бүхнийг хөврүүлэн ярьж, үдэш оройн ихэнх цагийг тэнд өнгөрөөх нь олонтоо болжээ. Үүнээс Тогтохын хувийн намтрыг Жавзмаа мэдэх болж, бас Богд хааны ордны нууц бүхнийг сонсож суух болсон нь нэгэн талаар цоо шинэ ертөнцийг нээх мэт санагджээ.

	Энэ завсар уншигч олонд тусгайлан толилуулах нь: 1921 оны үеэр юм юманд нэр нь оролцож байсан Тогтох гэгч хүн хоёр байв. Нэг нь Манж чин улсын сүүлчийн үеэр хятад нутгаас байлдан гарч, манай монголын зүүн хязгаар (Сан бэйсийн хошуу)-аар дайран өнгөрөхөд нь Нийслэл хүрээнээс тосон очиж байлдсан хятадын шунахай цэргийг ялж, улмаар орос нутагт очоод, монголын автономит улсыг байгуулах тухайд манай улсад дагаар ирж, Олноо өргөгдсөний хоёрдугаар онд Ховд хотыг хятад цэргээс чөлөөлөх байлдаанд оролцож гарамгай гавьяа байгуулсан учраас зоригт баатар цолоор шагнагдсан цэргийн гавьяа бүхий Тогтох тайж гэгч нэгэн хүн байсан билээ. Нөгөө Тогтох нь бол Сайн ноён ханы гол хошуу, ядуу ардын хүү боловч бялдууч зуйрган зангаар ихэд авьяаслаг бөгөөд хэрдээ тохирсон «холионы» хүн тул бага наснаас Сайн ноёны өмнө хойно зүтгэн явж нүүр олж, улмаар Сайн ноёнд шадарлан, түүний дотнын нь бараа болооч болж явсаар Сайн ноёныг Богдын шадар болох, хааны дотуур ордоор бараа болж байх үеэс эхлэн Сайн ноёны хамт Богдын ордны дотоод амьдралд гүнээ нэвтрэн орж, бүх зүйлийг нь нэвтэрхий сайн мэдэх болсон төдийгүй, хоёр тийш нь бялдуучлан явсаар Сайн ноёныг бие бармагц хэдийгээр Богд эзэн хааны дэргэд шадарлан бараа болоогүй хэмээвч хэрэгтэй цаг тохиолдвол хааны ордоор хэнээс ч урьд орж гардаг хүний нэг байв.

	Сайн ноён хан хэдийгээр төрийн хар хүн байсан боловч царай зүс үзэсгэлэн гоо, нуруу цэгц, бие тэгш гоолиг, цог золбоо төгөлдөр, түмэн хүний дундаас ч онцгой тодрон харагддаг үнэхээрийн үзэмж бүхий залуу бөгөөд гоё хээнцрээрээ тухайн үеийн уран зураг хуаранд ч бараг гараагүй гэж болно. Гэтэл Богдын Хүрээний шар хар олонд цагаан бурхан хэмээх (цэцэг) өвчин дэлгэрсэн маш түгшүүртэй тэр нэгэн хатуу ширүүн өвлөөр далимдуулан хар шар, эр эм олон түмэн шавь нар минь өөрсдөө буюу ялангуяа үр хөвгүүдээ цагаан бурхны аюул хөнөөлөөс аврахад гагцхүү зориуд тодорсон цагаан шүхэртийн хувилгаан Сайн ноёнд хоёргүй сэтгэл барин, чин сүсгээр даатган мөргөж байваас маш сайн гэсэн Богдын лүндэн гарчээ. Тийнхүү Богдоос тэр үед тийм лүндэн гэнэт гарснаас Сайн ноён хан Намнансүрэн ч Богдын нэгэн адил олонд мөргөл тавих болж ирэв. Ийнхүү Богдын дэргэд адис мөргөл тавьдаг ямар ч нэгэн хутагт монгол оронд байгаагүй атлаа гагцхүү Сайн ноён Намнансүрэн тийнхүү гарч ирэхэд Гандан хүрээний зарим лам, тухайлбал, Сүнгийн аймгийн анги Шагдар, Гончигравжаа аграмба нараас Сайн ноёны тухай таашаахгүй үг яриа гаргаж, зохих газраар асуугдаж хүртэл явсан зүйлийг үл өгүүлэн, цааш нь өгүүлэхэд:

	Тэр үеэр Тогтох гүн нь орохгүй, явахгүй газар байхгүй, хаана л бол явж энэ тэрийг эвийг нь олж ихсийн дэргэд ихэс шиг байж, завхайнуудын газар завхай загнаж чаддаг догь эр байв. Нэгэн үдэш Жавзмааг гэрээсээ зайдуухан суугаад өнгөрсөн, одоогийн элдэв үйлсээ бодон гиюүрч байх үеэр Тогтох хүрч ирээд урьдын адил үр дүнгүй нялуун яриа ярьж, элдэв арга заль зохиож үзсэн боловч Жавзмаа огт хайхарсангүй харин хааны ордон гэдэг сайхан ч газар юм уу даа! гэж бодлогошрон хэлээд санаа алджээ. Үүнд Жавзмаагийн сэтгэлийн аль эмзэг газрыг нь олж хөндөх гэж хэзээний өнгөлзөж байсан Тогтох дор нь өлгөж аваад:

	— Сайхны хувьд яриангүй сайхан шүү! Хүний амьдын жаргал гэдэг л энэ хааны ордноор дүүрэн бий дээ! гэж магтлаа.

	Жавзмаад ч бас бүсгүй хүний сониуч зан хөдөлж: 

	— Үнэхээр тийм л байх даа! Алив та ярьж өгөөч! Би амьдын жаргал гэж юу байдгийг бас үзэх нь эс ч гэсэн дуулъя л даа гэсэнд Тогтох гүн Богд хааны ордны баян тансаг жаргал цэнгэлийг их л мэдэмхийрэн ярьжээ.

	Феодалын нийгэмд энэхүү бурангуй ёсны их эзэн наран гэрэлт, түмэн наст Очирдарь Богд Жавзандамбын олон зэрэгцээ асран дээвэрт гоёмсог том ордонд давхар давхар хашаагаар тусгаарлагдсан хөлгүй цэнгэл, захгүй жаргал бялхан байдаг ажээ. Ордныхон өмсөх нь магнаг торго, идэх нь махны тарган, жимсний дээд, амьдрах нь гагцхүү зугаа цэнгэл тул жаргалын дээдэд хүрсэн хүмүүс уйдах нь улам ч их болдог учир ордныхон эр эм ялгаагүй, үй олон үнэт гоё хувцаснаас өдөрт хэдэн арав дахин сольж өмсөж зугаагаа таргана. Эзний санд багтаж ядах эд барааг хэрэглэж ханасан тул үе үе харц олныг зарлан цуглуулж давхар байшингийн дээрээс тэдний бөөн дунд нь үнэт бөс даавуу, торго, хадаг зэргийг савхан хувинтай таташ хоол, бууз, банш, тарган хонины чанасан халуун мах, хамрын тамхи, амны дүнсэн тамхи, чүдэнз зэргийг хамтатган өндөр дээрээс хаялан өгч, хөөрхий ядуу зүдүү олны хэрхэн булаацалдан дээр дороо орж байхыг харж инээдэм тохуу болж уйтгараа гарган зугаацдаг ажээ.

	Бас өдөр шөнийн эргэлтэд хийх ажилгүй тэдгээр олон хүн орчлонгийн хоногийг зугаатай өнгөрүүлэх гэж марзганан үймүүлэх тусгай хүн байсаар авч, нэгэнт сонин нь буурч аргаа барахдаа ордны дотуур нүцгэн шалдан хүн явуулдаг болжээ. Үүнийг харж их багагүй инээлдэн, эмс хүүхнүүд нүүр амаа дарж маяглан хөхөрч хөших, бас эрэгтэй хүн эхнэр хүний хувцас өмсөж нүүр амаа будан маяглаж явах, эм хүн эр хүний хувцас өмсөж маяглах буюу элдэв адгуус амьтан болж явах зэрэг нь Богдын ордны ерийн үзэгдэл болжээ. Нэг үгээр хэлэхэд энд ер нь улс гэрийн хэргийг насандаа ганц удаа бодож үзээгүй хүмүүс ч цөөнгүй байдаг биз! Ялангуяа сүүлийн үед гагцхүү элий балай наргиан цэнгэлд согтууран, идэх унтах хоёрыг эрхлэн, Богдыг мэхлэн суух хэсэг этгээд болон хувирчээ.

	Энэ тухай өгүүлэхийг Жавзмаа ихэд сонирхон сонсоод:

	— Мөн хачин юм даа! Тийм их хөлгүй жаргал дунд нэг орж үзвэл ямаршуу байдаг бол? гэж аяархан өгүүлжээ. 

	Үүнд Тогтохын сэтгэлд атаа жөтөөний нь гал сүүмэлзэн «Энэ сайхан хүүхэн тийшээ орвол надад огт олдохгүй болно» гэж муу санаалан:

	— Жавзмаа минь, бололгүй яах вэ. Гэхдээ ордны энэ бүх сайн сайхны хажуугаар бас хэчнээн нүгэлт үйлс зэрэгцэж байдаг гэж санана?! гэхэд Жавзмаа улам ч сонирхон:

	— Тэнд бас тийм явдал байдаг юм гэж үү? хэмээн дуу алджээ. 

	Үүнд Тогтох:

	— Хэ! Чи юу гэж бодно? Хэрэв одоо би чамайг авч сууя гэж Богд хаанд айлтгах юм уу, эс айлтгалаа ч гэсэн хааны ордноос маргааш л зарлиг буулгуулаад, чамайг албаар богтлоод авчихна шүү дээ! хэмээвэл Жавзмаа ихэд цочиж:

	— Та томоотой хашир хүн байж юу хэлнэ вэ? Улсын эзэн хааныг энэ мэт муу үйлсэд холбон хэлбэл амны алдас болдог юм биш үү? Лав надад тааруулан худал үг зохион хэлж байгаа байлгүй! гэвэл Тогтох улам зүтгэн:

	— Энэ зэрэг нь юу ч биш! Богд хаан өөрийн хамгийн дотно сайн байсан хүнээ ч олны сүсэг бишрэлийг далимдуулан, шашны нууцаар халхавч хийж хааяа цааш нь харуулахыг алийг тэр гэх вэ! Би чамд Бадруулт төрийн хориод оны үе ба Олноо өргөгдсөний эхээр болсон хоёр сүрхий явдлыг ярья!

	Түрүүнд нь Богд, улсын хаан болоогүй, шашин номын их багш байсан цаг болохоор Лэгцэг сойвон гэж эр хүний дотор онцгой цэвэрхэн төрсөн залуу ламтай Богд ламын ёсоор сайн болж, түүнд юм бүхний аль сайн сайхныг хэрэглүүлэн, жаргалын дээдийг эдлүүлж байсан юм. Гэтэл Лэгцэг сойвондоо гэнэт дургүй болж Лэгцэг сойвонгоо барьж аваад Халхын Да вангийн хошуу тамгын хатуу чанга нүхэн шоронд хийлгэж, турааж алахаар тийш нь хүргүүлжээ. Тэгтэл Халхын Жүн ван Доржпалам тэрхүү Лэгцэг сойвонг хүлээн аваад ихэд хайрлан үзэж, тусгай гэрт оруулан, идэх өмсөхөөр нь ханган, биеийг нь амраар хадгалан байсан тухайг түр орхиж өгүүлэх нь:

	Лэгцэг сойвонг бариулж, тийнхүү хүргүүлээд Богд Жавзандамбаас «Би бол эх болсон зургаан зүйл хамаг амьтны тусын тулд хар шар олон түмэн шавь нар юугаан амар жаргаланг эдлүүлэхийн гадна төр шашныг өнө удаан мандуулах их үйлсийн төлөө чойжин номын сахиулсны хамт ил далдын дайсантай өдөр шөнө өглөө үдэшгүй тэмцсээр боловч нэгэнт тэрслэхээр илт биелсэн дайсныг анхнаас нь түүний юу хүссэн бүхнийг өөрийнхөө биеэр гүйцэлдүүлэн өгч дэргэдээ авч байгаад; муу зүгийн ид чадлын нь нууцыг мэдсэний дараа олны тусын тулд ийнхүү аргагүй даран сөнөөх болсон учир, илэрхий биелсэн дайсан Лэгцэг сойвонг шашныг амлан сахисан чойжин номын сахиулсны хүчээр ийнхүү илэрхийгээр дарж, шашин төр, олон түмэн шавь нартаа амар жаргаланг саад тотгоргүй эдлүүлэх болов» хэмээн халх даяар зарлан тунхагласан хэдэн алд шахам улаан шугамтай зарлигийн бичиг бараг айл өрх бүрд байдаг сан. Бодвол одоо ч тэр бичиг манай номын сан - хадгаламжийн газар бэлхнээ байдаг биз ээ.

	Гэтэл Халхын Да ван Доржпалам, тэр лүндэнгийн бичгийг хүлээн авмагц, Богд ер нь олон амьтны тусын тулд тэгж сэтгэл зовсон нь бус, харин өөрийн шалиг завхай явдлаас болсон өс хонзонгоор гэмгүй хүнийг хөнөөж байгаа хэрэг! гээд Лэгцэг сойвонг шоронд хийсэнгүй ажээ.

	Энэ тухайг Богдод зарим нэгэн зуйрган хүн хач (мэдээ) бичиж уг хэргийг илрүүлсэн учир Богд Жавзандамба ихэд хилэгнэн, Доржпаламыг нийтээр буруушаан шийтгэх тухай зарлаад, нэгэнтээгүүр Лэгцэгийг тэндээс нь шилжүүлэн, залгаа хошууны тийм нүхэн шоронд суулгаж байсаар турааж алсан юм шүү дээ! гэж ярихад Жавзмаа дуу алдан:

	— Яасан айхавтар юм бэ? Бурхан минь! Их хүмүүсийн нэгэн удаагийн айхавтар алдаа байж дээ! гэтэл Тогтох:

	— Нэгэн удаагийн гэнэ ээ? Ингээд зогссон гэж бодно уу?! Сүүлд ямаан Чимидийн хүү гэж нэг сайхан залуу ламд Богд бас л сүйд болов. Тэр залуу ламын эцэг Чимид, Богд уулын аманд хэдхэн ямаатай, ядуу зүдүү амьдарч байсан тул нийтээрээ түүнийг «ямаан» Чимид гэж нэрлэдэг байжээ. Гэтэл хүү нь Богдод таалагдан, хамгийн шадар дотнын хүн болсон тул төдхөн ямаан Чимидийнх ч баяжиж, ямаан Чимид ч Богдын дэргэдийн хаалгач болон дэвшиж, түүний хүү ч гоё ганган гэж жигтэйхэн, эрх дураараа явах болжээ. Тэгж байтал Богд, Сэцэн хан аймгийн жонон гүн Цанлигдоржийн татвар эм Дондогдуламыг гэргий болгон авснаас хойш ямаан Чимидийн хүү маань Богдын гэргий Дондогдуламтай үгсэн нөхцөж явах болсныг Богд мэдээд ихэд хилэгнэн, Олноо өргөгдсөний эхэн үеэр Шанзудбын яаманд зарлиг буулгаж, чадал тэнхээ бүхий хоёр лам зайсанг нэн түргэн гаргаж ямаан Чимидийн хүүг барь! гэсэнд арга буюу мөн яамнаас Өрлүүдийн аймгийн Содном зайсан, Зоогой аймгийн Ойдов зайсан нарыг Богдын ногоон сүм (одоогийн хааны ордон музей) рүү нэгэн хүйтэн үдэш яаравчлан очуулж, Богд хааны нэгэн илүү өргөөнд ямаан Чимидийн хүүг зүв зүгээр хэвтэж байтал нь бариулан, шавь шоронд хүргүүлжээ (Шавь шорон, одоогийн зүүн Сэлбийн хамгийн хойд талын чулуун гүүрний зүүхэнтээ байв). Тэнд Богдын зарлигаар өвлийн ид хүйтэн цагт ямаан Чимидийн хүүг нүцгэлж, бачуу мөглөнд хийж элсээр чигжин дэргэд нь лам хар хоёр зайсанг зөрүүлэн эргүүлж, нүд салгахгүй үргэлж харуулдуулан, «түүний дууг тасалдсан цагт надад ирж мэдэгдээрэй» гэсэн ажээ.

	Хүйтэн элсээр чигжүүлэн, чармаа нүцгэн мөглөндүүлсэн тэр хөөрхий хүн бүхэл шөнөжин орилж байгаад, үүрээр арай гэж амь нь тасарсан (түүний тэгж үйлээ үзэж үхэхэд нь сахиулаар байсан чин ван лам Дашдэндэв 1928 онд бас ярьсан) юм даа! гэхэд Жавзмаа ихэд айн цочин чагнажээ.

	— Айхавтар л юм байна даа. Гэвч энэ бол их хүний хувийн хэрэг юм даа. Төр улсын хувьд бол хамаагүй л байх даа... гэж Жавзмааг бодол болон өгүүлэхэд Тогтох гүн:

	— Ээ, Жавзмаа минь! Чи ч мөн хүүхдээрээ байх шив дээ! Богд хааны зарлиг лүндэн гэж тэр энэ хүмүүсийн хүүхдийг өөр айл, нутаг хошуунд өгүүлэх, залуу эр эмийг салган хагацуулж өөр хүнд авч өгөх зэрэг явдал ч бага хэрэг шүү дээ! Бүр улс төрийн үйл хэрэгт тэр мэт явдлууд их гардгийг алийг тэр гэх вэ! гэв.

	Цагаан нохой жил Манж чин улсад гарсан төрийн эргэлтийг далимдуулан, Монгол улсыг Манж - хятадын олон зуун жилийн хүнд дарлалаас чөлөөлж, Сан Дувен амбаныг Монголоос хөөн гаргахын хамт Монгол улс тусгаар улс боллоо гэж дэлхийн олон улсад зарласан явдал нийт монгол орны түүхэнд тэр үед том үйл хэрэг болсон билээ. Үүнийг хүлээн зөвшөөрч, дэлхийн олон том орноос янз бүрийн бэлэг дурсгалын зүйл ихээр ирүүлсний зарим нь элдэв ховор амьтдын чихмэл, хатаамал байсан (Одоо ч Богд хааны музейд тэр хэвээрээ жар далаад жил болж байгаа бөгөөд харин амьд хоёр заан, тоть, арслан, барс, олон жижиг адуу зэрэг байсан нь сүүлд үрэгдсэн юм. Бас янз бүрийн буу зэвсэг, цаг болон дорно дахины бөглүү чимээгүй энэ оронд урьд өмнө огт үзэгдээгүй зүйлс маш ихээр цугларсан) билээ. Монгол оронд өөртөө засах засаг тогтоохоор ингэж эрс зориг гарган, саад бэрхийг туулан тэмцсээр зорьсноо бүтээсэн Их шавийн Да лам Цэрэнчимэд, Түшээт хан аймгийн дайчин чин ван Ханддорж, Өвөр монголын Харчин хошууны эрдэмтэн гүн Хайсан нар монголын тэр үеийн түүхэнд тэмдэглэлтэй гурван хүн мөн.

	Монгол орны бие даасан улс болон хөгжих явдлын эхийг тавьсан тэр явдал хэзээ ч үр дүнгээ үл гээх чухаг алхам мөн бөгөөд тэр үеийн тэр нэгэн эргэлт гараагүйгээр монгол орон манж - хятадын захиргаанаас салах нь нэн бэрх байсан билээ.

	Гэтэл автономит засгийг тунхаглах үес, улсын хааныг тохоох (сонгох) тухайд их зөрөө гарч, монголын томхон феодал ноёд цөм Богд Жавзандамбыг хаан ширээнд өргөмжлөх санал гаргасанд гагцхүү Цэрэнчимэд да лам тэр тухай эрс эсэргүүцэн:

	— Монгол орон биеэ дааж, монгол засаг төртэй болж байхад юу ч мэдэхгүй харь төвөдөөр төрөө бариулна гэдэг чинь юу гэсэн үг вэ! Төвөд хаантай орныг дэлхий дахинаар юу гэж үзэх вэ! Бидэнд улс төр, бичгийн эрдмийн чадвартай монгол хаан хэрэгтэй бус уу? Миний бодоход энэ төвөдөөр эзэн хаан суулгаснаас юм мэдэхгүй ч байлаа гэсэн эртний уламжлалт түүх ёсоор их Монголын гал голомтыг түшсэн Түшээт ханаар эзэн хаан болговол зохистой гэжээ. 

	Гэтэл бусад том ноёд цөм:

	— Цэрэнчимэд да ламыг улс төрийн болон бичиг эрдмийн чадалтайдаа эрдэж өөрөө хаан болох санаагаа цухалзуулж байна гэлцэж, дээд доод хоёр хурлыг хуралдуулан тэндээс Богдыг эзэн хаанд өргөмжлөх шийдийг хүчээр гаргаад улмаар нийт ард олонд энэ тухай зарлажээ. Олон арван жилээр Богдыг тодруулан залж амьд бурхан хэмээн шүтэн биширч ирсэн угаас хоцрогдонгуй бүдүүлэг ард нийтээр Богдыг хаан эзэн болгох явдлыг халуунаар угтжээ. Ингэж монголын өөртөө засах төрийн хэмжээгүй эрхт хаан ширээд Богд Жавзандамба хутагтыг шашин төрийг хослон баригч, наран гэрэлт, түмэн наст Богд эзэн хаан хэмээн өргөмжилж, да лам Цэрэнчимэдийг Дотоод Яамны (ерөнхий) сайдад, Түшээт хан аймгийн дайчин чин ван Ханддоржийг Гадаад Яамны сайдад, Харчины эрдэмтэн гүн Хайсанг Дотоод Яамны эрхэлсэн түшмэлээр тус тус тавьжээ. Гэтэл Цэрэнчимэд бол улс төрийн бодлого, бичиг эрдмийн чадвартайн дээр, угаас зоримог хурц хүн тул Богд хааны ордны доторх хамаг шалиг самуун явдлыг эсэргүүцэн, Богдын шадар ихсийн хувиа бодсон бүдүүлэг бурангуй байдлыг илчлэн, тэдний элдэв илүү зардал сүйдэл, эрх дархыг аль болохоор хасаж, улс төрийн үйл хэрэгт оролцуулан үнэнчээр зүтгүүлэх гэж ихэд хичээн оролджээ. Гэвч Цэрэнчимэдийн бие он удаан жил улс төрийн хүнд хүчир ажилд зүтгэж, уул хадаар хүртэл орогнож явсан тул эрүүл мэнд нь төдгүй болсон учир 1912 онд Хужиртын халуун рашаанд бие сувилуулах хоёр сарын чөлөөгөөр оджээ.

	Энэ завсар Богд хаан болон түүний дотнын шадар лам, ноёд энэ самбааг ашиглан, Богд хааны нам гүм олон ордонд нь нууцаар цугларан автономит төрийг байгуулахад толгойлон зүтгэсэн дээрх гурван хүнийг хэрхэн цааш нь харуулж, өөрснөө төрийн толгойд дангаар ноёрхох тухайгаа хэлэлцэн шийджээ. Ингээд Шүүх Яамны тэргүүн сайд бөгөөд Богд хааны шадар сайд эрдэнэ ван Намсрайг дуудан ирүүлж:

	— Чамд төрийн чухал нууцыг даалгая. Чи Хайсан гүнг төрийн эсрэг тэрсэлсэн хэргээр ял оноох хач (мэдээ) өөрийнхөө нэгэн найдвартай хүнээр бичүүлэн, Хайсанг даруй барьж авч шийтгэ! гэжээ.

	Эрдэнэ ван Намсрай ч хэмжээгүй эрхт хааны зарлиг нэгэнт буусан тул тэр даруй өөрийн хошууны хөдөө нутагтаа байсан Буян захирагчийг даруй Шүүх Яаманд дуудан ирүүлж:

	— За чи Хайсан гүнг хэрэгт татах хач бичиг зохиож Шүүх Яаманд оруул! гэсэнд эртнээс бичгийн алба үргэлжлэн хааж үнэнч шударга явсаар насан буурай болсон Буян захирагч ихэд цочиж:

	— Эзэн минь өршөө! Би таны албат боол хэдийгээр мөн боловч ийм нүгэл хийхээ больё. Ер нь энэ явдал танд ч бас сайн бус болов уу гэжээ. 

	Үүнд Эрдэнэ ван:

	— Би энэ хэргийн тухай чамаас асууж зөвших гэж дуудаагүй юм шүү! Би чиний эзэн ноён, чи миний албат боол мөний тул би тушааж байна! Бас би монголын Шүүх Яамны тэргүүн сайд, Богд эзэн хааны шадар сайд. Чи бол эгэл нэгэн бичгийн түшмэл тул чиний дуртай дургүй, зөв буруу тэр бүхэн хамаагүй. Гагцхүү тушаасныг гүйцэтгэх хэрэгтэй! гэсэнд Буян захирагч:

	— За эзэн минь! Миний өвгөн насыг өөрийн сэтгэлээр минь түргэн цааш нь харуулахаар үл барам, таны алтан лагшинд ч нэгэн адил гэм болохыг болгоохгүй бол арга буюу би гүйцэтгэе! гээд эрдэмтэн Хайсан гүнг улс төрийн ялт хэрэгт татан унагах арван гурван зүйлийн хач (мэдээ) зохион бичиж Шүүх Яамнаа оруулаад удалгүй өөрөө ухаан солиорон хоёр жил гаруй болоод нас нөгчсөн билээ. Тэндээс монголын автономит төрийг байгуулагчийн нэг бөгөөд Монгол улсын тусгаар байдлын төлөө тууштай тэмцсэн эрдэмтэн гүн Хайсан ингэж шоронд хоригдон, хүнд эрүү шүүлтэд хилсээр оржээ. Мөнхүү Хайсанг хилсдүүлэхэд Рашминжүүр ван (өвөр монгол) ихээхэн нэрмээсэлсэн гэдэг.

	Энэ сацуу дайчин ван Ханддоржоос Хужиртын халуун рашаанд байгаа Цэрэнчимэд Да ламд захидал илгээж, Хайсан гүнг барьсан явдлыг мэдэгдсэнд тэр даруй Цэрэнчимэд да лам ихэд гашуудан,

	— Та нар ямар учраас зүгээр байгаа эрдэмтэн хүнийг барьж авав хэмээн Богд хаан ба шадарлан буй дотнын нь хүмүүст захиа илгээж, өөрөө Хүрээ рүү буцахыг завдаж байтал ордныхон гэнэт энэ явдлыг мэдээд Цэрэнчимэдийг ерөнхий сайдаас нь халж,

	— Эдүгээ тайван бус болж байгаа Ховдын хязгаарыг илбэн тохинуулах зарлигийн сайдаар хамгийн итгэлтэй, эрдэм чадалтай сайн хүнээ илгээвээс зохих болоод байгаа учир Цэрэнчимэд таныг томиллоо. Даруй гурав хоногийн дотор уул тушаалын албандаа мордох хэрэгтэй гэсэн Богд хааны зарлиг очжээ.

	Энэ зарлигийг зөрчиж үл болох тул Цэрэнчимэд да лам цааш хөдлөн явсаар Арван баядын хүрээ хүрмэгц тэнд тосож дагшаа бэлтгэн Богд хааны ордноос зориуд зарагдан очсон хүн тухайлан будаалга бэлтгэн найрлахдаа хор найруулан өгч цааш нь харуулжээ. Харин Цэрэнчимэд да ламын гавьяа зүтгэлийг илэрхийлсэн гэрэлт хөшөөг Олноо өргөгдсөний дөрөвдүгээр (1914) оны зуны дундад сарын хорины өдөр түүний бие барсан, Арван баядын нутаг (одоогийн Увс аймгийн Хяргас сумын) Баатар буюу Цогт хайрхан хэмээх уулнаа нэхэж байгуулсан гэрэлт хөшөөний үг: «Их Монгол улсын наран гэрэлт, түмэн наст Богд эзэн хааны зарлигийн сайд, чин сүсэгт да лам Цэрэнчимэд болбоос элдэв хэрэгт чармайн зүтгэн явсаар тулгар төр байгуулахад нэгэнт зүтгэн, их гавьяа байгуулсан бөгөөд шашин ба улсын төлөөнөө хэзээд албанаа зүтгэн, амь биеийг умартаж явсаар өвчнөөр үгүй болсон нь хөөрхий. Миний дотор их л энэрэн үзэж, нэхэж өргөмжлөн, үнэн бишрэлт цол нэмэн шагнаж, гэрэлт хөшөө чулуунд сийлгэж, гавьяат сайд чиний их журмыг илэрхийлэв» гэж 88x30 см талбай бүхий суурь дээр босгосон 158 см өндөр, 88 см өргөн, 23 см зузаан чулуунд сийлэн босгосон байсныг хожуу хугалж унагасан ажээ. Үүнийг нутгийн хүмүүс малын хашаанд хэрэглэхээр завдаж байсныг 1965 оны үеэр шинжилгээний ажлаар явсан хүмүүс үзэж болиулан, уг газар нь тавиулсан бөгөөд эдүгээ хараахан сэргээн босгоогүй байгаа бололтой.

	Тийнхүү Цэрэнчимэд да ламыг үгүй болсны дараа асар удалгүй Богд хааны ордонд их найр болно гэж дайчин чин ван Ханддоржийг зориуд урьж, түүний унаа морь, дагуул хүн зэргийг нууц ярианыхаа ёсоор аргалан буцаажээ. Чингээд Богд хаан, түүний дотно шадар сайдууд болон ихэс хүмүүс шөнөжин найрлан цэнгэж элдэв тоглоом үргэлжилжээ. Гэтэл дайчин чин ван Ханддорж бол угаас хүдэр чийрэг биетэй, хэзээний зоримог зантай, архи баахан уучихдаг, моринд эрэмгий, гагцхүү согтсон үедээ баахан муухай ааштай, дураараа хүн билээ. Тиймээс ч шөнө нэгэнт орой болсон цагт заавал харина! гэж загнаад болж өгсөнгүй. Ордныхон энэ явдлыг нэгэнт урьдаас мэдэж байсан болохоороо адайрмуу зантай, булгидаг догшин морь уяж бэлдсэнээ энэ тэрээр аргацаан өгч унуулан явуулаад, замд нь тохиолдох Дунд голын өмнө эрэгт хүлээж отсон хоёр хүн Дайчин ванг ирмэгц гэнэт босон харайж, морийг үргээсэн ажээ. Омголон догшин морь ихэд цочин үргэж, булгин туйлахад Ханддорж моринд эрэмгий сайн хүн тул газардан унасангүй, амь дүйн сандран тэвдэж ядан явахад нь нөгөө хоёр хүн урдуур нь олс хөндлөн татаж Ханддоржийг мориноос нь угзарч унаган, дөрөөндөө чирэгдэхэд нь морийг нь улам үргээж туйлуулаад орхин одсон гэдэг. Дайчин чин ван Ханддорж ийнхүү зуурдаар амь үрэгджээ9. Монголын тусгаар улсыг байгуулахад зүтгэн явсан энэ гурван хүнийг Богд хаан ба түүний шадар дотнын хүмүүс ингэж түргэн цагийн дотор цөмийг далд хийж санаа нь амарчээ.

	Монголын автономит тулгар төрийн эрхэнд тийнхүү дангаараа үлдсэн бүлэг хүмүүс юуны өмнө ерөнхий сайдаар сайн ноён хан Намнансүрэнг томилж, Ерөнхийлөн захирах яамыг одоогийн Улаанбаатар зочид буудлын зүүн өмнө, Багшийн дээд сургуулийн байгаа газарт тэр үеийн Дотоод Яамтай хамт байсныг нүүлгэн одоогийн Намын дээд сургууль байгаа Богдын сэрүүн лавран гэж байсан ордны хойхно дэргэд Далай ижийн хашаанаас баруун тийш зориуд барьсан хоёр давхар байшинд аваачиж байрлуулаад бүх үйл явдал Богд хааны бүрэн мэдэлд орсон нь үнэн хэрэг дээрээ ордныхны эрхийн дор орсон хэрэг байлаа. Энэ мэт явдлыг Богд хаан өөрөө мэд ээ ч үгүй байж болно. Ордныхны түүгээр чимээгүй үгссэн хуйвалдаан тэр бүр Богдын сонорт үл хүрэхээр барахгүй, энэ тухай гомдол тэмцэл нэхье гэсэн ганц нэгэн зоригтой хүн байвч Богдын ордны тэр олон давхар хэрмэн хашааг нэвтрэн орж хэзээ ч чадахгүй байжээ. Орлоо ч гэсэн ордныхны соргог залиас өнгөрч үл чадна! гэхчлэн ярьж Тогтох гүн, Жавзмаагийн сэтгэлийг ихэс дээдсийн амьдралын гүн гүнзгий нууцуудаар сонирхуулан татаж дөнгөлөө хэмээн түүний нарийн гоолиг бэлхүүсийг нь тэврэн авмагц Жавзмаа түүний гарыг түлхэн зайлуулж:

	— Та наад гараа хол байлга! Ордныхны тэр олон бузар бурангуй явдалд энэ гар чинь оролцоогүй хаагуур нь өнгөрөв гэж, гээд босон харайж, саальчдын гэр өөд хөнгөн цовоо алхалсаар оджээ.

	Хааны ордны нууц бүхнийг санамсаргүй чалчиж гүйцсэндээ Тогтох гүн сэтгэл түгшин бантсаар гэлдрэн буцав. Маргааш нь энэ бүх нууц Лувсандулам эмгэний амнаас Хүрээний ард олны сонорт цахилгаан мэт хурдан тархаж амжжээ. Ордныхон гэдэг богинохон үгний цаана ийм их жаргал цэнгэл, тийм их нүгэл хилэнц оршиж, монгол орны хувь заяаны тухай огт мартаж хорвоогийн хоногийг цэнгэлээр төөрүүлсээр эдүгээ хүрчээ! гэж Жавзмаа сая ойлгоод алсыг харах, амьдралыг үзэх нүд нь нээгдэх шиг болжээ.

	
2. ЗАЯАГҮЙ ХҮНД ЗАЙСАН ТУШААЛ ХЭРЭГГҮЙН ҮЛГЭР

	Хатаж байгаа намгийн мэлхийг

	Хан хурмаст өөд өргөөд явахад 

	Нартын сайханд нүд нь гялбан 

	Намаг руугаа унадаг жамтай.

	 

	Өгүүлэх нь:

	Тогтох гүн Жавзмааг эргүүлдсэн хэвээр. Гэвч Жавзмаа түүнээс үл эмээх бөгөөд учир нь гэвэл, саальчин хүүхнүүд цөм Жавзмаад сайн, түүний яриаг сонсож, туулсан явдлуудыг нь үлгэр мэт чагнан, бага залуу насны шохоорхон сонирхох сэтгэлд хөтлөгдөн, өдөр шөнөгүй Жавзмаагийн дэргэд хүрээлэн байх тул тийм олуулан хүн юунаас айх вэ! Нөгөөтээгүүр Тогтох гүн хэдийгээр танихгүй хүнд сүрлэг албархуу бөгөөд хатуу чанд боловч Жавзмаад тийм байж чадахаасаа нэгэнт өнгөрсөн аж. Жавзмаа дуртай цагтаа Тогтохыг мадлан сүрдүүлж шалд нь буулгадаг болжээ. Тогтох Жавзмааг цөхрөлтгүй даган бараадаж ойр өнгөрсөн эрчүүлээс битүүдээ харамлан бухимдаж уурсах нь хатууг олсон шүдгүй хүн мэт ажээ.

	Лувсандулам гуай нэгэн удаа майжганан ирээд Жавзмааг дагуулан харихдаа:

	— Хүүхээ, юмыг яаж мэдэх вэ! Ер нь мэдээтэй байгаарай. Эр хүн гэдэг чинь юу ч хийж чадна шүү! Хорсож цөхсөндөө болоод хорлож байж магадгүй юм шүү! гэж сануулан хэлжээ.

	Түүнээс хойхно нэгэн үдэш Жавзмаа зүүн чигээр нутагтай Цэрэндулам, Богд уулын өврөөр нутагтай Янжиндулам гэж үерхдэг хоёр саальчинтайгаа гадаа суугаад элдвийг ярилцан байтал Цэрэндулам нь:

	— Манай Жавзмаа эгчийн «сахиул» ирлээ. Энэ цуг яваа нь хэн бэ дээ? гэв. Харин харвал Тогтох гүн нэгэн улаан дээлтэй хүний хамт ирж явав. Тэд хоорондоо их л нарийн зүйл ярилцаж яваа бололтой, холгүй газар зогсоод царайгаа төв болгон нам дуугаар ярилцана. Улаан дээлтэй хүн нь их л хол газраас ирсэн бололтой замын тоос, аяншиж харласан царай нь Жавзмаад урьд нэг удаа үзсэн хүн санагдсанд, сайтар лавлуулан харах гэтэл тэр цаашаа эргэн явчихжээ.

	Тогтох гүн ирж саальчидтай элдэв яриа өдөж тамхи татан суужээ.

	— Саяын улаан дээлтэй хэн гэгч вэ? гэж Жавзмаа гэнэт асуусанд Тогтох «барагтай юм сонирхдоггүй энэ хүүхэн юу болоод түүний нэрийг асуудаг бил ээ? Үүнд чинь хэлдэг юм бил үү, байдаг юм бил үү?!» гэж дотроо баахан хар аван бодсоноо:

	— Чи танихгүй байлгүй дээ! Хойд зүгээс ирсэн Зул гэдэг хүн гэжээ. Цааш нь нэлээд ярилцаад элдэв марзан үг хэлж, тоглоом тохуу, битүү сүрдүүлэг хэрэглэж ядаад Тогтохыг харихад Зул хэдийнээ тэднийд очоод өөрийн гэр шиг унтаж байлаа. Гэрийн доторх хөлс ханхалсан бүгчим агаарыг шиншлэн гэрэл асаасан Тогтох зүүн орон дээр буруу харан унтаж байгаа эхнэрийнхээ нүцгэн нуруу руу муухай харснаа хоймор хэвтэн хурхирч байгаа Зулыг эвгүй ширтсээр сууж том мөнгөн аяганд цай хийж уужээ. Зулыг урьдын таних бөгөөд төдий л асар зузаан танил бус боловч өөрийн хэрэгцээг Зулын гараар бүтээж байсан удаа олон буй. Сайн ноёны зарлигаар урьд Хиагт ба Дээд Шивээ хүрч явахад тэнд «Назуул» хэмээх хочтой энэ сүрчингнүүр хүнтэй анх танилцсан бөгөөд ганц хоёр мөнгөн төгрөг харуулчхаад мөн ч олон удаа элдэв юманд зарж байж билээ. Уг нь тэндэх чигийн энэхүү «Назуул» хэмээх Зул нь орос айлуудаар хэсэж хар бор ажлыг нь хийж өгч яваад шөнө айлын хаалга татахдаа нэрээ оросоор хэлж байгаа нь энэ гэж «Назуул» хэмээн хашхирч явсан тул тийм хочтой болсон байжээ. 

	Зул цаг төрийн үймээнээр далимдуулан буурь суурьтай том хүн болох буюу ядахдаа хэсэг түйвээж мандаж авъя гэж тэндхийн тэнэмэл хэдэн хүнийг дагуулан, хуучин муусайн буу сэлэм олж зүүгээд Орхон - Сэлэнгийн бэлчир хавь нутагт оджээ. Ийнхүү сайн дураараа Бароны туршуул, цэрэг татах ноён, агт цуглуулах элчийн давхар давхар үүргийг гүйцэтгэхээр зорьж хөдөлсөн боловч угаас туйлбаргүй хөнгөн хүн тул эхэлсэн ажлаа эцэст нь хүргэсэн удаа үгүй билээ. Тэгсээр Резухиний цэрэгт нийлж хойно өмнө нь долдгонож явсан боловч Резухин түүний хөнгөн нимгэн болохыг анх харуут л мэдээд цаашид ер хайхарсангүй. Харин ч цэргийн нууц задалж мэднэ гээд гол зүйлд ойртуулсангүй. Үргэлж дайвар манаанд гаргаж, эсвэл гал тогоо хавьд зарж явжээ.

	Зул сүүл сүүлдээ Бароны анхаарлыг татаад улмаар Ардын намынхан болон Улаан цэргийнхнийг тагнан мэдэж ир гэж Зулыг Нийслэл хүрээ рүү явуулжээ. Зул өнөө орой энэ Хүрээнээ орж ирээд Тогтохтой уулзсан нь тэр билээ. Тогтох, Зулыг аяархан татан дуудсанд нэлээд чангаалгаж байгаад гэнэт цочин сэржээ. Тэр хоёр дүнгэр дүнгэр гэлцэж чухам юу ярьсныг зүүн орон дээр хэвтэж байгаа хэзээний унхигүй их нойртой эхнэр нь ч мэдээгүй биз ээ.

	 

	* * *

	 

	Хоёр хоногийн дараа Жавзмааг Лувсандулам гуайнхаас буцаж явах замд нэгэн улаан дээлтэй хүн уулзан мэндэлсэн нь харин Зул байлаа. Жавзмаа ч түүнийг таньжээ. Өнгөрсөн хавар Хиагтын замд явахад Дандар хэмээх улааны нэгэн цэрэг алагдахыг өөрийн нүдээр үзсэн гэж Жавзмаад сураг гаргаж өгсөн хүн бол энэ Зул мөн бөгөөд тэгэхэд мөн л улаан дээлтэй явсан билээ. Харин одоо улаан тэрлэг өмсөж царай нь нэлээд ядарсан шинжтэй болжээ. Тэр хоёр мэнд усаа мэдэлцэн ойр зуурын яриа дэлгэж Зул нь Хүрээний элдэв сониныг Жавзмаагаас асуун, чухал албаар эзгүй яваад Хүрээнд дөнгөж сая ирлээ хэмээн өгүүлжээ. Жавзмаа Дандарыгаа харамсан ярьж, хэрхэн алагдсан тухайг дахин лавлаж асуусанд Зул:

	― Тэр яах вэ! Өнгөрсөн юмыг ярьж, дахин дахин ясыг нь өндөлзүүлээд яах вэ! Харин чи одоо эртхэнээс нэг арга зам бодохгүй бол горьгүй шүү! Ардын намынхан улааны талд байгаа хүнтэй суугаагүй бүх хүүхнийг Орост цөлж, оросын эхнэргүй эрсэд хувааж өгөх юм гэнэ лээ! гэжээ. 

	Үүнд Жавзмаа их л хачирхан, бас ч үнэнийг хэлэхэд айжээ. Айхын учир гэвэл өссөн төрсөн орон нутгаас холдвол хэцүү хэмээн бодсоных бил ээ!

	— Ямар айхавтар хэрэг вэ! гэж Жавзмааг бодол болон өгүүлэхэд Зул:

	— Яриад яах вэ! Ёстой үйлээ үзнэ гэсэн үг! Харин чи нэг юмтай бушуухан, надтай ч гэсэн сууж орхи! Ингэж хэллээ гээд битгий дургүйцэж юм санаарай! Би ер нь хэзээний түс тас яриатай шулуун шударга хүн! Нөгөө талаар гэвэл маргааш л тэр шийд гарч хүүхнүүдийг сэмхэн барьж эхэлнэ. Хэн ч мэдэхгүй гээд Жавзмаагийн гарыг барин зэрэгцэж алхжээ. Жавзмаа ч гараа дургүйлхэн татаж авсангүй. Харин энэ үеэр тэр хоёрыг хоёр сүрхий хүн холоос ширтэн байсны нэг нь араас нь ирж яваа Лувсандулам гуай, нөгөөдөх нь саальчдын зүг явж байсан Тогтох хоёр ажээ.

	— За тэгээд юу гэж шийдэх вэ? Хөөрхий минь, тулгамдаад байгаа биз дээ! Аргагүй, аргагүй! Би чиний л төлөө ингэж байна. Би орой ирнэ. Чи бодож байгаарай! гэж их зөөлөн хэлсэнд Жавзмаагийн сэтгэл уярах мэт болж, олон сараар эр хүний амнаас сонсоогүй энхрийллийн үг сонссондоо сэтгэл нь нэг л хачин болжээ. Тэндээс Назуул хэмээх Зул өөр зүг рүү явсанд ойролцоо явсан Тогтох түүнийг дуудаж:

	— Зул аа! Чи манайд очоод байж бай! Чамайг цаана чинь ардын намынхан эрээд явах шиг байна! гэжээ. Зул ч ухаан алдах дөхөн, бушуухан Тогтохын руу арилж өгөв.

	Саальчдын гэрийн сүүдэрт Лувсандулам гуай, Жавзмаа хоёр их л олон зүйлийг ярьжээ. Лувсандулам гуай нэлээд эргэлзэх маягтай байснаа:

	— За хүүхээ! Юутай ч гэсэн одоо явж энэ сүү саалийн ажлаас чинь чөлөө аваад хоёул харья! Муу ч гэсэн бор гэртээ суусан нь дээр юм шив дээ! Энэ л цөллөг, татлага гэх зэрэг бүх яриа чинь цөмөөрөө чиний л толгойг эргүүлж, өөр лүүгээ татах гэсэн муу хүний муухай арга байхаас зайлахгүй! Явъя хүүхээ! гэжээ. 

	Тэндээс Лувсандулам гуай Жавзмааг дагуулан явж саалийн даамлуудаас бүрмөсөн чөлөө авч буцахад тэд торго, дурдан зэрэг их л зүйлээр шагнажээ. Учир нь Жавзмаа хүүхэн тэдний хамаг нууц явдлыг мэдэх болсон хүн билээ. Иймээс тал засахаа тэдний хэн нь ч мартсангүй. 

	Лувсандулам гуай Жавзмаа хоёрыг бор гэртээ хариад амарч суухад Ардын засгийн Шүүх Яамны хаалгаар нэгэн улаан дээлтэй хүн туугдан орж байх нь нөгөө «Назуул» хэмээх Зул ажээ.

	Зулыг тууж авч яваа хоёр «Арван тавны цагдаа»-гийн нэг нь дотогш орох гэтэл яамнаас нэгэн намхан биетэй доголон хүн гарч ирсэн нь өрөөсөн тал нь татанхай муу, бие их туранхай жижигхэн, хууль зүйлд гаргууд сайн, үг цэцэн, ухаан хурц тул тэр үеийн хүмүүс «Ший мэргэн» гэж ярилцдаг Эдин хичээнгэ гэгч лам түшмэл ажээ. Тэр хүн хурц тод дуугаар:

	— За наадах сүнс нь зайлчих шахсан, хэрэгтэн гэж хэлэхэд хэцүү, хэрэггүй гээд хаяхад хэцүү амьтан чинь хаа газрын хамхуул вэ? гэж дооглосхийн асуужээ.

	— Энэ хүн Бароны даалгавраар Ардын засгийн ажил үйлс ба Нийслэл хүрээний байдлыг туршиж мэдэх гэж ирсэн юм байна! гэж арван тавны цагдаа хариулбал Эдин хичээнгэ гэгч бяцхан хүн:

	— Зайлуул! Барондоо багадсан хүн өөртөө томдсон албатай ирж дээ! Оруул оруул! 

	Байцаах хэргийг эрхэлсэн түшмэл Балдан гүнг зааж өгөөд цааш гарчээ. Энэ явдал юунаас үүссэнийг өгүүлбээс гайхал Тогтох гүн Зулыг тийнхүү Жавзмаатай хөтлөлцөн ярьж явахыг хармагц дургүй нь хүрч: «Энэ муу хүүхэн надад нүүр өгдөггүй мөртөө очиж очиж харин энэ нэг цагаачин тэнүүлчид зөвшөөрөв байна шүү! Би муу ч гэсэн, Богд хааны шадар дотнын хүн бөгөөд Шүүх Яамны түшмэл шүү дээ. Намайг та хоёр тийм амар хоол гэж бод оо юу! гэж хорссондоо Зулыг манайд очиж бай! Улааныхан чамайг эрж байх шиг байна гэж худал хэлж явуулж орхиод өөрөө Шүүх Яаманд очиж мэдээлэн хэлж дор нь бариулжээ. Энэ Назуул хэмээх сүржин эр Шүүх Яаманд айж чичирсээр орлоо. Гэвч Шүүх яамныхан түүнийг төдий л хайхарсангүй.

	Зул айж балмагдаад анхны хэдэн асуултаар л хамаг үнэнээ тоочиж, эцсийн эцэст Баронд арай гэж тоогдон Хүрээг заншлан тагнах үүрэгтэй ирснээ цөмийг ярьжээ. Энэ нь гагцхүү Богд хааны зарлигаар өргөмжлөгдсөн тавдугаар Богдын хувилгаан Барон жанжинд л нүүр тал олохоор мунгинаж явсан хэрэг бөгөөд тэр мэт гол үнэнээ нуулгүй хэлсэн боловч янзган хэмээх Дашзэгвийн эхнэрийн бөгсөн дээр улайтгасан галын хайчаар хайрах гэж сүрдүүлэн байж хэргээ бүтээсэн зэрэг эмэгтэйчүүдийн эрх чөлөөнд зүй бусаар халдсан бузар булай явдлаа нуун дарагдуулж өнгөрөхөө бас мэджээ.

	Тэгэхэд янзган Дашзэгвэ Нийслэл хотод чухал албан хааж байсан тул Зулыг яг энд байхад орж ирсэн бол хөөрхий энэ холионы эзэн арай үүнээс өөр шан хүртэх байсан биз. Харин муу хүний заяа завагт гэгчээр Шүүх Яамнаас тэр үеийн нийт хүмүүсийн нэгэн адилаар учир мэдээгүй мунгинан ядаж яваа нэгэн муу эр хэмээн хөнгөвчлөн үзэж:

	—Чи одоо Барон Унгернд очъё гэж бодож байна уу? гэвэл:

	— Үгүй. Би заяа нь тийш зүглэхгүй! гэж Зул залбирчээ.

	— Тэгвэл чи энд ажил хийж, амиа тэжээж суух болно. Ер нь тэр Барон чинь бидний монголчуудын дайсан. Чамайг одоо очлоо ч гэсэн түр зуурын, хэрэгцээтэй хүмүүсийн нь хэрэг дууссан тул чамайг урдаас чинь буу шагайгаад л угтана, шархадсан гахай мөрдсөн хүн гахайдаа хадруулна гэдэг шиг Бароныг дагасан хүн Барондоо алуулж өнгөрөх нь зүй! Иймд бид чамд орон гэр, хоол унд гаргаж өгье. Чи шүүх Яаманд зарлагаар ажилла гэжээ. Зул ч дуртай зөвшөөрч, тэр оройноосоо эхлэн тарган мах чанаж идээд нэг багахан гэрт сууж, энэ насандаа үзээгүй жаргалыг эдлэн, гэв гэнэтхэн чухал албан хаагч болчихжээ. Маргааш өглөө нь түүнийг хотын доторх нэгэн хоёр газарт бичиг хүргэж ир хэмээн явуулаад дараа нь Маймаа хот руу хоёр бичиг аваачиж өг! гэж уяа морь унуулан явуулсан нь тэрхүү Зул эргэж ирсэнгүй. Харин эцэст нь түүнийг тэтгэж хуйвалдсан хэргээр Шүүх Яамны зарим нь буруушаагдаж байсан удаатай ажээ.

	
3. ХОХЬ ЧИНЬ

	Уулыг үзээ нь үгүй 

	Хормой шуусан хохирно.

	Усыг үзээ нь үгүй

	Гутал тайлсан хохирно.

	Урьдаас бод оо нь үгүй 

	Бурууг хийсэн хохирно. 

	Улам түүнээ давтаж 

	Өөрөө зүтгэвэл хохь нь!

	 

	Өгүүлэх нь:

	Өнгөрсөн өвөл, хаврын хүнд бэрх саруудыг бодвол Сэлэнгэ мөрний уужим сав нутаг түр зуур амсхийж, хүн бүхэн аж амьдралын тухай санаа тавих жирийн бодол төрж, цаг улирал ч тайван тэнүүн байлаа. Удтал уулзаагүй бүхэн уулзаж, амьд мэнд яваадаа баярлалдан, өнгөрсөн үймээнийг дурсан хүүрнэх боловч чухам одоо юу гэгч тулгаран ирэх нь дөхөж байгааг бас мэдэцгээжээ. Одоо хэдийгээр арав гаруй мянган гамин цэрэгтэй байлдсан Хиагтын их тулалдаан ялалтаар төгссөний ач гавьяагаар түр зуур амсхийж байгаа мэт боловч бас л тус нутгийн баруун зах Дух нарсны асар их бартаат газар шивээлэн буй Барон Унгерн, генерал Резухин нарын арав гаруй мянган цагаан цэргийн их хүчнээс хоёр өртөө үл хүрэх зайтай орших Ноён номун ханы хийд, Эрдэнэ вангийн хүрээ хоёрт удаа дараа тасалгаагүй нэмэгдэн ирж бүхий морьт, явган олон хороо анги орос улаан цэргийн дээр Хиагтын зүгээс давшиж нэмэн ирж буй Чойбалсан, үхэр бууны Пунцаг, Дарьжав хурандаа нарын монгол цэргийн ангиуд ийнхүү хуралдан бөөгнөрч байгаа явдал нь үнэндээ ширүүн буух мөндрийн бараан үүлс тэнгэрт багтан ядаж байгаа лугаа адил болоод байв. Энэ бүхэн ч бас л нэг их том явдал үүдэхийн шинж дээ! гэж урьд урьдын явдлаас хаширч хэлмэгдсэн хүмүүс өөр зуураа өгүүлэх боллоо.

	Энэ мэтийн том үйл явдал ч яах вэ. Тэр л хэмжээт газар дээрээ пижигнээд өнгөрнө. Харин дайны хажуугаар дажин болсон янз бүрийн юм чинь л хэцүү дээ! Нөгөө улаан дээлт маань ашгүй чимээгүй болсон сон. Гэтэл өнөө өглөө Сэлэнгийн Хавтгайн тавилангаар усчин Гүнсэнг зандарч байж гаргуулаад Бароны цэрэг байрлан буй Дух нарсны зүг баруун тийш маш яаралтай өнгөрлөө гэж дуулдана. Энэ үнэн бол ч муу даа! гэхэд зарим нь:

	— Нөгөө Петрушк маань яалаа даа? Огт сураг чимээгүй болчих чинь гэж ярилцана.

	— Петрушк ч сүйд хийж л явдаг эрсэн. Харин Дуламхүүгийн чавганцад нэг сайн шийтгүүлээд л алга болсон шүү. Бодвол буруу хэрэг хийснээ мэдсэн шүү юм бол уу гэлцэх нь сонстох боллоо.

	 

	* * *

	 

	Зуны сар, зулзаган ногоо цагаа дэлгэрсэн цаг байлаа. Манай Эрдэнэ вангийн хошуу нутгийн баруун хойд хилээр Зэлтэр гол баруунаас урсан тохойрч ирснээ гэнэт зүүн хойш нугаран урсаж манай хилийг нэвтрэн оддог. Түүний хойд бие Зэдийн голын урд хөвөөн дээр «Тохойн деревн» хэмээх бяцхан суурин байдаг. Нутгийнхан түүнийг загасчдын суурин гэлцэнэ. Уул ус, мод өвс нь тэгширсэн тэрхүү сайхан байгаль дунд бөглүү чимээгүй орших жижигхэн модон байшингуудын нэгэнд загасчин Петрушкийнх байдаг билээ. 

	Петрушкийн эхнэр, хоёр хүүхэд болон эмгэн эх, булиа чийрэг Петрушкийн хөлс хүчийг түшиж биеийн хүч, загас хоёроор амь зуух ажээ. Зэргэлдээ байшинд түүний дүү, мөн Петрушктэй адилхан зузаан чийрэг эр суух бөгөөд амьдралаар ав адилхан билээ. Харин үзэл бодлоор тэс өөр байсан нь цаг төрийн байдал хурцдаж, дажин самууны үе эхлэх сацуу сэтгэлийн нь гүнд байсан элдэв нууц зүйл илэрч, ах дүү хоёр салж одоход хүрчээ.

	Зуны бүгчим бүрхэг нэгэн орой, дан цамцтай Петрушк гэрээсээ зайдуухан газар бодолд автагдан суух нь тэргүүнээ гудайлган, булиа том гараар шанаагаа тулж, чулуун хүн шиг огт үл хөдлөх ажээ. Тэнгэр бүрхэн дүнсийж, тэр хүний бодол сэтгэл л ийм байгаа бол уу гэмээр тун эвгүй байлаа. Ширүүн бороо үер ус буюу салхин шуурга дөхөж байгаа нь илэрхий. Шувууд газар шүргэн нисэж, ширхэг ч үсийг хөдөлгөх салхигүй ажээ. Эхнэр нь очиж «Гэртээ ор! Юм идэж уу!» хэмээн аргадах авч Петрушк үл дуугарна. Хүүхдүүд нь очиж аавыгаа гайхан харж зогсоцгоосноо ээжээ дагаад гэр өөдөө сэмхэн эргэж хойш харан харан явчхав.

	Дүү Петрушк байшингийнхаа үүдэнд хөнхөр том нүдээрээ ахыгаа хааяа хяламхийн харсаар тамхи баагиулан суух нь энэ хоёрын дунд ямар нэгэн эвгүй яриа болж өнгөрсний шинж илэрхий.

	— Петр маань яачхав?! гэж тосгоныхон ам амандаа гайхан, хүн бүрийн сэтгэлд нэг л эвгүй юм байх шиг инээд наргиан ч хомс байлаа. 

	Петрушкийн сэтгэл үнэхээр эвдэрчээ. Урьдын сайн сайхан өдрүүдэд алиа наргианч зантай, том дуутай, ажилд сайн, хүнд тусч байсан энэ хүдэр биет хүн гэнэт ийнхүү хачин болсон нь саяхан цаг төрийн үймээн дундуур үйлдсэн ноцтой хэрэг явдлынхаа улмаас хөнгөн хийсвэр сэтгэл нь сэвтжээ.

	Петрушкийн толгойд олон янзын учир нь үл мэдэгдэх шийд ээлжлэн, олон олон хэцүү бэрх явдал эрээлжлэх ажээ. Түүний гарт өртсөн хятад хүмүүсийн зарим нь хараахан үхээгүй, Номун ханы хийдийн зүүн хог дээр алагдсан өндөр мужаан мэт толгойгоо санжгануулан, эсвэл гар хөл нь мухар, янз бүрийн зэрэмдэг хүмүүс нэгэн цагт өшөөгөө авах гэж ирж явах шиг санагдах болжээ. Бас Маруся хаачсан бил ээ? гэж гашуудан бодно. Энэ бодлоос түүний элэг зүрхэн өмрөх шиг болж, дүү нь түүнд ял тулган буудахаар зогсож байх шиг санагдав. 

	Өнөөдөр дүү нь Петрушкт:

	— Таны хийсэн бүхэн чинь буруу! Бид нэгэн эхээс төрсөн боловч нэгэн ертөнц дээр цуг байж болохоо болилоо! Таны гараас хүний цус үнэртээд байна! гэж эрс хэлсэн билээ. 

	Энэ үгс Петрушкийг цаг төрийн хар зүүднээс нь сэрээжээ. Одоо Петр нүдэндээ нулимс мэлтгэнүүлэн цээж давчдан гунин сууна. "Тийм ээ, би үхвэл таарах амьтан даа!" гэж тэр өөртөө өгүүлэн бодож сууна. 

	Гэнэт:

	— Петрийг бууд! гэх шиг нэгэн бүсгүй хүний дуу алсын алсад сонстон аймшигт их чимээ тасхийж буун сум Петрушкийн цээжинд ар талаас нь хамаг биеийг нь зарсхийтэл тусаж, Петр сая сэхээ орлоо. 

	Мөндрийн түрүүчийн дусал тийнхүү тусахад цахилгаан цахиж тэнгэр дахин тачигнаж ширүүн мөндөр нижигнэн буув. Петр тэндээ суусаар байв. «Энэ чинь яагаад мөндөр орж байгаа сан бил ээ?» гэж бодоод учрыг нь олохгүй сууна. Эхнэр нь мөндөрт шалба цохиулан гүйж ирээд гар дээрээс нь чирэхэд Петр сая гэр өөдөө энд тэнд гишгэлэн галзуу согтуу юм шиг оджээ.

	 

	* * *

	 

	Мөндрийн хойноос ширүүн бороо асгаран, түгшүүрт шөнө болов. Шөнийн гялбаа байшин дотор үе үе гялсхийн тусна. Петрушкийг хар дарж сэрж ядан байхад хаалга нь аяархан онгойж, нүцгэн шалдан биеийн нь хагас тал шатаж онгойсон хятадууд орж ирэх шиг болов. Тэд хоорондоо шивнээд Петрушк өөд шүдээ хавиран дөхөцгөөх нь аймшигтай бөгөөд одоохон түүнийг хувааж идэх гэж байгаа мэт санагдав. Петрушк орноосоо босон харайж байшин доторхыг ажиглавал унтаж байгаа өөрийн нь гэрийнхнээс өөр хэн ч үл үзэгджээ. Тэр хэвээр зогсон чагнавал гадаа орох борооны чимээтэй хамт эргэн тойронд нь хятад хүмүүс шивгэнэх шиг сонстоод байв. Тэр дороо Петрушк хувцсаа яаран өмсөж буу зэвсгээ аван сэм гарч саравчнаас морио гаргаж унаад Дух нарсны чигт давхин оджээ. Ширүүн бороотой шөнийн гүн харанхуйд түүнийг хэн ч үзээгүй бөгөөд энэ хүн төөрөлдсөн сэтгэлийнхээ харанхуй будан дунд ийнхүү үүрд замхран одох нь энэ буюу!

	Маргааш нь тосгоныхныг сэрэхэд их бороо арилж гэгээн цэлмэг өглөө болсон байлаа. Петрушкийг үүгээр түүгээр эрцгээсэн боловч юу ч эс олдон, ямар ч сураг үл дуулдана. Зарим хүний яриагаар Петрушк хувь заяандаа гутарч алс бөглүү газар очиж амиа хорлов гэлцэнэ. Петрушкийг Эрдэнэ вангийн нутгаар «атаман» хэмээн өөрийгөө нэрлээд давхиж явахад нь түүний хайртай охин дүү Маруся гэгч сайхан бүсгүй ахынхаа хойноос гарсан ажээ.

	Ямар ч гэсэн ахыгаа олж эргүүлж ирнэ. Тийм бузар ажил хийлгэхгүй гэж тэр орос охин өгүүлээд гэрийнхнээсээ нууцаар явган алга болжээ. Тэндээс тэр бүсгүй, хэдэн хуаз хятад нийлсэн тарианы хятад дээр очиж шөнийн хоног өнгөрөөхөөр унтахад нь хуаз нар түүнийг нэгэн байшинд хүчирхэн дарлаж байх үеэр Петрушк тэр тарианы хятад дээр давхин ирж цөмийг тэр байшинд нь чихэн оруулж дүү хүүхнээ түүний дотор байхыг мэдэлгүй тэдний хамт амьдаар нь шатаасан бөгөөд хожим нь өөрөө мэдээд сэтгэлээр унаж элий балай болсон гэж хүмүүс ярилцдаг байлаа. Энэ нь чухам үнэн эсэхийг хэн ч нягтлан шалгаж мэдэлгүй цаг үетэй хамт хуучран өнгөрчээ. 

	Харин Петрушкийн дүү Маруся гэдэг цэвэрхэн хонгор бүсгүй байх нь байсан, чингэж алга болсон нь үнэн ажээ. Ийнхүү будилаантай явдал Тохойн деревнд болж байсан яг тэр үеэр Нийслэл хүрээнээс оргон гарсан улаан дээлт Назуул хэмээх Зул, Бароны цэргийн хуаранд эргэн очжээ. Барон түүнтэй уулзан бага сага байцаасан боловч улаан дээлт, Хүрээний байдал, Богдын саальчид, Шүүх Яам, хааны ордны байдлыг тоочин өгүүлэхээс бус, тэр чигийн цэрэг, улс төрийн тодорхой мэдээ олж ирсэнгүй. Үүнд, Бароны урам хугарч Зулыг хэрэгцээгүй амьтан хэмээн урьд адил сул орхижээ. Гэвч Зул хонь дагасан хаврын төлөг мэт Бароны их цэргийг даган гэлдэрч, Хүрээгээр явсан тухайгаа хүн бүхэнд сайрхан үнэн худал ярьж, өнгөрсөн хавар миний эхнэрийг нь төмрөөр хайрах гэсэн нөхөр янзган Дашзэгвэтэй уулзаж түүнтэй хамт архи уусан гэх буюу Хүрээний таван яамаар хэсэж олон хүнтэй танилцсан, Богд хаанд бараалхаж ярилцсан гэх зэргээр ярьж явснаа бүүр хэтрээд Сүхбаатартай уулзсан гэх мэтээр худал ярьсан нь явж явж Бароны чихэнд хүрчээ.

	«Энэ Зул ерөөсөө ямар учиртай хүн болов? Очоод урваж Сүхбаатарын даалгавар аваад наашаа тагнуулаар буцаж ирсэн юм биш биз?» гэдэг сэжиг Баронд төрмөгц Зулыг дуудан авчирч:

	— Чи Сүхбаатартай уулзсан уу? гэж асуусанд Зул:

	— Огт уулзаагүй, бүү үзэгд! гэж залбирчээ.

	— Тэгвэл Богдтой уулзсан уу?

	— Үгүй, үгүй!

	— Чи Дашзэгвэтэй уулзсан уу?

	— Уулзаагүй! гэх зэргээр чин үнэнээ өчжээ.

	Гэтэл энэ нь улам ч гай болж Барон «Энэ яагаад надад уулзаагүй гэж хэлэв? Лав урвасан буюу ер нь эхнээсээ тэдний туршуул байснаас зайлахгүй!» гэж бодоод хааш нь ч гаргахгүй хатуу чанд хорьж байх тушаал өгчээ.

	Зул, ингэж Шүүх Яамны хашаанд бэлэн зассан гэр орон, хоол унд зэрэг завшаанаар олдсоныг орхин зугтаж Барондоо эргэж очоод гар хөлдөө тушаатай, хоол ундгүй хоригдон хэзээ ирэх үхэл юугаан хоног тоолон хүлээж суух болжээ. Хувь заяа нь түүнийг «Хохь чинь!» гэж тавлах мэт шөнө болгон элдэв аймшигт үхэл зүүдэнд нь орж, бас завсар нь Хүрээний амгалан сайхан амьдрал, Жавзмаагийн үзэсгэлэнт хөөрхөн царай, нарийхан зөөлөн хуруу зэрэг үзэгдэж зовоох ажээ. Үүнээс Бароны зан ааш үлэмж хувирч, өөрийн захиргааны монгол хүн бүрийн улыг шагайж элдвээр сорьж турших нь их болж, харгис балмад явдал нь улам ч гаарчээ.

	
4. ДОГШИН ЦЭРГИЙН ЭЦСИЙН ӨДРҮҮД

	Чимххэн насанд ховор тохиолддог 

	Чин үнэн итгэл зүтгэлийг 

	Эрлэг шиг дайсанд зориулбал 

	Эргээд өөрийгөө хөнөөдөг бүлгээ

	 

	Өгүүлэх нь:

	Барон нэгэн өдөр Жамбалыг дууджээ. Жамбал хувцас хунараа засаж, буу зэвсгээ тэгшилж их л жавхаатай сэргэлэн алхаж Бароны байранд хүрч очвоос жанжин нь баахан хөлчүү бололтой, аяны бяцхан ширээн дээр хоол архи тэргүүтнийг тавиад Резухиний хамт сууж байв. Дэргэд нь хоёр орос цэрэг, хэлмэрчийн хамт зогоож байлаа.

	— За Жамбал! Би чамтай өнөөдөр арай өөрөөр ярих боллоо! гэж Барон, Жамбалд хэлээд хоёр цэрэг рүү хандаж:

	— Энэ хүний зэвсгийг хураа! гэжээ. 

	Хоёр цэрэг Жамбалын зэвсгийг хураах гэсэнд Жамбал «За одоо Дандарын минь хэлсэн үнэн боллоо! Би юунд ч үлдлээ дээ! Хохь нь!» гэж бодоод:

	— Би зэвсгээ хураалгахгүй! Зэвсгээ хураалгах ч хэрэг хийгээгүй! Хэрэв миний амь бие хайргүй зүтгэсэн зүтгэл та нарт хэрэггүй болсон бол үнэнч цэрэг явсны минь тулд зэвсгийг минь бариулаастай бууд! Би үхтлээ тэмцэлдэж үхнэ! гэж хэлчихлээ.

	Энэ үгийг сонсоод Бароны тугал нүд огт хөдөлгөөнгүй Жамбал дээр тогтов. Бас Резухиний нүүрийн үрчлээс таталдаж байгаа үзэгдэнэ. Нөгөө хоёр цэрэг ч тээнэгэлзэн зогсов. Жамбал хэдийнээ ташаан дахь сэлээдий бууныхаа ишнээс барьжээ. Барон духаараа харан, шүд зууж:

	— Оо! Чи ийм хүн байсан вий! Чи тэр нэг шөнө, улааны тагнуултай сэм уулзаж, миний цэргийн бүх нууцыг... гэх сацуу Жамбалын санаанд: «Аа, нөгөө муу Лувсан буриад хошуугаа худалдаж шүү! За чамайг би нэг тонгорч орхиё!» гэсэн бодол гялсхийн ормогц тачигнатал инээд алдан:

	— Өө тэрний төлөө ингэж сүйд болсон юм уу? Тэгвэл гайгүй учир нь олдох хэрэг байна! Тийм байх ёстой! Би хэзээ ч та нарт шударга цэрэг байсан хүн энэ бол яах вэ. Май тэгвэл энэ буу зэвсгийг жанжны тушаал ёсоор түр боловч хурааж авч бай! гээд Жамбал буу сэлэм, хутга тэргүүтнээ цөмийг тэр хоёр цэрэгт өглөө.

	Үүнд, Барон Резухин хоёр ихэд гайхаж дув дуугүй ширтжээ. «Энэ сиймхийг л ашиглахгүй бол болохгүй юм шүү!» гэж бодоод Жамбал:

	— Жанжин, миний тухай тийм муухай юм бодож байгаа бол аргагүй би танд өөрийн нууцыг хэлэхээс биш! Миний сэтгэлтэй болсон нэг бүсгүй бий билээ. Түүнтэй би уулзах болзоо тавьсан байсан юм. Тэгсэн дээрээс ч зүв зүгээр яваад Лувсанг сонсоогүй байхад би усны чимээ сонслоо гэж худал хэлж тэнд очсон билээ. Гэхдээ юмыг яаж мэдэх вэ! Тэр хүүхэн маань биш улааны хүн ч байж юу магад гэж бодоод нуугдаж мярааж очсон юм. Тэгээд би уулзсан. Амин хувийн ярих юмаа ярьж дур хүслээ хангаж зөндөө удсан. Тэр маань явахдаа их л сэтгэл зовж битгий хамаагүй явж үхчхээрэй гэж, уйлж хайлж байж энэ алчуурыг үнэрлэж яваарай гээд надад өгөөд явсан, би ч уйлсан, заяандаа Лувсан мэднэ гээд Жамбал, Жавзмаагийн Карноковт өгсөн алчуурыг түрийвчнээсээ энхрийлэн гаргаж Бароны өмнө тавиад уртаар санаа алдаж машид амгалан царайлаад:

	— Ийм учиртай юм! Одоо намайг яавал яа! гээд хэнэггүй царай гарган зогссонд Барон нөгөө алчуурыг авч үзээд:

	— Жамбуул! Чи битгий юм санаарай! Одоо гарч майхандаа очоод байж бай! гэж зөөлөн дуугарчээ.

	Жамбал майхандаа ирээд нэгэн хэсэг байзнатал Барон дуудаж байна гэж хүн ирж жагсаалын бүрээ татжээ. Очвол нөгөө Лувсан буриад гараа ардаа хүлүүлсэн зогсож байх бөгөөд Барон:

	— Жамбуул! Би чамд их гэм хийлээ. Чи намайг уучлаарай! Чи миний «Догшин цэрэг» байсан, байх ч болно! гээд нөгөө хоёр цэрэгт:

	— Жамбуулын зэр зэвсгийг өг! гэжээ.

	Жамбал зэвсгээ авч зүүх сацуу Барон түүний алчуурыг ч өгч, Лувсанг авч бүгд жагсаалын өмнө очлоо. 

	Барон:

	— Цэргүүд сонс! Миний цэрэг дотор худал муу мэдээ тарааж, хагарал гаргах хүн байж болохгүй! Энэ Лувсан нөхөртөө атаархаж түүнийг мэдсээр байж худал үг зохиож надад хэлснээр миний сайн цэрэг Жамбуулыг цаазлуулахад дөхсөний төлөөсөнд одоо өөрөө цаазлуулах болно. Миний цэрэг учраас үүнийг би дүүжлэхгүй. Харин манай нутгийн эртний үгэнд өшөө авахаас илүү амттай юмгүй гэж байдаг. Лувсан, Жамбалыг худлаар гүтгэсэн тул Жамбал тэр өшөөг авч Лувсанг өөрийн гараар бууд! гэж би тушааж байна! Жамбуул дуулж бай! гээд Барон баруун гараа өргөв. «Үүн шиг нүгэлтэй юм гэж ч байдаггүй байх даа. Уг нь ч Лувсангийнх үнэн юм сан» гөж бодсон авч «Би чинь «Догшин цэрэг» гэж юуны төлөө нэр зүүсэн бил ээ дээ!» гэж бодоод буугаа өргөж шагайлаа. Лувсан их л сандарч орилон тэр нэгэн өдөр Шүрэн голын бэлчир хэмээх газар нутаглан байсан айлуудын гадаа Мэнгэт захирагчийн цэрэгт явахдаа хөөрхий залуу Батыг хүүгээ тэвэрсэн эхнэрийнх нь нүдний өмнө тушааж буудуулж байгаагүй юм шиг амь гуйн уйлжээ. Энэ үед Барон гараа дохисон тул буу тасхиймэгц тэр цэргийн алдар нэр, амь насан эцэс болох нь тэр ээ.

	 

	 

	* * *

	 

	Жамбалыг гаргаад Барон, Лувсанг дуудан авчирч гуравхан зүйл асуужээ. 

	Үүнд:

	— Чи тэр улааны тагнуулыг одоо цэрэг дагуулж яваад яг зүсээр нь олж ирж чадах уу? гэсэнд Лувсан:

	— Би одоо танихгүй. Би түүний зүсийг үзээгүй гэжээ.

	— Чи Жамбалтай хамт явахдаа их ядарсан уу?

	— Маш их ядраа!

	— Чамайг морио хөтлөн очиход Жамбал уйлж байсан уу?

	— Уйлж байсан гэжээ.

	Энэ гуравхан асуулт асуугаад бүх хэргийг шийдсэн ажээ. Тэгэхдээ Барон, өөртөө маш ашигтайгаар шийдсэн билээ. Юу гэвэл Лувсанг буудчих сацуу Барон:

	— Миний «Догшин цэрэг» Жамбал миний үнэнч, зоригтой цэрэг тул үүнийг монгол тавьтын дарга болголоо! гэж зарлаад монгол цэргүүд дотроос хамгийн чадамгай тавин хүн ялгаж өгчээ.

	Маргааш нь Барон, Ахай гүний хүрээний орчимд сая ирж буусан их цэргийн хуарангаасаа Жамбалын хамт, тавин цэргийг нь дагуулан гарч баруун урд зүгт одлоо. Ийнхүү явахдаа Барон, бие хамгаалагч ч авч явсангүй, харин хоёр гурван тэрэг ачаа авч явсан ажээ. Тэд Ингэт толгой хэмээх бартаа бүхий газар хүрэлцэн ирж тэндээс Барон, Жамбалыг дагуулан урагш хоёул яваад биедээ авч явдаг газрын зураг байн байн харсаар маш бартаат дөрвөн хөтөл хамар даван, битүү модтой ар өөд өгсжээ. Энэ нь Ингэт толгойгоос таван саахалтын зайтай газар бөгөөд ширэнгэ бүхий их модон дундуур зам зөрөггүй газраар нэлээд өгсөж, модны сийрэг, газрын гөвгөрт гараад ийш тийш ажиглан байснаа:

	— Энд чи тавин цэрэгтэйгээ нүх ухна. Эргэн тойрон харуул сайн гарга! Ганцхан би ирнэ. Энд нүх ухаж байгааг өөр хэнд ч мэдэгдэж болохгүй! Энэ бол маш нууц ажил! Үүнийг би ганцхан чамд итгэв. Надаас өөр орос хүн, цэрэг дарга, Резухин ч ирсэн, ойртуулж болохгүй! Зөрчвөл бууд гэж монголоор сүрхий тушаахад нь гайхан харвал, тэр цаасан дээр бичсэн үгс хараад монголоор цэвэрхэн дуудан хэлж байлаа.

	— Мэдлээ! гэж Жамбал дуртайяа хариулбаас Барон ухах газрын өргөн, урт, гүний хэмжээг зааж зурсан цаасыг Жамбалд өгч:

	— Маш түргэн хийнэ! гэв. 

	Тэндээс газрын уруу хамт бууж нэлээд хол яваад:

	— Нүхний бүх шороо чулууг энд авчирч асгана. Нүхний дэргэд шороо чулуу ил хаяж болохгүй! Бас мод энд хийнэ! Би ирж хэлнэ! гэжээ. Тэгээд нэлээд доош явж, нэгэн тэмдэгт газар заагаад;

	— Энд гурван хүн гаргаж үргэлж бэлэн байлга! Хоол хүнс, барилгын хэрэглэл энд авчирч өгч байна! гэжээ.

	Ийнхүү хоёул буцаж очоод тавин цэрэг, ачаа хөсгөө авч ирэн, Бароныг буцааж хүргэж өгөхөөр арван цэрэг бие хамгаалуулан явуулж, үлдсэн цэргийг Жамбал дааж, тун нарийн зохицуулан, маш хатуу гараар захиран тэр өдөртөө нүх ухах ажилд орлоо. Тэрэгтэй ачаанд хүрз, царил, зээтүү мэтийн багаж, төмөр савтай хүнд юм, хуйлаастай тослог зүйлс, үйс, нэр үл мэдэх хар юм байлаа. Тэдгээрийг хадгалан, ухаж байгаа нүхнээс хол газар майхнаа босгож, гал түлэн, элбэг хоолтой тул дураараа идэж, өдөр шөнөгүй ээлжлэн ажиллаж эхэллээ.

	Хоёр хоног нүхийг бараг ухаж дууссан бөгөөд тэр заасан газартаа Барон өөрөө ачаа хөсгийн хамт ирж баахан хүнийг тусгайлан өөр газарт мод хийлгэхээр гаргав. Удалгүй дөрвөлжин зассан дүнзнүүд зөөж авчирдаг болжээ. Ийм маягаар арваад хоног ажиллатал, тэр нууц нүхэн дотор маш бүдүүн дүнзээр сайтар зааж хийсэн нэгэн байшин бослоо. Тэр байшин давхар бүдүүн дүнзэн заамал шалтай, мөн давхар дүнзэн ханатай ажээ. Түүний бүх модыг гадна дотногүй өтгөн хар хөө тосоор тосолж, давхар шал ба ханын завсраар том том хавтгай үйс мэт юм, зузаан тостой цаас жийрэглэн хийжээ. Дээврийг нь бас давхар дүнзээр хийж битүүлэхэд бэлэн болж хар тосоор тослон дууссан хойно байшингийн дотор талыг үйслэн тосолж, Баронд мэдэгджээ.

	Барон тэр даруй ирж үзээд их л сайшааж удалгүй олон тэмээ ачаа хөтөлсөн цэргүүдийн хамт тэртээ дор харуул дээр ирээд бүх цэрэг, хүмүүсийг буцааж харуулын хоёр хүний хамт өөрөө тэдгээр ачааг авч шороо асгасан, мод хийсэн новштой газраа ирж, уг ачаануудыг Жамбалын цэргүүдээр дээш явган зөөлгөжээ. Энэ ачаанууд маш хүнд тул өдөржин шөнөжин үйлээ үзэж дээш нь зөөж дуусжээ. Нүхний дэргэд тэдгээр ачааг Барон, өөрөө шалган үзэж нарийн бүртгэж тоолоод ачаа нэг бүрийг задлуулж бүртгэхэд тэр цэргүүд сая л бүх учрыг ойлгожээ.

	Энэ ачаанууд ус үл нэвтрэх эдээр олон давхар ороож нямбайлан багласан алт, мөнгө, шүр, сувд, эрдэнийн чулуу, сайн чанарын торго дурдан, хоргой, энэтхэг гавар, зандан, зааны яс, хятад шаазан, бөхөнгийн эвэр зэрэг аль үнэтэй эд, ховор эрдэнэсийн зүйл байсны ихэнх нь алт мөнгө, шүр, сувд болон эрдэнийн чулуу байлаа. Бүх ачааг ширхэгчлэн задалж шалгаад дахин хуучин хэвээр боож баглуулан, нэг нэгээр нь нөгөө газар доорх байшинд оруулж хураалгасанд уг байшингийн зай илүү дутуугүй яг дүүрчээ. Түүний хэмжээ багтаамжийг урьдаас олон хоног нарийн бодсон нь ил байв. Энэ бүх зүйл бол ихэвчлэн Хүрээний олон пүүсээс хурааж авсан ба баян хятадуудын гэрээс олзолсон зүйлс бололтой. Үүнийг энд булж нуух маш өндөр итгэлийг надад өгчээ!

	Би ч энэ хэдэн цэргээ хайр найргүй захиран ташуурдаж, богино хугацаанд хийж чухал ажлыг нь амжуулж өглөө дөө! Би лав хороон даргаас наашгүй хүн болж таарах нь! гэж Жамбал сэтгэл хангалуун бодож, «Би л энэ нууцыг үхэн үхтлээ хэнд ч задлахгүй! Харин энэ цэргүүд дотор задлах хүн бий байх даа» гэж Жамбалын сэтгэл зовж байлаа. Байшингийн дээврийг тавьж өнцөг буланг төмрөөр бөгжлөн хадаж, бүх заадлыг бүдүүн төмрөөр бөхөлж дуусаад цөмийг нь хар тосоор тосолж, маш зузаан давирхайгаар бүрхүүлэн нийвийдэж их хавтгай зөөлөн хар юмаар наалдуулан бүржээ.

	Эцэст нь сул модоор битүү хашиж таглан, шороогоор чигжиж чулуугаар дүүргээд газартай тэгшлэн давтжээ. Түүний дээгүүр өвс үндэс бүхий хөрс зулан бүрхүүлж бүх ул мөрийг Барон өөрөө харж байж маш нарийн арилгуулсанд хэн ч хараад энд эдийн булш бий гэж мэдэхгүйгээр боллоо. Тэр ч байтугай тийм их юмыг бид энд булсан маань үнэн бил үү? гэж тэр цэргүүд өөрснөө ч гайхжээ.

	Тэндээс гишгэсэн мөр бүхнээ цэвэрлэн балласаар дорогш бууцгааж шороо асгасан газраа ирж, тэр бүх шороо, модны залтас, хар тосны төмөр торх зэрэг эсэн бусын зүйлийг хол зөөж аваачин ул мөрөө цэвэрлэх ажилд оржээ. Энд дөрвөн орос цэрэг иржээ. Хог новшноос тэмээнд ачиж, дөрвөн монгол цэргээр ачааг харгалзуулан, буутай хоёр орос тэднийг даган одлоо. Хоёр нь үлдээд Жамбал болон бусад цэрэгтэй хамт амарч байлаа. Орой болсон хойно нөгөө хоёр орос цэрэг, тэмээнүүдээ хөтлөн ирсэн бөгөөд мөн шөнөдөө дөрвөн хүнийг хоёр орос цэрэг даган бас л хог ачиж оджээ.

	Хог асгасан монгол цэргүүд цааш тусгай бэлтгэсэн гэрт очиж амарч байх тул хүн бүхэн эртхэн хог асгаад тэнд үлдэж амрахыг тэсгэлгүй яарах ажээ. Тэд маш их ядарчээ. Харин Жамбалыг хамгийн сүүлд явуулах бөгөөд тэгэхэд Барон өөрөө ирнэ гэсэн тул Жамбал тэссээр суугаа ажээ.

	Ийнхүү таван өдөр, дөрвөн шөнө болоход Жамбалын хамт дөрөвхөн цэрэг үлдээд, хоёр оросын хамт байтал Барон, хоёр хүний хамт иржээ. Хог нь дуусаж газрыг сайхан цэвэрлэсэн бөгөөд хэдэн төмөр сав, дүнзний тайрдас зэрэг аар саархан зүйл үлджээ. Оройхон нөгөө хоёр орос ч тэмээ хөтлөн ирлээ.

	— За Жамбуул! Чамд их баярласан. Чи надад маш их тус боллоо! Надад чухам ийм хүн хэрэгтэй байсан юм! гэж Барон, Жамбалын гарыг барьж ихэд талархан өгүүлээд, дөрвөн цэргийн нь хамт явуулж, дөрвөн орос цэргийг мөн дагалдуулан илгээж:

	— Та нар ч бас энд юм хийсэн цэргүүд тул эдэнтэй цуг очиж амрах газрыг зааж өгч, өөрсдөө хамт амарцгаа гэж Барон тэр орос цэргүүдэд хэлжээ.

	Тэндээс нэлээд хол газар явж шөнө болсон хойно баруун аймгийн Гэлэг гэдэг цэрэг Жамбалын дэргэд зэрэгцэн явж:

	— Би танд нэг зүйл хэлье! Энэ ер нь нэг л биш юм боллоо шүү! Манай түрүүчийн хүмүүсийг та ер нь яасан гэж бодож байна? гэхэд Жамбал,

	— Яах вэ, амарч л байгаа биз гэж хэнэггүй хэлжээ.

	— Амрахдаа тэд бүрмөсөн л амарсан болов уу даа! гэж Гэлэг өгүүлжээ.

	— Юу гэсэн үг вэ, тэр чинь? гэж Жамбал түүн рүү харанхуй дунд сүрхий харан их л гайхаж асуужээ. 

	— Үхсэн гэсэн үг! Та надад битгий уурлаарай. Би танд их сайн санаж таныг хайрлаж явдаг юм. Та бол ёстой үнэн цагаан сэтгэлтэй монгол эр хүн! Ийм цэрэг манайханд байхгүй шүү! Гэвч одоо бид аль нь ч амьд үлдэхгүй байх даа!.. гэхэд Жамбал гайхсан янзаар:

	— Гэлэг минь, чи ер нь юу ярина вэ? Надад арай тодхон ярьж өгөөч! Би ер ойлгохгүй байна гэсэнд Гэлэг:

	— Ийм их алт мөнгө, энэ чухаг нууцаа Барон, очиж очиж монгол хүмүүст найдаж оростоо итгээгүй итгэлээ монгол бидэнд өгч хийлгэлээ гэж бодно уу, та? Үгүй байх! Бидний түрүүчийн явсан хүмүүсийг цөмийг нэг газар аваачиж алчхаад байх шиг байна. Одоо бидний ээлж... гэж өгүүлтэл буу дуугарах шиг болж Жамбалын цээж тэр аяараа бадайран дэлбэ үсрэх шиг болжээ. Нүдэнд нь одот тэнгэр эргэлдэн, тэмээ хөсөг газартайгаа хамт өндийж ирээд дор нь онхолдох шиг болоход «Гэлэг үнэн хэлжээ! Муу өмхий Барон, чи! Би чамайг л гэж хамаг юмнаасаа хагацсан...» гэдэг бодол агшин зуур гялсхийсэн боловч:

	— Норжмаа! гэж тодхон дуудаад Бароны шударга тэр цэрэг үүрд уналаа.

	Норжмаа бол түүнийг ирэх болов уу гэж харан харан хүлээсээр байгаа хөөрхий тарган шар эхнэрийн нь нэр сэн билээ...

	
5. ИХ САМУУНЫ ЭЦЭС

	Дайснаа даран барихад 

	Даяар олон амардаг 

	Түйтгэр самуун арилахад 

	Түүх шинээр эхэлдэг,

	 

	Өгүүлэх нь:

	1921 оны зун цаг. Дух нарсны их тулалдаан эхлэхэд Барон Унгерн, Резухин нарын нэгдсэн хүч, Түшээт хан аймгийн Эрдэнэ ван Намсрай, Ахай гүн Лувсанхайдавын хоёр хошууны нутгийн зааг Сэлэнгэ мөрний умард эрэг дэх Дух нарс хэмээх газар аль ашигтай өндөрлөг, аль битүү нууцыг эзлэн дөрвөн мянгаад морьт цэрэг, найман их буу, хорь орчим пулемёттой байлаа. Энэ тулалдаанд олон зуун орос улаан цэрэг, Монгол ардын журамт цэргийн олон арван эр амь биеэ алдав.

	Ардын журамт цэргийн анхны өдрөөс эхлэн, Сүхбаатар нартай хамт тэмцэж явсан партизан, мэргэн бууч, Хяраан харуулын Содномдаш Дух нарсны байлдаанд гарамгай байлдаж, ухралтгүй давшсаар ихээхэн замыг нээж, баатрын ёсоор эцэслэжээ. Зуны дундад сарын долоон - наймны өдөр ихээхэн хүч хэрэглэн, гарз хохирол эс бодон давшсан орос улаан цэргийн буудлагын хороо, цагааны хамгаалан хориглосон эхний давааг эзлэн авчээ. Гэтэл давааны цаана цагаан цэргийн гол хүч арван км урт хориглолтоор тосон хүлээж байжээ. Үүнд Чойбалсангийн партизан цэргийн анги, зөвлөлтийн улаан цэргийн гучин тавдугаар морин хороотой хамтран дайсны баруун жигүүрийг хааж байлдах, зүүн жигүүрийг нь Щетинкиний отряд, хойш хумин дайрах зөвлөлтийн улаан цэргийн хоёр хороо, цагааны баруун жигүүрийг нэгэн зэрэг сэтлэн ард нь гарахаар хэлэлцэн тохирчээ. Гэвч энэ хэлэлцсэн бүхэн яг биелсэнгүй. Ширүүн бороо үргэлжлэн орж, уулархаг газрын хөрс дэвтэн халтиргаа, шавар намаг их болсны улмаас зарим ангийн давшилт хоёр хоногоор саатаж, Сэлэнгэ мөрний үер, хур борооны хатуу ширүүн аюулыг туулж ой хөвчийн их ууланд бууны дуун үл тасалдан, гурван өдөр, гурван шөнө нойр хоолгүй байлдаж, улаан цэргийн болон монгол партизаны ангиуд эзлэх хэмээсэн газраа эзэлж чадлаа. Энэ хугацаанд бараг зүг бүрээс улаан цэргийн анги, бэлтгэл хүчнүүд тулалдааны газарт хүрэлцэн ирцгээв. Чухам энэхэн үеэр хурц наран шарж тэсэхүйеэ бэрх халуун байсан авч, манай тал тулалдаанд нэгэн зэрэг шууд орцгоож, их самууны эцсийг шийдэх аймшигт байлдааны уухайн дуун, олон мянган бууны пижигнээн, үхэр буунуудын сумны нүргээнт тэсрэлтэд тэнгэр үл үзэгдэх битүү нарсан модод доргиж мөчир шилмүүсээ сэгсрэн, уул нуруу цочин донсолж байлаа.

	Олон хоног ийнхүү цус урсган байлдсан боловч цагааны хүч их, газар нь ашигтай тул бараг нэгэн овгор газар бүхний төлөө улаан цэргүүд цагааны хувь илүү хүчний эсрэг пулемётын хүчтэй хайчин галын дор, тулалдан зүтгэж байлаа. Барон эцсийнхээ арга хүчийг шавхан гаргаж удаа дараа морин цэргийн хүчит дайралт зохион байгуулж, улаан цэргийн их буунуудыг булааж авахыг оролдоно. Энэ үед Сэлэнгэ мөрний эрэгт байсан улаан цэргийн нэгэн тасаг цагааны удаа дараагийн дайралтад ихээхэн хохирол хүлээж нэгэн пулемёттой хоёр орос улаан цэрэг үлдээд цагаан цэргийн дайралтыг няцаасаар байв. Эцэст нь сум дуусах үес амьд үлдсэн нэг нь пулемётын замгийг авч ус руу шидээд, өөрөө Сэлэнгийн ус руу орж, нөгөө эрэг өөд сэлэн явсаар дайсны суманд өртөж, Сэлэнгэ мөрний дунд амь алдав.

	Орос улаан цэргийн энэ хорооны зүүн жигүүрийг цагаантан эзлэн авч ар талд цөмрөх болсон тул тулалдааны явц эрс эргэж, ялалт тэдний гарт очих боломж бий болоод ихээхэн баяртайгаар давштал улаан цэргийн бэлтгэл хүч буюу саатсан пароходын10 зэвсэг зүйлсийг үхэр тэргэн хөсгөөр яаран тээн авчирч амжсан учир цагаантныг цохиж эхлэв. Эцэстээ цагааны цэрэг асар их гарз хохирол хүлээж, нэгэн шөнө нохойноос зугтсан гахай шиг чимээ авиагүй ухран, Ахай гүний хүрээ рүү орсон боловч дараа өглөө нь улаан цэрэг тэнд орсон цагааны хэсгийг буудан хөөж хядан хүрээнээ оржээ. Ийнхүү Барон, Резухин нарын шившигт зугтал эхэлж урьд энд тэндхийн ард иргэдийг алах талах зэргээр луйвардан авч цуглуулан Шавартын голын зүүн эрэг, Шивээт тохой хэмээх газар Дэмгиж нарын хоёр хүнээр албадан маллуулж байсан 1000 гаруй шар үхэр, үлэмжхэн тооны агт морьдыг гол хүчнийхээ явсан зам мөрийг баллах гэж ар талаасаа хөөж зам буруулан, баруун хойд зүг чиглэн Шавартын голыг гатлан Харцайн голыг өгсөн хойш даван оджээ. Тэд Хантай нурууны шувтрах орчмын хамгийн өндөрлөг Будлан, Пүүсгэр хэмээх ноёлох оргилын баруунаар Модон хөл харуулаас зүүгээр чиглэн, зөвлөлтийн хил рүү замгүй шахам битүү ой хөвчөөр дамжин явахад нь хүчинд автагдан яваа монгол цэргүүд удаа дараа оргон боссоор бараглажээ.

	Бароны гол хүч ийнхүү Зөвлөлт оросын хилийг давж, онцын саад, тотгоргүй явж, Ново-Дмитриевки хэмээх сууриныг эзлэн, энгийн номхон ард иргэдийг үзэгдээгүй зэрлэгээр яргалан, эхнэр хүүхэд, эрчүүл настан гэж ялгалгүй хяджээ. Нутгийн оршин суугчид бароны харгислалаас дүрвэж гэр бүлийн хамт ууланд гарч, бас партизан цэргийн отряд зохион байгуулж байжээ. Зуны сүүл сарын хорьдын үеэр Барон нэгэн мянган найман зуун морьт цэргийн хүчээр Галуут нуурын дацанг дайрч, тэнд байсан улаан цэргийн ангитай зургаан цагийн турш байлджээ. Тэнд цагаан цэрэг илүү хүчээрээ давамгайлан дайрсаар дацанг эзлэн авч, шархадсан улаан цэргүүдийг зэрлэгээр тамлан алж; олзолсон хүмүүсийг албадан тангараглуулж цэрэгтээ оруулан, дараа өдөр нь Галуут нуурын зүүн хөвөөгөөр хойш хөдлөн, төмөр утасны шугамыг таслан, арван зургаан холбоочин улаан цэргийг алж, Ново-Селенгинск хэмээх тосгоныг эзлэн авчээ. Энэ үес түүний хойноос хөөж явсан улаан цэргийн ангиуд гүйцэн очиж бүслэн авчээ.

	Барон Унгерн үүнийг мэдмэгц цэргээ гэнэт эргүүлэн, Галуут нуурын баруун хөвөө даган зугтаж, замдаа байсан улаан цэргийн багахан хүчийг цохиж, бүслэлтээс гарч түрүү эзэлсэн газруудаараа дайран, улаан цэргийн зарим анги амжиж тосох завдал өгөлгүй морин цэргийн түргэн маршаар Боргойн тал гэгчийг гатлан, Зэдийн голын хөндийгөөр Оросын хил даван, Монголд оржээ. Хил дээр болсон тулалдаануудаас барон хоёр мянгаад цэрэгтэй үлдсэн бөгөөд намрын тэргүүн сарын долооны үеэр нөгөө гайхал генерал Резухин өөрийн цэргүүдэд алагдлаа гэдэг яриа сонсогджээ. Энэ үед Эгийн голын орчмоос зугтан явахад хялбар хурдныг бодож Барон цэргээ хоёр хэсэг болгож, эхний хэсгийг өөрөө авч явсан бөгөөд дараах хэсэгт Резухин алагдаж, оронд нь Хоботов гэгч хүн толгойлогч болсныг мэдээ ч үгүй явжээ.

	Гэтэл бароны цэргүүд дунд хагарал гарчээ. Баруун монгол руу явах нь бүх юмнаас улам улмаар холдох тул нэгэн хэсэг нь Манжуур луу явах хүсэлтэй, Байгалын өмнөх нутгийн цоохор цэргийнхэн бол даруй тарж гэр орондоо харих эрмэлзэлтэй болжээ. Бас улаан орос болон монгол партизан цэргүүд тэдний эргэн тойронд зам тосож ойртсоор байгаагийн дээр, ар талаас тасралтгүй мөрдөн хөөх тул одоо зайлшгүй аймшигт ялагдлыг үзэх цаг нэгэнт боллоо гэж цагааны цэрэг бүхэн ойлгож санал сэтгэлээр ихэд унасан бөгөөд сүүлийн үед Сундуй гүний монгол цэргийн үлдэгдэл цагаан оросуудаас тусдаа явах болжээ. Энэ бүх гутамшигт явдлын хамаг буруутан нь Барон Унгерн гэж түүний цэргүүд илэрхий гомдон дургүйцэх болсон тул Барон өөрөө цэргүүдээсээ үргэлж айж болгоомжлон явах болжээ.

	Нэгэн өдөр Барон харьяа цэргүүдийг орхихоос өөр аргагүй болсонд их л бодлогошрон, урьд эдүгээгээ бодон сууж, өөрийн хэлмэрчийн хамт мордон, намайг эргэж иртэл (орой болтол) эндээ амран хүлээж бай хэмээн цэргүүддээ мэдэгдээд давхин оджээ. Ийнхүү үхэл сүйрэл, ялах ялагдахын хүнд замыг цуг туулж, халуунд халж, хүйтэнд хөрж явсан олон цэргээ орхижээ. Цэргүүд нь гэр орон, гэргий хүүхэд, эцэг эх, ахан дүүгээ, төрж өссөн нутаг усаа орхиж албан хүч, зэвсэг тушаалын эрхээр Бароныг дагаж, гагцхүү Бароны «ивгээл», түүний удирдах арга чадал, мэргэн ухаанд шүтэж өдий хүртэл олныг ч алж, олныг ч алуулж, үхсэнээс үлдсэн нь хааш одохоо мэдэхгүй арга тасран сууж байгаа нь энэ буюу!

	Гэтэл Барон Унгерн өөрөө өөрийгөө яая гэх тул тэр цэргүүдийн тухай бодох ч зав байсангүй. Нэгэн цагт уг сурвалжит герман хүний чинээлэг гэрт төрж хар багаас цэнгэл зугаа, цэрэг дайны явдалд дасан хүмүүжиж, хаант засгийн армид онцын их бэрхшээл үл үзэн жаргаж явсан энэ архичин барон Унгерн Фон Штернберг эдүгээ олон сарын хатуу бэрх аян дайн, удаа дараагийн ялагдал цөхрөлийн эцэст хоёр мянгаад цэргээ хээр хаяж, шар торгон дээл, маузер буу, борогч гүү төдийхөнтэй амь зулбах үйлтэй байжээ.

	Өөрийн нь харьяанд явж, чанга дуугарсан ч айх, худал үнэн ямар боловч өөрийг нь «манай жанжин» гэж эрхбиш үздэг Сундуй гүний монгол цэргүүд дээр очиж, Сундуй гүнээр хамгаалуулан нэгэн тийш болох арга ухаан бодъё хэмээн тийшээ очжээ. Гэтэл Сундуй гүний байдал бас л нэг биш, цэргүүд нь ч Бароныг дайсагнах харцаар зэвүүн харцгаах тул тэндээс даруй зайлан одсугай гэтэл түүний хэлмэрч явахаас татгалзан тэнд үлджээ. Барон ганцаараа баруун зүг зугтан явтал хойноос нь Сундуй гүн хоёр цэргийн хамт шууд хөөн гүйцжээ. 

	Барон нэлээд зугтсан боловч түүний борогч гүү олон сарын аян замыг туулсан тул хүч тэнхээ муудаж, угаас эмэгчин амьтан учир морьдын хурдан хөлд даруй гүйцэгдэж, Бароны буруу талаар нь орж зэрэгцсэн хүн бол Дайчин вангийн харьяат Дэмид заан гэгч, хүч тэнхээ ихтэй идэрхэн эр байлаа. Зөв талаар нь зэрэгцэн очсон хүн бол мөн хошууны Лувсан-Очир гэгч цолгүй боловч их тэнхээтэй золбоолог эр ажээ. Барон тэднийг буудаад огт ашиггүй гэж бодсон бололтой. Бас ч сэтгэл нь нэгэнт цөхрөн унасан тул буудаж ч чадахгүй байсан биз ээ! Гэвч угаас хүнийг айлган сүрдүүлж сурсан зангаа үл орхин, зүүлттэй бууныхаа бариул дээр гараа талбин явахад цаад хоёр нь түүнд гар хүрч зүрхлэхгүй ажээ. 

	Сундуй гүн:

	— Жанжин та ийшээ хаачих нь вэ? Цэрэг чинь хойно байтал ийшээ явдаг учир юу сан бил ээ? гэж асуужээ.

	Барон хариу хэлсэнгүй. Гараа бууны бариулаас авч өврөөс тамхи таргаж зуугаад чүдэнз гаргах үес Дэмид түүний баруун гарыг шүүрэн барьж аваад морин дээрээс нь гуд татан унагаж өөрөө цуг унан дарж авчээ. Сундуй, Лувсан-Очир нар бас мориноос буун ирсэн боловч Дэмид Бароныг хөдөлгөхгүй дарж байх тул мориныхоо цулбуурыг авч Бароны гарыг ард нь янгинатал хүлжээ. Тэгээд буу зэвсгийг хураан авсан бөгөөд Сундуй гүний харьяат нийт цэрэг ч иржээ.

	Барон учиргүй уурлан, Сундуй гүний нүүр өөд нулимж:

	— Чи намайг ямар учраас ийнхүү барив? гэж шүд зуун асуужээ. Сундуй гүн:

	— Чи бол ерөөсөө үл бүтэх этгээд мөн! Би чиний эрхшээлд орж бүхэл зуны турш дагалаа. Аль вэ, чиний нөгөө гайхуулж байсан ам! Чи миний цэргийг авч албын хүчээр, орос газар цөмрөн дайрч, энд тэнд дандаа ялагдаж явахдаа тэдний ихэнхийг хядуулсан учир би орон нутагт очих нүүргүй боллоо! Иймд чамайг барьж, тэр алагдсан цэргүүдийн гэр орныхонд аваачиж өгөөд, танай хүүг энэ хүн мэднэ! гэж хэлнэ хэмээсэнд Барон юу ч хэлж эс чаджээ.

	Бароныг морин дээр унуулан хоёр хүн буу тулган тууж явсан бөгөөд Сундуй гүн, хамниган Гомбожав гэдэг хүнийг яаралтайгаар орос хил дээр байсан улаан цэрэг рүү давхиулжээ. Хамниган Гомбожав бол орос хэл бага сага мэддэг билээ. Тэр очиж орос цэргийн харуулд учраа хэлэн, дарга нартай нь уулзаж энэ явдлыг ярьсанд тэд:

	— Чи худлаа хэлж яваа байлгүй! Тэр Бароныг тийм амархан барьдаг хэрэг гэж үү? хэмээн эргэлзсэн авч, Гомбожав үнэн гэж батлах тул,

	— Хэрэв худлаа хэлж арга заль зохиосон байвал буудна шүү! хэмээн хэсэг цэрэг авч явахаар болжээ.

	Гомбожав:

	— Цэргийн хэрэг байхгүй, цаад Барон чинь хүлээстэй тул ганц хүн ч аваад ирж чадна хэмээн хоёр орос дарга дагуулан буцаж очжээ.

	Тэд Бароныг үзээд сая үнэмшиж түүнийг барьсан цэргүүдэд тал өгч,

	— Их самууны эцэс энэ хүнээр дууслаа. Одоо та бүхэн зохих хороо ангадаа очтугай! гээд Бароныг авч оджээ11.

	
6. ГЭГЭЭН ЦАГААН ӨДӨР ГАРСАН ХЭРЭГ

	Усыг хүн, уян зөөлөн гэнэ

	Уяхан сэтгэлийг гүйцээ гэж үү? 

	Хадыг хүн, хатуу ширүүн гэнэ 

	Хатуу сэтгэлийг гүйцээ гэж үү?

	 

	Өгүүлэх нь:

	Өвөл хэдийн эхэлсэн боловч цас их л орой уналаа. Тэгэхдээ бас цасаа харамласан юм шиг бага багахан орж, голдуу шөнөдөө цас хаялаад өглөө болоход шуураад дуусна.

	Ихэнхдээ хараар хүйтэрч, нэгэн хэвийн жаварлаг өдрүүд хойно хойноос цуварсаар өвлийн дундад сар гарсан хойно сая л нэг өдөр, тэнгэр дүнсийж салхи жавар тогтоод, нэвсгэр ширхэгт цасан малгайлан хаялжээ. Цас ингэж хөшиглөн бууж дулаанаар ороход хүүхэд нохой хоёр их дуртай байдаг. Ширхэг татан бууж байгаа цасны зай завсаргүй үй түмэн цагаан зураасан хөшигний цаана байгаа айл мал, мод чулуу бараантан сүүмийж үзэгдэхэд хүүхэд тэсгэлгүй хашхиран тоглодог билээ. Тэд бяцхан алгаа тосож цасны ширхгийг гар дээрээ тусан хайлахад их л олзуурхан инээнэ. Гэтэл настай хүмүүс тэднийг хараад?

	— Байг! Яах чинь вэ! Алгаа тосвол тэнгэр задарна! гэж аашилна.

	Тийнхүү хүүхдүүдийн хөгжиж шуугихыг үзээд бас гөлгөн нохой ихэд хөөрч, нэвсийж орсон цасанд хоншоороо шургуулан хамар дээрээ цас овоолж хар хурдаараа давхина. Үүнийг үзсэн өвгөд хөгшид бас л:

	— Нохой хамраараа цас өлгөөд явж байна. Зуд болно доо гэж дургүйцэн өгүүлцгээнэ.

	Ийм тогтуухан цастай өдөр Туулын бургасан дундах ганц гэрийн гадна нэгэн эхнэр уйлан зогсож байлаа. Тэнгэрээс бөөн бөөн цас газар луу нэвсийн унах лугаа зэрэгцэн, тэр бүсгүйн нүднээс бөөн бөөн нулимс энгэр лүү нь бөмбөрөн унана.

	«Ай хөөрхий! Энэ хорвоо гэгч юутай бөөрөнхий бил ээ! Тэнгэр газарт гэм хийгээгүй өчүүхэн бүсгүй үр намайг юунд ингэж хайр найргүй зовооном!» гэж тэр хүүхэн амандаа үглэн үглэн, улмаар асгаруулан уйлна.

	Энэ бол Норжмаа хэмээх бүсгүй билээ. Норжмаа өөрийнхөө бүхэл амьдралыг эргэн бодож заяандаа гоморхон, нулимс нь улам давхцан бөмбөрнө. Анх багын цагаан цайлган үе өнгөрч аавын гэрээс гарсан нь бодогдоно. Найм хүрч байхад ээж нь нас эцэслэсэн тул эцэгтэйгээ хоёулхан үлдээд мал хөрөнгөө дийлэхгүй самгардаж сандарсан аав нь охиноо зоргод нь тавьжээ. Баян чинээлэг айлын ганц охин хэрхэн өсөж өндийдөг шиг л энэ бүсгүй эрх тааваар өсжээ. Эрх энхрий өснө гэдэг энэхэн биеийн жаргал мөнөөс мөн боловч тэрхүү амтат жаргал зөвхөн хүүхэд ахуй насанд л олддог бөгөөд том болох тутам зовлон болон хувирдаг гэгчийг хүүхэд байтугай эцэг эхчүүд ч тэр болгон мэддэггүй нь харамсалтай. Тэгж байтал Норжмаагийн аав шинэ эхнэр авч гал голомтоо дахин сэргээжээ.

	Норжмаагийн амьдралд энэ явдал эрс өөрчлөлт оруулж, бага насны нь эрх дураараа байдалд эрхбиш хязгаар хориг тавьсан тэр хойд эхтэй үл тохирон, тулга тойрсон хэрүүл тэмцэл эхэлж билээ. Ийнхүү хурц дориун авир зантай, жавхалзсан цагаан бүсгүй Норжмааг нэгэн өдөр Хүрээний нэгэн хээнцэр сайхан эр гуйж ирсэн билээ. Түүний нэр Жамбал. Норжмаагийн эцэг Богдын Хүрээний ганган эрд охиноо өгөхөөс асар их татгалзсангүй. Хойд эх ч хэрүүл, хэл амнаас хөндийрөх болсондоо золтой л инээд алдсангүй.

	Ингэж Норжмаа ганган Жамбалын эхнэр болсон түүхтэй билээ. Гэтэл чухам тэр үеэс өөрийгөө өнчин өрөөсөн хүн хэмээн ойлгож хурц дориун зангаа татаж хүний үгээр явдаг даруу томоотой эхнэр болж хувирсан ажээ. Бага насандаа төдий л анзаарч амжилгүй мартсан хайрт эхийн нь дүр улам улмаар тодрон, ухаан суух тутмаа сэм сэмхэн уйлж явах болжээ. Бас түүний хажуугаар Жамбалын хатуу гараар хэд сайн зодуулж улам ч томоотой, улам ч хайртай болж энэ айлд үүрд үлдсэн түүхтэй билээ.

	Эхнэрээ зодох заншилтай зарим эрийн нэгэн нь Жамбал байсан учир Норжмаа түүнд хорсох ч үгүй, харин тэгж байх учиртай юм шиг боддог байлаа. Үнэнийг хэлэхэд хүний орчлон үүссээр ийм их гэнэн цагаан бөгөөд үнэнч ариун хайр сэтгэлийг тоотойхон үзсэн байж магадгүй.

	Гэтэл Жамбал бол түүнийг хайхрах эр биш байжээ. «Эхнэр маань яах вэ, тулганы зүүнтээ л байж байвал болоо!» гэж Жамбал бүүр түүрхэн бодох бөгөөд өөрөө Норжмаадаа хайр сэтгэлтэй эсэхээ ч төдий л мэддэггүй байсан байх. Ийнхүү байн байсаар зулын гол шиг жавхалзсан цагаан бүсгүй нэг мэдэхэд бөв бөөрөнхий шахам бүдүүн шар эхнэр болж үймээний жилийн нүүрийг үзсэн билээ.

	Одоо Норжмаа нөгөө л ноднингийн Жамбалтайгаа хоёул шөнө сэмхэн дүрвэн нүүж ирээд өвөлжсөн тэр бургасан дундаа яг тэр буурин дээр гэрээ дулаалан бариад үүдэндээ зогсон уйлж байна. Хавар эндээсээ нүүсэн боловч холдсонгүй. Жамбалыгаа эргэж ирээд гэрээ олохгүй зовох буй гэж ойрхон зусаад «Манайх Жамбалынх гэдэг айл!» гэж асуугаагүй байхад нь хүнд хэлдэг байсан тул тэр хавийнхан их багагүй «Жамбалынх» гэж мэдэх болсноор барахгүй, сүүлдээ хөөрхий бүсгүйг шоолж, «эзгүй Жамбалынх», «хий Жамбалынх» гэж хошигнон Норжмааг ирж явахыг хараад:

	— За мань эхнэр, манайх Жамбалынх гэдэг айл гэж хэлэхээр ирж явна гэдэг болжээ.

	Жамбал хавар ч, зун ч, намар ч ирсэнгүй. Өвөл болмогц Норжмаа бушуухан нүүж хуучин буурин дээрээ буужээ. Энэ буурин дээр байсан цагт Жамбал ямар ч шөнө, ямар ч шуурганаар саадгүй олж ирнэ гэж энэ цагаан сэтгэлт эхнэр, хүүхэд мэт итгэн горьдох ажээ. Гэтэл «муу үг модон улаатай» гэгчээр Жамбалын алагдсан тухай аймшигт хар мэдээ дамжин тэнэсээр Норжмааг олж иржээ. Хөөрхий Норжмаагийн уй гашуут өдрүүд ингэж эхэлсэн билээ. Хэчнээн ч уйлав даа! Хүн хэрвээ нулимсныхаа дуслын тоогоор биеэс нь хорж хайлдаг сан бол Норжмаагийн тарган бөөрөнхий бие хэдийнээ хайлж дуусах сан билээ. Ямар ч юм удаандаа хүний сэтгэлээс тавирч мартагддаг хойно Норжмаагийн уй гашуу яваандаа татарч хуучин хэвийн амьдралдаа орж мал ахуй, гэр зуурын ажилдаа дарагдан, овоо байсан билээ.

	Гэтэл энэ цас түүний сэтгэлийг дахин хөнджээ. Өнгөрөгч өвлийн эхээр яг энэ үед Жамбалтайгаа хоёул энд анх нүүж ирэхэд ийм тогтуун дүнсгэр цас нэвсийтэл орж байсныг Норжмаа гэнэт санажээ. Урьдхыг сүрхий анхааран санаж явдаг хүнд, байгалийн ямар нэгэн урвалт буюу бороо цас орох, салхи шуурга хөдлөх хүртэл дараа дараагийн жилүүдэд давтагдах удаа үзэгддэг.

	Тэгэхэд Жамбал нь жигтэйхэн их баяр хөөртэй ирж:

	— Ямар сайхан цас вэ! гэж дуу алдаж байжээ. «Хөөрхий минь дээ! Хүүхэд шиг л энэ цасны ингэж орохыг харан харан баясаж байсан сан. Одоо энэ цасны орж байгааг хардаг ч болоосой доо» гэж бодохоос Норжмаагийн нулимс тийнхүү аяндаа гарчээ.

	Гэвч Жамбал нь яг л ийм цаснаар Туулын харз дээр гоо сайхан Жавзмаа бүсгүйтэй учраад тэгж их баяр хөөр болон ирж, тэр хүүхэнд сэтгэл алдсандаа «Ямар сайхан цас вэ!» гэж байсныг Норжмаа одоо яахин мэдэх бил ээ дээ!

	Жамбалыг явахад Норжмаагийн дотор нэг л эвгүй зөн орж Жамбалыг хориглож ядаад хойноос нь дуудаад хоцорсноо санаж «Би ч муу ёрын зөнтэй хүн дээ! Өнөөдөр бас л нэг базаахгүй совин татаад байх шиг» гэж Норжмаад санагджээ. Тэгээд үхрээ ирмэгц уяж, нохойгоо үүдний дэргэд хэвтүүлэн хоол өгөөд, хаалгаа дангинатал түгжиж аваад бушуухан унтжээ.

	 

	* * *

	 

	Маргааш нь цас арилж, бага зэрэг шуурсан боловч тэнгэр цэлмэг сайхан тунгалаг өдөр боллоо. Норжмаа үхрээ бэлчээж услаад, гадуур жаахан явж үд өнгөрөөсхийж гэртээ ирвэл гадаа нь нэг эмээлтэй морь байлаа.

	Норжмаагийн зүрх палхийж, амьсгаа нь давхцан, «Жамбал маань ирсэн юм биш байгаа даа? Өөр хэн ирэх бил ээ дээ? Тэрийг минь үгүй болсон гэж худлаа ч яригдсан байж магадгүй! Ер нь хүмүүс худлаа их ярьдаг шүү дээ! Даанч тэр минь тийм амархан бурхан болчих ёсгүй л юм сан! Ирсэн хэрэг байх аа! Намайгаа гэж даанч ирмээр дээ» гэж бодсоор гэр өөдөө яаран явж үүдээрээ бараг гүйх шахан орлоо.

	Гэтэл огт танихгүй нэг хар хүн сууж байлаа! Норжмаа айх шиг болон, гомдож гутраад яаж ч болсонгүй хоёр нүдний нь нулимс хацрыг нь даган бөмбөрчээ. 

	Гэтэл тэр хүн:

	— Битгий ай! Би албаны хүн байна. За тэгээд бие сайн байна уу? гэж дуугарлаа.

	Мэндээ мэдэлцээд Норжмаа тэр хүнд цай чанаж өгөх зуур тэр хүн залуучуудын эвлэл гэдэг нэгэн сүрхий шинэ юмны тухай их л олон үг ярьжээ. 

	Гэвч Норжмаад түүнийг анхааран сонсож ойлгон авах сөгөө ч байсангүй.

	Цай уусныхаа дараа тэр хүн:

	— За одоо цаг төр урьдынхтай адилгүй болсон гэдгийг мэднэ биз дээ! Ардын засаг төр тогтсон гэдэг маань ядуу ардуудын үе эхэлсэн хэрэг! Ядуу ард бол баян чинээлэг хүмүүс ба баян хөрөнгөтэй айлын эсрэг тэмцэх цаг болсон. Иймд эхнэр хүн таван цэн мөнгөнөөс илүү зүүлт чимэглэл зүүх буюу хадгалж байж болохгүй! Хэрэв тэгсэн байвал хөрөнгөтний талын хүн, хатад ихсийн зангаа тавиагүй этгээд гэж шууд баривчлан цээрлүүлнэ! Нэг өрх айл гэртээ таван лангаас илүү мөнгөний зүйл, нэг хүн тутамд нэг дээлийн өнгөнөөс илүү торгомсог бараа хадгалж байж болохгүй! Эдгээр хэмжээнээс илүү гарах бүхнийг шууд улсын санд хураана! Хувьсгалт Залуучуудын Эвлэлийн газраас намайг энэ хэргээр томилон явуулсан юм! Ингэхлээр гэртээ байгаа бүх юмаа үзүүл! гэж тэр хүн их л хатуу чанд байдлаар тушаан өгүүлжээ.

	Тэртээ тэргүй хагацлын зовлонд эрсдэж уй гашуу болсон хөөрхий бүсгүй учрыг олсонгүй.

	«Эд хөрөнгө алт, мөнгөний зүйл байж болохгүй л болсон юм байх. Яая гэх вэ! Авах л учиртай юм бол аваг. Би ч тэр байтугай амьд хүнээ, хань ижлээ алдаад байгаа хойно, юмаар ч яах вэ! Хөөрхий тэрнийхээ ясыг өндөлзүүлэх хэрэг юу бил ээ!» гэж бодоод Норжмаа:

	— За та өөрөө үзээд ав даа! гэж авдраа уудлан, шургуулга саваа онгойлгон, ваадан боодлуудыг дэлгэн бүхий л нарийн юмаа тэр хүний өмнө тавилаа.

	Нөгөө хүн нэгэн шинэхэн вааданг суллан авч дэлгээд түүн дээр хурааж авах зүйлээ нямбайлан тавьж эхэллээ. Дээлийн торго хоргойнууд, хилэн, дурдан, болон элдэв үнэт бөс барааг цөм ялган авч гүйцээд алт, мөнгөн эдлэл рүү орлоо. Жамбалын нь хадгалж сүүлд эмээл төхөөрнө гэж байсан бөгтөр хараат ембүүнүүд, мөнгөн аяганууд, тахилын мөнгөн цөгц, Норжмаагийн алтан бөгж, ээмэг, бугуйвч, толгойн бүх хэрэглэл шүр, сувд зэрэг хамаг үнэт нандин зүйлс нь цөм тэр хүний том ваадан руу уван цуван орсоор байгааг Норжмаа үг дуугүй ширтэн суух ажээ. Тэр бүсгүйд одоо харамсан хайрлах зүйлгүй болжээ. Жамбалын нь гоёмсог мөнгөн чимхүүр, баатар цагаан хааны сунгадаг урт дуран зэргийг авлаа. Энэ зүйлс Норжмаагийн сэтгэлд хэчнээн дотно байсан боловч тэр дуугарч хориглож чадсангүй.

	«Эзэн нь өнгөрсөн юм, ингээд л хүний гарт ордог байж дээ! Өөрөө амьд байсан бол өгөх болов уу даа?» гэж бодов. Гэтэл Жамбалын хамгийн хайртай мөнгөн аягыг авч ваадан руугаа хийх зуур хээ хуарыг нь сонирхон үзэж байгаа харагдав. Энэ том мөнгөн аяга хамгийн уран нарийн хээ угалзаар битүү чимсэн бөгөөд ёроолд нь эргэж хөдөлдөг алтан толгойт арслангийн дүртэй билээ. Тэр арслан, Жамбалыг цайгаа шавхан оочих болгонд Норжмаа руу хэлээ гарган ширтэх шиг болж Норжмаа дандаа инээд нь хүрдэг байж билээ. Энэ аяганаас өөр аяганд Жамбал юм ууж идэх дургүй бөгөөд үргэлж: Миний арслант аяга хаана байна? гэж хүүхэд мэт нэхэж сураглаж байдаг сан! Одоо Жамбалаас Норжмаад үлдсэн сүүлчийн нь дурсгалыг энэ хүн авах гэж үү?

	Норжмаа гэнэт хий салхи мэт үсрэн дүүлж, тэр тарган биедээ баймгүй хурдан шалмагаар нөгөө хүний гараас Жамбалынхаа хайртай аягыг шүүрэн авахад цаад хүн ихэд цочжээ.

	— Та яаж байна вэ? Би албаны... гэж сүрхий нухацтай хэлтэл нь Норжмаа түүний үгийг тасалж:

	— Би ганцхан энэ аягыг өгөхгүй! Яасан ч өгөхгүй! гэж чанга хэлжээ.

	— Өгөхгүй гэнэ ээ? Таны дураар орхих юм уу? Засаг төрийн хууль ёсоор хураан авч байгаа юм. Наад аягыг чинь ямар ч гэсэн авна даа! Хэрэв өгөхгүй гэвэл таныг хүлж байгаад авна! Эс болбол яам тамганд хүргэж, хүнд эрүү шүүлт тулгаж байгаад авна гэхэд Норжмаа гомдох уурсах хосолж:

	— Яавал яа! Би энэ аягыг л лав өгөхгүй! Бусдыг бүгдийг, энэ гэр орныг ч, мал хөрөнгө, гадаа байгаа нохойг ч авбал ав! гээд аягыг ардаа барин ухарлаа.

	— Тийм вий! гээд нөгөө хүн, Норжмаа руу босон давшиж ирэхэд Норжмаа улам ар тийш ухран явсаар зүүн авдартаа тулж зогстол гар дор нь нэг юм тээглэхийг үзвэл үйсэн иштэй хутга байв. Нөгөө хүн, бүр дэргэд нь хүрч ирсэн тул Норжмаа гэнэт шийдэж: 

	— Чи яв! Зайл! Би ална шүү! Тэртэй тэргүй би үхэл хагацал үзээд зовж байгаа хүн! гээд хутгаа барин давшваас тэр хүн айж ухран ум хумгүй зугтжээ.

	Норжмаа ууртаа түүний хойноос хэд алхтал тэр хүн санд мэнд гарч мориндоо мордон давхиж одсонд хүүхэн сая сэхээ орж,

	— Би яана аа? Нөхрийнхөө ясыг өндөлзүүлэх булай юм боллоо гэж үглээд хутгаа шидэж орхин, цурхиран уйлав. 

	
7. ХӨШИГ НЭЭГДЭВ

	Ухвар хөнгөний алдаа мадаг 

	Ул шагайгчийн амтат зууш 

	Алдсан алдаагаа засна гэдэг 

	Атаат дайсанд хатуу цохилт!

	 

	Өгүүлэх нь:

	— Залуучуудын эвлэл гэж хаана байдаг юм бол? хэмээн нэгэн эхнэр, Хүрээний нэгэн гудамжинд тохиолдсон нэг хүнээс асуув. Тэр эхнэр ембүү хондлойтой сайхан бөгтөр халтар хээр морь унаж том хар богц тавьсан, дулаахан тохилог хувцасласан байв. Харваас зүс царай үзэсгэлэн, тарган цатгалан тул цаад хүн нь Хүрээний нэлээд шалиг хүн байж:

	— За мэдэхгүй дээ, эндээс зааж өгөхөд ч хэцүү дээ. Хоёул манайд очиж тэндээс би зааж өгье дээ! гэв.

	— Тэр чинь танайд байдаг хэрэг үү? гэж нөгөө эхнэр асууваас тэр хар хүн залирхаг нүдээ жартайлган инээмсэглэж жир бишийн харцаар ширтэж,

	— За магад ч үгүй дээ! Ямар ч гэсэн би чамайг гомдоохгүй гэсэнд хүүхэн:

	— Та чинь яасан маягтай хүн бэ! гэж ширвээд морио гуядан цааш оджээ.

	Нөгөө эр хойноос нь харан зогссоноо:

	— Тэр гэм, хүүе! гэж амандаа өгүүлэн толгой сэгсэрчээ.

	Нөгөө эхнэр тэндээс цааш явж нэгэн лам хүнээс:

	— Залуучуудын эвлэл гэж хаана байдаг юм бол? гэж асуусанд лам их л муухай хараад:

	— Хэн мэддэг юм бэ! Чи яах гээ вэ! гэж зандрах шахам асуусанд хүүхэн нэлээд эргэлзээд цааш хэсэг явснаа нэгэн өвгөжөөр хар хүнээс бас л,

	— Залуучуудын эвлэл гэдэг хаана байдаг юм бол? Та надад зааж өгнө үү? гэсэнд тэр хүн жаахан түдгэлзэн, ийш тийш хараад:

	— Тэр явж байна! гэж заав.

	Заасан зүгт нь харвал хошмогтой дээл өмссөн нэгэн залуу хүн их л яаруу явж байлаа. Тэр хүн рүү явах зуураа «Залуучуудын эвлэл гэдэг маань ийм хүн байсан юм уу? Ямар хачин нэртэй юм бэ дээ» гэж тэр эхнэр боджээ. Ойртон очоод тэр хүнийг "Эвлэл гуай!" гэж дуудах хэцүү үеийн хүн ажээ. Гэтэл их албаны хүнийг гуайлахгүй дуудах хэцүү. Дэмий гайхахдаа зүгээр:

	— Хүүе гэж дуудаад зогсоход нь би тантай уулзах гэсэн юм сан. Та Эвлэл гэдэг хүн мөн үү? гэж хэлтэл нөгөө хүн их л инээж:

	— Та юу яриад байна вэ? Би чинь Данзан гэдэг хүн. Харин би эвлэлийн гишүүн билээ гэж хариулжээ.

	Үүнд нөгөө хүүхэн:

	— Эвлэлийн гишүүн гэдэг чинь юу гэсэн үг вэ? гэлээ.

	— Эвлэлийн гишүүн яах вэ дээ, эвлэлийн гишүүн л байгаа биз! Өөр юу гэх вэ? Та ер нь тэгээд яах гэж яваа хүн юм бэ дээ? гэсэнд хүүхэн:

	— Би, Залуучуудын эвлэл гэгчид очиж яваа хүн гэсэнд түүнийг дагуулан явлаа.

	 

	* * *

	 

	Залуучуудын Эвлэлийн Төв Хороонд нэгэн эхнэр, хоёр ваадантай юм барьсаар уйлан орж ирэхэд тэнд байсан дарга тэргүүлэгчид их л гайхаж билээ.

	— Та юу гэж явна? хэмээн асууваас нөгөө эхнэр:

	— Би танай албаны зүйлийг авч ирлээ. Учрыг мэдэхгүйн харгаагаар саатуулж өнөө хүргэсэн буруугаа хүлээе гээд хоёр ваадантай нэлээд хүнд юмыг ширээн дээр тавив.

	— Юун албаны зүйл бил ээ? Энэ чинь юу юм бэ? Таны нэр хэн бэ? гэж гайхсан хүмүүс асуусанд:

	— Норжмаа гэж тэр эхнэр нэрээ хэллээ.

	— Танайх хаана байдаг вэ?

	— Манайх Сонгинын бургасанд.

	— Танай нөхөр?.. гэхэд хүүхэн уйлан байж,

	— Тэрний минь нэрийг битгий дурсаж үз! Дайнд алагдсан юм гэв.

	— Тэгээд та юу гэж яваа юм бэ? гэсэнд Норжмаа, болсон бүх явдлыг эхнээс нь адгийг нь хүртэл тоочоод, 

	— Тэгээд би нөхрийнхөө ганц хайртай аягыг өгөхгүй түүний оронд юу л дуртайг гэр орон, үхэр мал хамаагүй ав гэсэнд тэр хүн авсангүй. Заавал тэр аягыг авна гэж дайрахад нь би учраа олохгүй мунхаглаж хутга гарт дайралдсаныг шүүрэн авч давшсанд нөгөө хүн зугтан энэ юмсыг авалгүй гараад явчихсан. Би ч учраа ололгүй байж шөнө болгоод өнөө өглөө энэ юмсыг аваад нааш гарлаа. Албаны юмыг албанд нь өгөх ёстой. Би ер өгөхөөс татгалзсан зүйлгүй. Би засаг төрөөсөө юугаа харамлах бил ээ дээ! гэж уйлан өгүүлэхэд тэнд байсан хүмүүс цөм уярч билээ.

	Дараа нь тэрхүү Норжмаа хэмээх цайлган үнэн сэтгэлт бүсгүйд учир явдлыг тайлбарлан ярьж дуусаад:

	— Бидний залуучууд болон ардын засгийн зүгээс айлын хөрөнгө болон хүний биед халдаж үнэт зүйлсийг хурааж ир гэж тушаасан зүйл огтгүй! Тэгэх ч ёсгүй! Харин шинээр үүсэн тогтнож байгаа хувьсгалт улс, ардын төр маань эд мөнгөний сан хөмрөг нимгэн тул хөрөнгө зөөр хуримтлуулж хойшдын ажил үйлсээ хөл дээр нь босгож явуулах хэрэгтэй байна. Түүнд ард түмэн аль болох хэрээрээ туслах учиртай. Үүнийг тайлбарлан таниул гэж эвлэлийн гишүүдийг Хүрээний дотор хуваарилан ажиллуулсан юм. Энэ ажилд дээрх учир үл ойлгосон зарим нэгэн маань хэтрүүлж алдаа гаргасан байна. Бид үүнийг засна. Та зовох юмгүй. Одоо юмаа аваад яв даа! Өөр хүсэх асуух зүйл байвал харин зоволтгүй яриарай гэхэд тэр хүүхэн:

	— Ер нь энэ мэтээр ямар ч хүн явж магадгүй юм байна даа. Би ганц гэр ганц бүсгүй хүн их л хэцүү болох нь дээ... гэж аяархан өгүүлэхэд нь:

	— Хэрэв тийм байгаа бол танайхыг гишүүдийн хүч туслалцуулан нүүлгэж айлтай айлсуулан буулгаж өгч болно гэсэнд эхнэрийн нүд сэргэж,

	— Тэгвэл нүүх юм сан! гэлээ.

	— За тийм бол одоохон бид хэдэн хүн тантай хамт явуулъя. Та түр гадаа хүлээж байна уу гэхэд Норжмаа гарахаар босов.

	— Та энэ юмаа аваад яв гэж дуудваас Норжмаа:

	— Үгүй. Би энэ зүйлийг авахгүй. Надад ч хэрэгцээ байхгүй, эзэн нь үгүй хойно би үүгээр яах вэ! Харин би ардын засаг төрдөө бэлэг болгож сайн сэтгэлээсээ өгье. Үүнийг чамлахгүй бол тогтоон ав даа гэж билээ.

	Үүнд цөмөөрөө гайхан чив чимээгүй болцгоосон бөгөөд ард түмний оргилон гарах сайхан сэтгэлийг албадан шаардах хэрэггүй байсан ажээ гэж бодоцгоов.

	 

	* * *

	 

	Хөөрхий бэлэвсэн эхнэр Норжмааг хэн тэгж дээрэлхэн сүрдүүлж Залуучуудын эвлэлийн ариун нэрийг зээлдэн гутааж явсан болохыг даруй олж илрүүлэх хэрэгтэй гэж бүх гишүүдэд мэдэгдэв. Гэвч энэ нь тийм их ажил бололгүй мэдэгдлээ. Норжмаагийн гэрийг нүүлгэж Хүрээн дэх хашаанд нь авчирч буулган, хамаг түлээ юмыг нь бэлтгэж хашаа хаалгыг нь сэлбэж, үхэрт нь өвс тэжээл олж өгч тохинуулаад буцаж ирсэн залуус, мөн Туулын бургасанд нэгэн хүн үхлүүт хэвтсэнийг олсон байжээ. 

	Түүнийг үзээд Норжмаа сандран,

	— Энэ нөгөө хүн мөн байна гэсэн тул түүнийг авч ирсэн билээ.

	— Энэ тухай хэргийг эрхлэн шийтгэх газраас байцаан үзвэл тэр нь хөх Дагва гэдэг хүн ажээ.

	
8. ОН ДУУСАВ

	Алдарч сулраа нь үгүй

	Амраг сэтгэлийг унагааж 

	Алсын замаас дуулдах 

	Аюулт мэдээ хэцүү!

	Энэхэн насны сайхныг

	Эзэнгүй орхих хэцүү 

	Эртний ууган сэтгэлийг 

	Эмтэлж өөрчлөх хэцүү...

	 

	Өгүүлэх нь:

	Байгаль дэлхий, тэнгэр огторгуй хүртэл заримдаа давчдан цухалддаг юм уу даа гэмээр битүү зузаан үүлс бүрхжээ. Баруун хойд зүгийн жавар салхины аясаар нүдэнд үл өртөх жижигхэн цасны ширхэг үе үе нүүрэнд тусна. Цасан шуурга хөдлөх нь дээ гэж хашир хүмүүс сэтгэл зовон үглэж, айлууд түлш модоо базааж гэр бараагаа янзлан, морьтой нь морио, үхэртэй нь үхрээ дулаан байранд оруулж, өвс бордоо базаав.

	Лувсандулам гуай бяцхан бор гэрийнхээ гадаа зогсож тэнгэрийн баруун хойд хагасыг тэр аяар нь бүрхэн бүтээсэн нүсэр бараан үүлсийг удтал ширтэн зогссоноо, 

	— Жавзмаа! Миний хүүхэн гэртээ дулаан сууж байгаарай гэхэд гэрээс цээлхэн нарийн дуу сонстон,

	— Та хаачих нь вэ? гэв.

	— Би түлээний зах орж жаахан мод олж ирэлгүй горьгүй нь дээ. Энэ тэнгэрийн царай нэг л биш... гэхэд бяцхан бор гэрээс нэгэн үзэсгэлэн төгс гоолиг бүсгүй гарч ирсэн нь дун хясааны бор хавьс ясан дотроос далайн сувд гарч ирдэг лүгээ адил ажээ. 

	Тэр:

	— Хэрэггүй! Би явъя. Та гэртээ бай! гэж их л сандран өгүүлнэ.

	— Юу гэсэн үг вэ, хүү минь! гэвээс Жавзмаа:

	— Битгий зов, та! Одоо ямар гамин байх биш! Би ердөө алзахгүй гээд хэдэн цаас авч түлээний зах руу одлоо.

	Жавзмаагийн хойноос нүд салгалгүй харж зогссон Лувсандулам гуай толгой сэгсрэн инээмсэглэж,

	— Хөөрхий дөө! Мөн ч хүүхдээрээ амьтан юм шүү  дээ! Ийм сайхан бэртэй хүн ч жаргана даа! Хааны л хатан баймаар хүүхэн дээ! За хаан ч гэж дээ! Тэгж торго дурданд хөлбөрч битүү газар цонхийж цайж сууснаас эрүүл салхинд явбал энэ минь улам сайхан болж гялалзаж явах байх! гээд царай нь барайж, — Эвий хөөрхий! Алийн болгон ч ингэж ганцаараа хэсэж явах бил ээ дээ! Хөөрхий Дандар маань амьд мэнд сэн бол заавал манайхаар ирэх учиртай сан... Энэ үхээрийн муу дайн самуун гэдэг дээ! Лав тэр хүү өнгөрсөн болохоос зайлаагүй дээ, бурхан гончигсум минь! гэж залбирч, нэгэнтээ санаа алдаад гэртээ оржээ.

	Орой болсон хойно Жавзмаа нэгэн тэрэг түлээ авч иржээ. Гэрийн дэргэд түлээг буулгуулаад түлээний эзнийг буцаамагцаа Жавзмаа гэрт яаран орж Лувсандулам гуайн хажууд наалдан сууж эвлэгхэн зөөлөн гараараа эмгэний бөгтөр цээжийг тэврэн, нүүрээ элгэнд нь наах мөртөө гэнэт асгартал уйлав. Эмгэн анхандаа түүнийг эрхэлж байна гэж бодон инээмсэглэж байснаа гэнэт түүний уйлж байхыг мэдээд учиргүй сандарч,

	— Яав хүү минь? Юу болов? гэж асууж шалгааж гарлаа.

	Жавзмаа анхандаа үг ч хэлэх сөгөөгүй уйлан байснаа дуу нь улам чангарч хүүхэд мэт цурхиран уйлж,

	— Дандар минь гэнэт санагдав... гэж арайхан хэлж.

	Энэ үгийг сонссон эмгэн ч бас уйлж, хөгшин залуу хоёр чинь сэтгэлийн гашуудлаа хуваалцан уйлалдлаа. 

	Тэгээд эмгэн:

	— За хүү минь! Одоо биеэ барь! Энэнээс илүү уйлж болдоггүй юм! Нулимс ихэдвэл муу болно! Одоо зулаа өргөчих! Санаж сэтгэх юм байвал бурханд залбир! Энэ хорвоод мөнх хүн гэж байх биш! Нэгэнт өнгөрсөн хүн босож ирдэггүй юм! Хэчнээн уйлаад нэмэргүй. Одоо болно! Сэтгэлээ чангал! Хүний хамгийн чухаг сайн юм гэвэл сэтгэлээ барьж чаддаг зоригийг хэлдэг юм! Хүний хамгийн муу юм гэвэл сэтгэл султай хүнийг хэлдэг юм, хүү минь! гээд Жавзмаагийн духыг үнсэж мойног бор гараараа хилэн хар үсийг нь илбэж байлаа.

	Удалгүй гэрийн хоймор дахь утаа тортог болсон жижигхэн гүнгэрваатай бурхны өмнө бяцхан гуулин цөгцтэй шар тосон зул сүүмэлзэн мандаж, алс холын тоост замд цэрэг эрийн ёсоор насан өнгөрсөн эр чадалт Дандарын хойдын буянд зориулан гийгүүллээ. Түүний хойноос эх нутгийн нь тэнгэр сүүрс алдах адил салхи сүнгэнэн үлээж цасан шуурга дэгдлээ.

	Шөнө гэрийн гадаа шуурга янз бүрийн авиа чимээ гаргаж улин шуугин исгэрэхийг чагнаж нойр хүрэхгүй хэвтэхдээ Товхон ханы гоолиг сайхан бүсгүй Жавзмаа, Лувсандулам гуайгаас нууж чимээгүй уйлсаар байлаа. 

	«... Хөөрхий түүнийгээ би хэчнээн эрсэн бил ээ дээ! Бид хоёр уулзаж учрах заяа байсангүй дээ! Хожим нь сонсоход даанч ойрхон газраар зөрсөөр явсан дуулдсан» гэж бодохоос тэгж ойрхон зөрж явахдаа учрахгүй яалаа гэж улам улам гомдон харамсана. Салхи шуурган дунд үнхэлцгийн чинээ борхон гэрт хөөрхий бүсгүйн нулимс жолоо таталгүй асгаран байвч тэр хүн хэрхэн эргэж ирэх бил ээ дээ!

	 

	* * *

	 

	Лувсандулам гуайнд гаднаас хүн ирэх нь ховор. Гагцхүү өдрийн од мэт үзэгддэг хүн нь Галсан билээ. Галсан бол дунд зэргийн нуруутай, гучин тав орчмын настай цэвэрхэн эр билээ. Тэр хүн нүдэнд дулаахан хувцаслаж хүмүүстэй эелдэг дотно харилцдаг, даруу төлөвхөн, ухаалаг хүн ажээ. Лувсандулам гуайнд ирэх тоолон тэр бага сага шар тос, чихэр жимс буюу гурил будаа авчирч өгнө.

	Галсан, Жавзмаагаас өмнө ч ингэж хааяа ирдэг л байсан. Тэр л хэвээр хааяа ороод гардаг байлаа. Энэ хүний гэмгүй даруу байдал, шулуун үг яриа, зөөлөн харц, тусч сэтгэлд нь Жавзмаа эртний дасжээ. Лувсандулам гуай ч Галсанг өөрийн хүү мэт үзэж маш сайн байдаг билээ. Дандарыг үрэгдсэн сураг сонсоод Галсан их л уруу царайлан сууж, сүүрс алдан:

	— Ямар сайн байх вэ дээ! Хэдийгээр би танихгүй боловч, бид ялгаа нь юу байх вэ? Нэг маань үрэгдэхэд бусдад нь ямар аятай байх вэ! Энэ дайн дажин ер нь их юм үрлээ шүү... За тэгээд бид та хоёрт чадах хэрээрээ тус болно доо гэж ярьж суусан билээ.

	Энэ удаа ч Галсан ирээд ойр зуурын зүйлс ярьж суугаад нэлээд удаж буцжээ. Түүнийг гарсны хойно Жавзмаа их л бодол болон, «Одоо ер нь би яана даа? Хэнийгээ гэж хаашаагаа явж байх юм бил ээ дээ? Эндээ, энэ хөгшний дэргэд атга чимх хоолыг нь хороож дэв дэмий суугаад ч яах юм бил ээ дээ. Нэгэнт ийм болсноос хойш өөрийн орон нутгийг бараадсан нь дээр ч юм уу даа» гэж эргэлзэн гайхахдаа:

	— Би нутгаа барааддаг юм бил үү дээ... гэж сулхан дуугарчээ.

	Лувсандулам гуай энэ үгийг сонсоод бодол болон, «Чааваас даа, хөөрхий. Нутгаа гэх нь зөв боловч нутгаа бараадаад ч яах юм билээ дээ. Нутагтаа очоод хань ижил нь үгүй болохоор улам ч эвгүй болно доо. Хаашаа ч харсан, хаана нь ч орсон дандаа л цаадхын нь дуртгалтай юм харагдаад бүр ч хэцүү байх шүү дээ. Тэгээд Хүрээ орох сон гэж бодогдоно. Алийн болгон ч тэнэх юм бил ээ дээ. Тэгсэнд орвол нэгэн газар тохижиж суувал дээр сэн дээ» гэж бодоод: 

	— Хүү минь эндээ тохижиж суусан нь дээр дээ... гэв.

	Үүнд Жавзмаа дотроо: «Зайлуул даа, Лувсандулам гуай намайг эндээ тохижиж суувал дээр гэх юм. Би яаж ч тохижих юм бил ээ дээ! Намайг Галсантай суулгах гээ юм болов уу? Нээрэн ч би нутаг ороод юугаа ч хийх билээ дээ! Дандар минь тэнд байх биш...» гэж бодоод:

	— Ганц бүсгүй хүн, хүний нутагт яаж ч тохижих юм бил ээ дээ гэж өгүүлбээс Лувсандулам гуай зориглож,

	— Аль болтол ганцаараа явах бил ээ дээ, хүү минь! Өнгөт ертөнцийн жам хойно өтөлж хөгшрөхөөсөө өмнө хань нөхөртэй болж, үр хүүхдээрээ хөлөө хучуулж амар суух хожмын өдрөө бодохгүй бол алдана шүү, хүүхээ! Чам шиг сайхан бүсгүйд сайн нөхөр олдолгүй яах вэ гэвээс Жавзмаа дув дуугүй бодлогошрон суужээ.

	— Дэргэдээ нэг хань бараатай болбол сэтгэлийн уй гашуу ийгээс хурдан арилдаг юм. Орчлонгийн ёс, олны жам хойно юуг нь халширч цөхөөд байх вэ! Миний хүүхэн надад нуулгүй хэлчих! Галсан хүү ер нь чамд ямар санагддаг вэ? Чи түүний эхнэр болбол дургүйцэх үү? гэж шууд асуусанд Жавзмаа:

	— Би одоо энэ газар ээж минь болсон таны үгэнд эс ороод хэний үгэнд орох бил ээ дээ! Галсанг ч сайн хүн гэж би боддог доо. Гэвч Галсан над мэтийн орон гэргүй хэрж хэссэн бүсгүйг юунд тоох билээ дээ... гэв.

	— Яалаа гэж дээ, хүү минь! Чи хойшхоо л бод. Наагуурхийг нь би зохилдуулъя гээд Лувсандулам гуай, «Өдий насан болсон хойноо анх удаа хүний зууч болж хөндлөнгийн хоёр хүүхдийг холбох ёстой байсан юм байхдаа би! Юу болдог бол доо. Хоёулаа л миний хүүхдээс өөрцгүй амьтад даа. Хожим хойно тун болохгүй болж гэхэд амьд мэнд байвал очоод загнаж байхад миний үгнээс гарахгүй хүүхдүүд байгаа юм. За яах вэ. Хөгшин чавганцад ямар эрээ цээр байх биш, хөдөлж үзнэ дээ» гэж боджээ.

	Хоёр хоногийн дараа энэ тухай Галсан хэдийнээ мэдэж, тэр ч байтугай анх харах цагаас сэтгэлийг нь булаасан боловч хүний эхнэр гэж сонсоод ажиг сэжиггүй явсан Жавзмаатай суух болсондоо тэсгэлгүй баясжээ.

	 

	* * *

	 

	Лувсандулам гуайн бяцхан бор гэр шөнийн турш гал гэрэл гялалзан, яриа хөөрөө дуулдан ер бус байлаа. Ойр орчны айл түүнийг хараад,

	— Үгүй энэ ер тун айхтар чавганц шүү! Өдий шөнө орой болтол юугаа хийж ингэж байдаг бил ээ дээ! гэхэд зарим марзан нэг нь:

	— Цаадах чинь үхэхээсээ наана нэг гэрлээд үхье гээд ямар нэг өвгөн олж ирээд хурим хийж сууж ч чадах л эмгэн дээ! гэхэд хажуугийн нь хүмүүс:

	— Хош! Нүгэлтэй золиг вэ! Лувсандулам гуайг ч арай тэгж муу хэлж болохгүй хүн шүү! Чамд ямар гэм хийсэн биш! гэлцэж байлаа.

	Лувсандулам гуайн гэр дэх ер бусын байдал шөнөжин үргэлжилжээ. Их гал дүрэлзтэл түлж тарган мах чанаж, бууз жигнэн, галуун хүзүүт задалж идээ чихэр дэлгэн их л хөл болж гэр дотор эмгэн, Жавзмаа, Галсан, түүний дотно нөхөр нэгэн залуу хүн энэ дөрөв янз бүрийн сонин юм ярилцан инээлдэн сууна.

	Эмгэний сэтгэл их хөдөлжээ. Галсан тун ихэд баярлаж нөгөө залуу нь сайхан бүсгүйтэй нийлэх гэж байгаа Галсангийнхаа аз заяанд атаарханхан, сэм сүүрс алдаж сууна. Харин Жавзмаа үе үе санаа алдах боловч түүнээ бусдад мэдэгдэхгүй сэн гэж аль болох аятайхан царай гарган сууна. Гэвч түүний сэтгэлийн гүнд гашуун уйтгар зангирчээ. Алс холын уул даваанууд, буун дуу нижигнэсэн тал хөндий тоосон дунд дүүлэн давхих морьд наран салхинд царай нь гандсан цэрэг эрс, ган сэлмийн харшин зөрөх үзүүр, шороон дээр тунаж шингэсэн цус, амь алдан хэвтээ дайчин эр сэтгэлийн нь гүнд үзэгдсээр байв. 

	Үүр гийх дөхсөн тул унтацгаах болж цөмөөрөө гадаа гарвал шуурга намджээ.

	— Ай хөөрхий! Хүний муу арилдаггүй, тэнгэрийн муу арилдаг гэдэг үнэн юм даа! Хэчнээн ч хоног шуурав даа, энэ шуурга! гэж Лувсандулам гуай өгүүлэн цөм гэрээс бяцхан холдтол нэгэн морьтой хүн харанхуй дундаас тодрон гарч ирлээ. 

	Лувсандулам эмгэний бяцхан бор гэр ойртох сацуу тэр хүний унаж яваа морины хөл улам хөнгөрөн, аяар зөөлхөн дуугаар үүрсэнхэн дуугарч, харанхуйд зогсож буй Лувсандулам гуай, Жавзмаа хоёр өөд жолоо булаан тэмүүлэхэд эзэн хүн нь гайхан амыг нь татасхийж,

	— Сайн байна уу? Лувсандулам гуай! гээд мориноосоо буух нь их л таньдаг хүн шиг санагдсанд:

	— Сайн байна аа. Амархан сайн уу? Та хэн бэ? гэж эмгэн хариу асуувал:

	— Би Дандар байна гэж нөгөө хүн тайван өгүүлж эмгэнд ойртон ирлээ.

	— Еэ бурхан минь! Чи чинь, манай Дандар уу? Хүү минь амьд юм сан уу? Яадаг билээ, гончигсум минь! Чамайг чинь талийгаач болсон гэж дуулсан юм сан... гэж дуу алдан Лувсандулам гуай аль ч учраа олохгүй сандрахад Дандар:

	— Би амьд байлгүй яах вэ! Тантайгаа уулзах гэж, бас Жавзмааг эрж олох учиртай болохоор үхэхгүйг хичээж яваад амьд ирлээ гэж инээхэд нь Жавзмаа:

	— Дандар! Би энд байна... гээд ухасхийн очиж тэвэрснээ муужран унажээ.

	— Иш-ш, хүүхэд минь! За за орцгоо! Би энэ хоёр хүүхдийг гаргаж өгөөд ирье! Манайх ч бас зочинтой шөнөжин шуугилаа шүү... гээд Лувсандулам гуай мэл гайхан зогссон хоёр залуу дээр очлоо. 

	Дандар ч Жавзмааг тэврэн гэрт арай багтаж орлоо.

	Яг энэ үеэр нэгэн морьтой хүн хүрэлцэн ирсэн нь архаг Гончиг байв. Тэр угаас Хүрээний хүн болохоор Лувсандулам гуайнхыг хэзээний андахгүй бөгөөд баруун замын байлдаан төгсөж, Дандар хороо цэргийнхээ хамтаар бууж ирэхдээ тохиолдон энэ шөнө энд уулзахаар ярилцсан ёсоор ийнхүү оройтон ирсэн хэрэг ажээ.

	— За хүүхэд минь! Ийм ч айхтар хэрэг байх гэж! Би гэдэг амьтан өтөлж зөнөсөн хойноо л нүгэл хурааж гүйцлээ шүү! Одоо яана аа! гэхэд Галсан,

	— Зүгээр, бүү сандар! Амьд мэнд ирсэн хойно бид ч баярлах ёстой. Харин яг өдийд ирсэн нь сайн болж. За та, миний тухай битгий дурсаарай. Хүний сэтгэлд юм орж мэднэ. Сэтгэлдээ сэвгүй сайн сайхан аж төрөг. Би сүүлд танайхаар ирнэ гээд хоёр залуу тэр чигтээ цааш явлаа. Эмгэн тэндээ хэсэг зогссоноо алгуур сажилж гэрт ороход Жавзмаа хэдийн сэргээд уйлж сууснаа үүд нээгдэх сацуу их л цочих шиг болохыг Лувсандулам гуайн гярхай нүд ажиглав.

	— За хоёр хүүхэд маань ч явлаа даа. Өнөөдөр чинь яасан сайхан өдөр вэ!

	— Лувсандулам гуай та сайн байв уу? гэхийг нь сонсоод сая харвал архаг Гончиг ажээ.

	— Хүүе! Сайн байлгүй яах вэ гэсээр тэр дөрөв ийнхүү санамсаргүй нэгэн дор гэнэт цугларч элэг тэнийн бөөн баяр хөөр болсоор өглөө болсныг мэдсэнгүй. Дандарын морины үүрсэх сацуу гэрээс тэр дөрвийг гарахад цэлмэгхэн сайхан өглөөний алтан шар наран дөнгөж сая мандаж байлаа.

	Шинэ тусаж байгаа шижир нарны гэрэлд газар малтасхийн зогсож байгаа хээр морийг хармагц Жавзмаа:

	— Хүүе, миний «жаал хээр!» гэж дуу алдан ухасхийж очиход, хээр морь, Жавзмаа өөд хошуугаа өгч үүрсэнхэн, хоёр нүднээс нь том том нулимс гаран өнхрөх үзэгдэв. Энэ, сацуу Дандар гэнэт сэхээ авч:

	— Би энэ морийг, Тэрэгт шаазгайн нуруунд шивээлэн бүгж байсан гурван овоохойн гаднаас өнгөрсөн хавар авсан юм сан. Арай... гэтэл Жавзмаа яаран,

	— Тэр овоохойд чинь би байж байгаад, энэ жаал хээрийгээ алдсан юм! гэжээ. 

	Тэд сая учраа ололцон Жавзмаа:

	— За яах вэ, яах вэ! Чи минь л авсан хойно! Миний жаал хээр чамд тусалж, чамайг над өөд авч ирж шүү дээ! Одоо юм бүхэн сайхан боллоо. Хараач! Наран сая ургаж байна! гэхэд Дандар бас,

	— Тийм! Наран сая ургаж байна! Чи яаж энд намайг ирэхийг мэдсэн юм шиг байж байв аа? гэж сайхан цагаан шүдээ яралзуулан инээж хэлэхэд Жавзмаа:

	— Би чамайг олон сар хүлээсэн шүү... Энэ яасан сайхан тунгалаг наран бэ! гэж ургахын улаан наран сөрөг харахад Лувсандулам гуай, шинээр мандаж бүхий ардын нам засаг, үеийн үед өглөөний энэ наран шиг улам улмаар мандаж, түүний их үйлэн хэрэгт амь биеэ хайргүй зүтгэн явалцсан гурван хүүхдийн минь аз жаргал үүрд дэлгэрч байх болтугай гээд өглөөний шинэ цайныхаа дээжийг цацлан тахил болгон өргөж байлаа.

	Энэ бол шинэ оны шинэ өдрийн наран билээ. Энэ үеэс хувьсгалт Монголд он тоолол өөрчлөгдөн, монголын Олноо өргөгдсөний арван хоёрдугаар он буюу аргын нэгэн мянга есөн зуун хорин хоёрдугаар оны эхэн сарын шинийн нэгний өдөр гэж бичигджээ. Ийнхүү аугаа их үйл явдлаар дүүрэн 1921 он дуусаж 1922 оны 1 дүгээр сарын 1-ний өглөөний наран мандлаа.

	 

	1968—1971 он.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)



	
1972 оны хэвлэлийн Хэвлэн нийтлэлийн мэдээлэл

	Ж. ДАМДИН

	 

	БУУН ДУУН

	(баримтат тууж)

	 

	УЛСЫН ХЭВЛЭЛИЙН ГАЗАР

	УЛААНБААТАР — 1972

	 

	Мон

	Д-27

	 

	
Заметки

		[←1]
	 Самбуу бол Түшээт хан аймгийн Эрдэнэ ван Намсрайн хошууны ард бүдүүн хэмээх Бадрахын ууган хөвүүн юм




	[←2]
	 Ардын хувьсгалын ууган цэрэг, чин зоригт ард Самбуу зааны шарилыг одоогийн Алтанбулаг хотын баруун өмнөх Төгсгөө булгийн нэгэн элсэн довцог дээр оршуулжээ




	[←3]
	 Гамингаас монголын Хиагт сүвийг харгалзуулахаар удаа дараа томилон очуулсан гурван мянган морьт цэргийн дээр Барон жанжны хоёр дахь удаагийн дайралтын үеэр Го Силиний бие хамгаалж яваад Хиагтын газраа хоцорсон 1500-тай нийлж гамингийн 4500-гаад морьт цэрэг бэлхнээ байсны дээр Хүрээний зүгээс Манжуурын төмөр замыг амиадан дүрвэж очсон 6—7 мянган явган цэрэгтэй нийлж тийнхүү нийтдээ арав гаруй мянган гамин цэрэг болж 1921 оны 3-р сарын 18-ны өдөр монголын партизан цэргийн өмнөөс байлдсан гэдэг учир ийм бүлгээ




	[←4]
	 Гонгор дайчин бэйс бол Автономитын үеийн сэхээтэн бөгөөд хувьсгалт, монголын үеийн улс төрийн зүтгэлтэн, сүүлд Амар сайд гэж алдаршсан хүн билээ.
Үүний эцэг нь Агдан хэмээх хүн байсан бөгөөд Гонгор хожим нь утга зохиол - түүхийн ажил оролдож эхлэхдээ өөрийн нэрийг эцгийнхээ нэрийн үсэг орсон Амар хэмээх нэрээр сольсон ажээ




	[←5]
	 Уялга харуул хавиас анх журамт цэрэгт байгаад дараа нь цагааны талд урван очсон Эрэнжавын Чимид гэгч хүн тэдэнд оногджээ. Тэр амьд мэнд гарсан хоёр орос хүний нэг, хувьсгалын партизан Марьтин Чирков гэгч саяхан болтол Зүүнхараа хотод амьдарч байлаа




	[←6]
	 Одоогийн Зүүнбүрэнгийн сангийн аж ахуйн хоршооны дарга, сайн анчин Цэнд-Аюушийн төрсөн эцэг, усчин Агваан гэгч нэгэн хүн ганц онгоцоо 3 км-ийн зайтай Дарханы хоолой хэмээх маш нууц газраа уруудуулан татаж нуусан гэдэг




	[←7]
	 Энэ Тийрэг гэгч нь Түшээт хан аймгийн Эрдэнэ вангийн хошууны дэвсгэр нутаг, Сэлэнгэ мөрнийг гатлах Бүдүүний тавилангийн баруун хойдох их хөндий талын нэр




	[←8]
	 Сүхбаатарын их цэрэг Хиагтаас гарахдаа улаан, шар хоёр ижилхэн туг хийснийг тэр үед оёлцож байсан 1921 оны партизан эмэгтэй Гончигжавын Цэнд-Аюуш эдүгээ тов тодорхой дурсан ярьдаг




	[←9]
	 Ханд вангийн зуурдаар өнгөрсөн газар (одоогийн аж үйлдвэрийн комбинатаас хойш, Дунд голын хойд эрэг дээр) бунхан нь саяхан болтол хэвээр байсан билээ




	[←10]
	 Уурын онгоц (ЦБ)




	[←11]
	 Сундуй гүн Бароны биеийг хүргэлцэн хамт явсан ажээ. Энэхүү үйл явдал, Бөөрөлжүүгийн гол гэж Хөвсгөлийн нутагт байх нэгэн голын хөндийд Бароны цэрэг буугаад Барон өөрөө түүний ойр байх Зүүн асгат хэмээх ууланд ганцаараа зугтан явахад нь Сундуй нар тэнд Бароныг ийнхүү барьсан ажээ.
Энэ өдөр нь билгийн улирлын намрын тэргүүн сарын арван таван буюу 1921 оны 8-р сарын 23 байв

